
Pənah Göyçə (Qurbanov Pənah Abdulla oğlu) 1940-cı il  dekabr
ayının 11-də Qərbi Azərbaycanın Göyçə mahalının Ağkilsə kəndində
anadan olmuşdur.

1948-ci ildə ailəsi ilə Gəncəyə köçmüş, orada orta məktəbi və
H.Zərdabi adına Gəncə Pedaqoji institutunun kimya-biologiya
fakültəsini (1963) bitirmişdir

1966-cı ildə indiki Azərbaycan Dövlət Neft Akademiyasının
aspiranturasına daxil olmuş, bitirmiş və 1995-ci ilə kimi elmi-
pedaqoji fəaliyyət göstərmişdir. Elmlər doktorudur.

1984-cü ildən poeziya ilə müntəzəm maraqlanmağa başlamışdır.
İlk  poetik toplusu «Göyçə gözüm işığı» 1991-ci ildə işıq üzü
görmüşdür.

Hal-hazırda poetik axtarışlarla yanaşı, musiqi alətlərinin (saz,
kamança, tar, qaval) təkmilləşdirilməsi üzərində işləyir.

PƏNAH GÖYÇƏ. Əsərləri. (5 cilddə). I CİLD. Necə Unudum
Səni. Bakı, “Borçalı”, 2005, 460 səh.

(Arxa üz qabığında):
Çağdaş dünyamızda hər şeydən əvvəl,
Məhəbbət naminə ötən quşam mən.
Nəğməsiz solardı o məsum gözəl,
Yerində, vaxtinda doğulmuşam mən.

Nəşri:                          Müsfiq BORÇALI
Redaktor: Rafael Ələsov
Korrektorlar: Həbib Səmədov

Rafael Ələsov
Kompüter yığıcısı: Rafael Ələsov

Bütün müəllif hüquqları Qanunla qorunur. Kitabın heç bir
hissəsi müəllifin yazılı şəkildə verdiyi icazə olmadan çap oluna və
ya hər hansı şəkildə istifadə edilə bilməz.

ÖN SÖZ ƏVƏZİ

Əziz dost!
Səninlə ilk görüşümüzdən on üç il keçir. Bu bizim vəziyyətimiz,

şair-oxucu münasibəti üçün həddindən çoxdur. Nə etmək olar, bu
müddət ərzində ölkəmizin və onun hər bir vətəndaşı kimi mənim də
həyatımda çox ciddi dəyişikliklər baş verdi. Necə deyərlər, aləm bir-
birinə qarışdı. Həyatın nizam-düzümü pozuldu, başqa cür düzələnə
kimi özünü, imkanlarını reallaşdırmanın yerini yaşamaq uğrunda
mübarizə tutdu. Poetik axtarışlar xeyli zəiflədi. Kitab mağazalarına
gediş-gəlişin azalması da öz rolunu oynadı...

Çox götür-qoydan sonra qərara gəldim ki, ömür-gün keçib gedir,
daha ləngimək olmaz. «Göyçə gözüm işığı» toplusundakılar
da daxil olmaqla bu günə qədər yazdıqlarımın hamısını beş bərabər
hissəyə bölüb çapa hazırladım.

Budur, birinci cild sənin qarşındadır. Ürəyim sakitdir ki,
yazılarım sənin zövqünü oxşayacaq, ruhunu təzələyəcəkdir. Ümid
edirəm ki, bu əminlik özündən bədgümanlıqdan yox, özünü dərkdən
gəlir. Dərk etmə üç mərhələdən keçir; özünüdərk, özgələrin və
dünyanın dərki, Yaradanın dərki. Hesab edirəm ki, mən çoxdandır ki,
üçüncü mərhələdə, keçilməsi mümkün olmayan mərhələdəyəm. Bu
mərhələni nəinki insanlar, hətta peyğəmbərlərin ək-səriyyəti keçə
bilməyiblər. Bu mərhələlərdən birincisi xüsusi əhəmiyyətə malikdir.
Belə ki, özünü dərk etmədən nə kainatı, nə də Yaradanı dərk etmək
mümkün deyil.

Nizami Gəncəvinin,
Şe’rdən ucalıq umma dünyada,
Çünki Nizamiylə qurtardı o da.

Əlağa Vahidin,
Səni zəmanə yetirməz dübarə bir dənəsən.

Səməd Vurğunun,
Şer, sənət dünyasına nur saçacağam.

deyimləri özünüdərkdən irəli gəlir və özünə inam deməkdir. Öz
müvəffəqiyyəti ilə öyünməyə hər insanın haqqı var. Özünü dərk edən
insan öyünən zaman olanı deyir. Lovğalıq isə özündən bəd-
gümanlıqdan doğur və bu zaman olan (əgər nəsə varsa) neçə qat
şişirdilərək təqdim edilir və aydındır ki, təqdir edilə bilməz.

Və ümidvaram ki,

... Dünya bir də çətin ala
Pənah kimi sinə, sinə.

yaxud

... Pənah təcnis meydanında bil, ərdi.
Gərək idi öz qədrini bilərdi,
Bir eləsi bir də çətin yarana.

kimi fikirlərə rast gəldikdə onları özündən bədgümanlıq yox, özü-nü
dərkin ayağına yazacaqsan.

Bu yaxınlarda «Meydan» verilişində xalqımızın fəxri olan Habil
Kamana belə bir sual verdilər: «Sizə maneçilik olubmu?» O cavab
verdi ki, «Olub, özü də güclü maneçiliklər olub. Bu qaydadı. Əgər
səndə qiymətli bir şey varsa, mütləq maneçiliklər olacaq.» Yadıma
Şeyx Nizaminin «İskəndərnamə»dəki bir etirafı düşdü:

Məni tənqid etdi yerindən duran,
Çox vaxt bülbül deyil, qarğa uçuran.

«Göyçə gözüm işığı» kitabım işıq üzü görəndə mən maneçilik
cəhdlərini, gözügötürməzliyi hiss etdim. Şükürlər olsun ki, el gözü
tərəzi, el fikri əsasdır və o heç vaxt səhv etmir.

Təxminən iyirmi il bundan əvvəl «Ədəbiyyat və incəsənət»
qəzetində bir e’lan çıxdı. Qısa məzmunu belə idi: Gənc yazarlara

kömək məqsədi ilə «Natəvan» qızlar klubunda şe’r gecəsi keçirilir və
bu daimi olacaqdır. Sevindim, getdim. O kiçik zal yarısınadək
dolmuşdu. Çoxu da köhnə yazarlar idi. Dilxor oldum ki, şe’rlə
maraqlanan qalmayıb, nahaq şairlik eşqinə düşmüşəm. Adlı-sanlı
şairlər son şe’rlərini oxuyurdu və bu çox soyuq qarşılanırdı. Aparıcı
şəxsiyyətinə və yaradıcılığına hörmət etdiyim şair Söhrab Tahir idi.
Birdən o e’lan etdi ki, Salyandan bir qonağımız var. Gəlin ona da söz
verək. Xitabət kürsüsünə çəlimsiz bir qız çıxdı. Çəkinə-çəkinə bir
qoşma söylədi. Zal bomba kimi partladı, alqış sədaları xeyli çəkdi. O
qız Fərqanə Mehdiyeva idi; çaşıb qaldı. Xahiş etdilər bir şe’r də
oxusun. Bal kimi bir təcnis söylədi. Yenə alqışlar... Qeyri ixtiyari
gözlərimdən yaş selləndi. Düşündüm; sənə qurban olum, ay el, ay
xalq, sən şe’ri də şairi də tanıyırsan və onlar sənə lazımdır. Peşəkar
şairliyim başlandı...

M.F.Dostoyevskinin məşhur bir kəlamı var: «Dünyanı gözəllik
xilas edəcək». Səhv fikirdir. Gözəllik və ya çirkinlik adlı qüvvə
yoxdur. Dünyada iki qüvvə var, məhəbbət və nifrət. Birinci quran,
xilas edən, ikinci dağıdan, məhv edəndir. Birinci Yaradanın töhvəsi,
ikinci Şeytanın insanlara sırıdığı əməldir.

S.Vurğun «Komsomol» poemasında yazır:

Məhəbbət dediyin təbiətdəndir,
Təbiət özü də məhəbbətdəndir.

İkinci sətir sovet dövründə yazıldığı üçün dərindən şifrələnmişdir.
Mənası budur ki, Tanrı təbiəti öz məhəbbətindən xəlq etmişdir.

Sözümün canı ondadır ki, Şeytan bir an da rahat olmur, o, insan
oğlunu azdırmaq üçün çalışır və əfsuslar ki, nailiyyətləri çox
böyükdür; Sivilizasiya öz məhvini özü hazırlayır...

Təxminən 20 il əvvəl Əli Qurban Dastançı ilə Bəxtiyar
Vahabzadənin qonağı idik. O vaxt peşəkar şairliyə təzə başlamışdım.
Bir neçə lirik şe’r oxudum. Bəxtiyar müəllim çılğınlıqla dedi, hanı
burda elin dərdi? Dedim ki, elin dərdindən sizin kimi böyük şairlər
danışır, Səməd Vurğun demiş, az-az uydururam yeri gələndə...

Əslində demək istəyirdim ki, elin də, bütün bəşəriyyətin də baş
dərdi məhəbbətin qıtlığıdır, böyük hərflə yazılan məhəbbətin;
Yaradana, kainata, insanlara və hətda yara qarşı məhəbbət azaldığı
üçün onları qorumaq hissi zəifləyib və ona görə də bəşəriyyət özü
özünü məhvə sürükləyir. Deməli, dünyanı məhəbbət xilas edəcək
deyilməlidir. Və şeytanın fəaliyyəti sayəsində iki yüz ildən çoxdur ki,
incəsənət ciddi xəstədir. Bu rəssamlıqda başladı və incəsənətin bütün
sahələrini bürüdü. Poeziyanın vəziyyətinə nəzər salaq;

2700 il əvvəl bəşəriyyətin ilk şairi Homer işə başladı. Əslində, o,
nəzmlə nəsrin arasındakı keçidi formalaşdırdı. Bu kor müğənni öz
yazdıqlarını mahnı şəklində qururdu və sətirlərinin hamısı eyni
ölçüdə idi. Heç bir qafiyələnmə yox idi. Nadir hallarda iki qonşu sətir
təsadüfən qafiyələnirdi. Bunu müşahidə edən sonrakı şairlər
qafiyələnməni poeziyanın əsasına qoydular. Məsnəvi yarandı. Homer
sərbəst şer formasında yazıb yaradırdı. Sonda bu forma min illər
boyu unuduldu və qəribədir ki, iyirminci əsrdə «yeni kəşf»,
«novatorluq» kimi ortaya çıxdı. Budur poeziyanın xəstəliyi.

Dünya poeziyasının zirvəsində türk poeziyası, onun da zirvəsində
Azərbaycan türklərinin poeziyası dayanır. Bizim poeziyanın
zirvəsində təcnis durur.

Şe’rin bütün formalarında yaza bilməyən, xüsusən ortaya təcnis
qoymayan kəs şair hesab edilə bilməz!!!

Bilirəm bu kitabımla, bu yazımla özümə bollu və «güclü»
(imkanlılıq mənasında) düşmənlər qazanacağam. Nə etmək, ayrı cür
olmur. Qurddan qorxan qoyun saxlamaz deyiblər...

Bütün yarımçıq «şairlər» və onların əsl poeziyanı başa düşməyən
titullu havadarları sağdan da, soldan da vuracaqlar məni. Xalqın və
sənətin xiridarlarının mənim tərəfimdə duracağına inanıram və bu
mənə qüvvət verir.

Yadıma başqa bir əhvalat düşdü. Təxminən 25 il bundan əvvəl
böyük qardaşım, el şairi Əli Qurban Dastançı yüz faizli bir həqiqəti,
yüz faizli bir haqsızlığı ortaya çıxardı ki, ay camaat Keçəl Həmzə
müsbət qəhrəmandır. Bunu başa düşmək üçün «Koroğlu» dastanının
həmin qolunu diqqətlə oxumaq kifayət edir. O, korun da görə

biləcəyi bu həqiqəti o kişi ədəbiyyatımızın titullu «bilicilərinə» 25 il
ərzində başa sala bilmədi... Çox olsun ki, Keçəl Həmzə kö-kündən
olmayıb, o xalq təxəyyülünün məhsuludur. Xalq o surəti yaratmaqla
demək istəyir ki, ay xotkar, ay paşalar, siz və sizin ətrafınızdakılar
mənim bir keçəl oğlum qabiliyyətində deyilsiniz...

Türk folklorunda Keçəl haqqındakı saysız-hesabsız nağılların
hamısında Keçəl həmişə qalib çıxan, müsbət qəhrəmandır.

Üzeyir Bəy Hacıbəyovun «Koroğlu» operasında Keçəl Həmzənin
nə üçün mənfi obraza çevrilməsinin səbəbini Üzeyir Bəy dühasında
deyil, o vaxtkı tarixi şəraitin vicdanında axtarmaq lazımdır...

1982-ci ildə Sank-Peterburq şəhərində, o vaxtkı Leninqrad
Texnologiya İnstitutunda, dörd aylıq ixtisas artırma kursunda idim.
Açıq səma altındakı o muzey şəhərlə tanış olmaq imkanı yaranmışdı.
Ermitajla tanışlıq zamanı zalların birində fransız impressionistlərinin
bir cızmaqarası və Leonardo Da Vinçinin «Madonna südəmər körpə
ilə» əsəri var idi. Bir kənara çəkilib insanların bu iki əsərə nə
münasibət göstərəcəklərini izlədim. İnsanlar impressionist
cızmaqaraya ya heç fikir vermir, ya da heç bir yaxşı şey ifadə
etməyən nəzərlərlə baxıb ötürdülər. Leonardonun əsəri önündə isə
xeyli dayanır, onu heyranlıqla süzür, sanki ayrılmaq istəmirdilər.

Allah rəhmət eləsin Səttar Bəhlulzadəyə. O da rəssamlıqdakı o
«yeni» yollardan birini tutub getdi. Ömrünün sonuna kimi nə xalq, nə
sənətçilər tərəfindən başa düşülmədi. Ömür boyu bir əsər belə sata
bilmədi. Və birdən hay düşdü ki, bəs bizim də o «dahi» fransızlardan
heç də az əcaib olmayan əsərlər yaradan rəssamımız varmış...

Bizdə bir əcaib termin dövran sürməkdədir «Aşıq poeziyası».
Guya qoşma, gəraylı, müxəmməs, divani, təcnis formaları aşıq
poeziyası nümunələridir. Bəs onda Vaqif, Səməd Vurğun, Hüseyn
Arif və başqa yüzlərlə şair niyə o formalara geniş şəkildə müraciət
etmişlər? Doğrudanmı gün kimi aydın bir həqiqəti görmək belə
çətindir? Axı inkişaf hər yerdə hər zaman sadədən mürəkkəbə
doğrudur. Poeziyanın təkamülü də bu prinsipə tabedir. Əvvəl sərbəst
şe’r forması, nəzmlə nəsr arasındakı keçid forması var idi. Sərbəst
şe’r formasından, qafiyələnən qoşa misralardan təşkil olunan forma,

məsnəvi yarandı. O da öz növbəsində qəzələ yol açdı. Qəzəldən isə
öz aralarında qohum olan qoşma, gəraylı, təcnis və s. formalar araya
gəldi. Aydındır ki, poeziyanın bu təkamül yolunu poeziya tarixi min
illərlə ölçülən xalqlar keçə bilərdi. Belə xalqlardan biri və birincisi
türk xalqıdır.

Yaradıcı el aşıqları yalnız fitri istedadı olan insanlardan araya
gəlirdi və gəlir. Fitri istedadı olan, istər aşıq, istər şair olsun,
poeziyanın əsasən çətin formalarına, qoşma, gəraylı, təcnis
formalarına müraciət edirdilər və edirlər. Onlar heç vaxt şerin
primitiv formasına, sərbəst şe’rə müraciət etmirlər.

Bir neçə il əvvəl Aşıq Ulduzla tanış oldum. Xahiş etdi ki, onun
şe’rlərinə baxım. Yüksək səviyyəli şe’rlər idi. Bir şerdə çoxu iki sözü
dəyişmək lazım gəlirdi və hər dəfə ləyaqətli və yaxşılıq üçün
minnətdar olan bu xanım deyirdi ki, bax indi şe’rə oxşadı...

Yarandığı üçün Yaradana minnətdar olan insanlar dünyanın
əşrəfi, gördüyü yaxşılıq üçün bir-birinə minnətdar olan insanlar
vətənin və millətin sərvətidir.

Aramızda qiymətli bir insan yaşayır. O, Elbrus Məhəmməd-
oğludur. Heç vaxt imkanı aşıb-daşmayıb, indi Mərdəkandakı polis
məktəbində müəllimdir. Demək olar ki, ailəsinin ehtiyacından kəsib
xeyirxahlıq edir. Ürəyi çox yumşaqdır, bəzən sponsorluğu lazım
olmadığı halda edir.

Səadət Buta adlı bir cızmaqaraçı şairə var. Özünü zəmanənin
Nizamisi təsəvvür edir. İnsanın özündən bədgümanlığı mənə əvvəllər
çox qəribə gəlirdi. Sonralar anladım ki, bu hər bir insana xasdır və
bunsuz insan yaşaya bilməz. Elbrus müəllim Səadət Butanın növbəti
kitabına sponsor olmağa razılıq verdi və məndən xahiş etdi ki, o
şe’rlərə əl gəzdirim. Şe’rlər diqqətəlayiq deyildi. Bekarçılıq-dan
onları yenidən işlədim. O vaxta qədər Səadət Buta ilə tanışlığım yox
idi. Kitab çıxandan sonra biz tanış olduq. Çəkdiyim zəhmətin əvəzini
qaytardı: «Şe’rlərimin hamısını korlamışdınız, ilkin variantı bərpa
etdim.» Əslində o mənim bir düzəlişimə də toxunmamışdı. Səadət
Butanın bir kitabının o birilərdən kəskin fərqləndiyi aşkardır...

Bunları yazdığım üçün xəcalət çəkirəm. Axı kişi elədiyini
danışmaz. Peşman olmağa da dəyməz, çünki, nankorluq və nadanlıq
cəzalanmalıdır ki, başqaları bundan ibrət götürsün. Bir də bu mənə
əhəmiyyətli olan bəzi fikirləri yazmağa imkan verdi.

Əziz dost, başını çox ağrıtdım deyəsən. Nə etməli, bunlar bizim
ümumi dərdimizdir və bu barədə də birgə düşünməliyik.

Tezliklə yenidən görüşənədək!

MÜƏLLİF

MİNACAT

Bismillah-irrəhman-irrəhim, deyə,
Yenə əllərimi qaldırıb göyə,
Sənə üz tuturam böyük Yaradan,
Sənsən kainata şöhrət, şərəf, şan!
Sənin icazənlə Günəş dolanır,
Sənin işarənlə külək oyanır.
Sənin əmrin ilə yağır yağışlar,
Sənin iradənlə gəlir şaxta, qar.
Sənin istəyinlə dövr edir həyat,
Min rəngə boyanır hər an kainat.
Sənin hökmün ilə açır çiçəklər,
Yurd salır qəlblərdə ülvi diləklər.
Sərəncamın ilə doğulur varlıq,
Yazılır bəxtinə hər bəxtiyarlıq.
Şeytanı yaxına buraxınca biz,
Bir də görürük ki, boşdu əlimiz.
Sənin mərhəmətin yaşadır bizi,
Şəfqətlə doldurur ürəyimizi.
Cahanı sirr ilə doldursan da sən,
Bizə ağıl adlı açar vermisən.
Bir-bir o sirləri açaraq hər an,
Daim yüksəlirik qazanıb imkan.
Yoxdan var etmək tək bir imkanın var,
Varlıq yox olardı versəydin qərar.

Dünya yaranandan böyük şairlər
Sənə tə’rif yazıb, hey, birər-birər.
Ancaq nə yazılsa Sənin şə’ninə,
Zəifdi, cılızdı, solğundu yenə.
Varlığın ən böyük həqiqətimdi,
Nə yazsam, önündə itaətimdi.
Sənə üz tuturam böyük Yaradan,
Sən, ey vicdanıma, qəlbimə sultan!
Səbəbsiz deyildir Sənə xitabım,
Sağlam əsaslıdır mənim hesabım.
Şair xəlq etmisən, bilirəm, məni,
Qovmusan əqlimdən dumanı, çəni.
Buna baxmayaraq, ey qadir Allah,
Özün ol Pənaha yenə də pənah.
Sənin qüdrətindən söhbət açım mən,
Bir çələng toxuyum elə sözlərdən,
Bu dünya durduqca yaşaya bilsin,
Oxuyan kimsələr pərdəni silsin.

Bir zərrəndi bu kainat,
Ey əzəldən əzəl, Allah!
Rəhminlə dövr edir həyat,
Hər gözəldən gözəl, Allah!

Səni gəzir hər bir varlıq,
Sənsiz hanı bəxtiyarlıq?
Kim qurmasa sənlə yarlıq,
Solub olur xəzəl, Allah!

Çatdırmısan belə günə,
Duaçınam dönə-dönə.
Sən bəxş etdin mən bəndənə
Sağlam mənlik, düz əl, Allah!

Diləmədim mən səadət,
Yüksək rütbə, bollu sərvət.
Sənə layiq bir məhəbbət
Oyat məndə, əzəl, Allah!

Varlığımı həsrət yaxır,
Dönəsiyəm əvvəl-axır...
Xoşbəxtəm ki, Sənə baxır
Ürək, beyin, göz, əl, Allah!

1111111247899

NƏT

Ey Allahın Rəsulu, Sən, ey ali Məhəmməd,
İnsanlığa nümunə, alilikdə zirvə, hədd!
Min dörd yüz il irəli qarışıq idi cahan,
Allahsızlar çox idi, Allahı tanıyandan.
Düz yola çıxsın deyə, nəhayət, bəşəriyyət,
Qərar verdi Yaradan, qoy doğulsun Məhəmməd!
O ali qərar ilə Sən doğuldun, yarandın,
Ona layiq olmaqdı Sənin yeganə andın.
Adın gözəl deməkdi, özün də, şəksiz, gözəl,
İkinci gözəl kimsə yanında quru xəzəl.
Adına layiq oldu hər işin, hər əməlin,
Qızılgülə bənzədi, nəyə toxunsa əlin.
Yaradan bərkə-boşa saldı Səni doyunca,
Hər sınaqdan şərəflə çıxdın ömrün boyunca.
Əlində bayraq oldu daim haqq və ədalət;
Ədalətə söykənsə çiçək açır hər niyyət.
Haqqın verdiyi ağlın itiləşdi günbəgün,
Ali kamala doldun, oldun hamıdan üstün.
Saflaşdıqca saflaşdın, qovub şeytanı uzaq,
Haqq önündə dayandın alnı açıq, üzü ağ.
Oldun onun yanında ən hörmətli, ulu zat;
Sənin tək kamil varlıq görməyəcək bu həyat.
Əməyinə mükafat aldın böyük Qur’anı,
İkinci belə inci yoxdu, ona tay hanı?!
Zəfər yürüşündədir o zamandan mö’cüzən,
Sayəsində əriyir şüurlarda duman, çən.

Hər gün, hər an çoxalır yer üzündə ümmətin,
Çiçək açır, bar verir hər müqəddəs niyyətin.
Sənin yolçum olmuşam komsomol olanda da,
Ağı qaradan seçib kamala dolanda da.
Ekoloji fəlakət yaxınlaşır anbaan,
Gərək hər cür imkanı səfərbər etsin insan.
Sən də kömək ol ona, diqqət yetir xilqətə
Qoy gözü görə-görə düşməsin fəlakətə.

İNANIRAM

İnsanlığın baharıdı,
Məhəbbətə inanıram.
Eşqin şirin nübarıdı,
Sədaqətə inanıram.

Gərdiş əsla geri dönməz,
Ay qaralmaz, günəş sönməz.
Zirvələrdən yerə enməz,
Dəyanətə inanıram.

İtir zülmət, gəlir işıq,
Al şəfəqdən yaranmışıq.
Qüdrətinə oldum aşiq,
Ədalətə inanıram.

Bəlalardan keçir bəşər,
Uzaq deyil nurlu səhər.
Dostluqdadı nicat, zəfər,
Sədaqətə inanıram.

Böhtanları dibdən biçir,
Pənah onu nur tək içir,
Günəş kimi şəfəq saçır,
Həqiqətə inanıram.

QURBAN OLUM

Gəl dost olaq söyləyirsən;
Dillərinə qurban olum!
O diləklə uzatdığın
Əllərinə qurban olum!

Dostluq nədi, - çiçəkli yaz,
Qəlb onunla nəğməli saz!
Ürəyinin belə həssas
Tellərinə qurban olum!

Bu bir kəlmə sözdən, inan,
Özgə rəngə düşdü cahan.
Ürəyimdə yüz-yüz açan
Güllərinə qurban olum!

Xoş günləri qoşa sayaq,
Səadəti birgə duyaq;
Ömür keçsin bax bu sayaq,
İllərinə qurban olum!

Nə bəlalar çəkib başı,
Bil ki, Pənah deyil naşı.
Qoy çağlasın sevinc yaşı,
Sellərinə qurban olum!

SƏNSƏN

Yaradanın qadir səsi,-
Pəri sənsən, pəri sənsən!
Varsa iki möcüzəsi
Biri sənsən, biri sənsən!

Söylə, nədir bəs günahı,
Səni görən çəkir ahı?
Gözəllər sultanı, şahı,
Dürrü sənsən, dürrü sənsən!

Varlığıma saldın səda,
Yavaş-yavaş döndü oda.
Ona görə bu dünyada
Sirri sənsən, sirri sənsən!

Vüsal deyə, gəlməz səsi,
Hicran, həsrət onun bəsi;
Ürəyimin baş nəğməsi,
Şe’ri sənsən, şe’ri sənsən!

Uzaq durma, boyu bəstə,
Gəl Pənahdan könül istə.
Haqqı olan, sinəm üstə
Yeri, sənsən, yeri, sənsən!

MƏNİM QƏLBİM

Ömür boyu, ay mehriban,
Ağlasınmı mənim qəlbim?
Öz eşqini daim pünhan
Saxlasınmı mənim qəlbim?

Demərəm ki, zülmün niyə
Sığışmayır yerə, göyə.
Bircə anlıq vüsal deyə
Çağlasınmı mənim qəlbim?

Aşiq gərək yetsin yara,
Boylanmasın son bahara.
Vəfalıdı deyə, qara
Bağlasınmı mənim qəlbim?

Yetim qoyma diləkləri, -
Ver əlimə biləkləri.
Sizdən əsən küləkləri
Qoxlasınmı mənim qəlbim?

Sinə dağlı, dil yanıqlı,
Pənah nakam, tel yanıqlı; -
Sənə əli uzanıqlı
Yuxlasınmı mənim qəlbim?

EŞQ OLSUN

Ey müqəddəs ana torpaq,
Odlar yurdu, Azərbaycan!
Ey Babəkin, Koroğlunun
Övladları, - qadir insan!

Şükür, şükür, nəhayət ki,
Bu yuxudan, bu uyğudan
Oyanırsan, qurban olum!

Azadlığın ümid verən,
Həyat verən şəfəqinə
Boyanırsan, qurban olum!

Həqiqətin, ədalətin,
Səadətin keşiyində
Dayanırsan, qurban olum!

1111111247899

KÖNÜL

Bir vaxt vardı, dəli könül
Sanırdım ki, dəmirdəndi.
Eşqə düşdü, elə yandı
Baxan deyir kömürdəndi.

O, o yanda şərbət içir,
Bu, bu yanda oddan keçir…
Kim taleyi özü seçir? -
Hər nədirsə, əmirdəndi.

Ürək boşsa dinərmi saz?
Gül açarmı gəlməsə yaz?
Hər oxuyan loğman olmaz,
O, kökdəndi, xəmirdəndi.

Kim bəxtini sayıbdı bal,
O, cavabsız minbir sual.
İllik hicran, anlıq vüsal, -
Görən hansı ömürdəndi?

Kimdi dövran, kimdi zaman,-
Onlardımı, Pənah, anan?
Hər nə yazsan, eşq adlanan
Ülvi səsdən, səmirdəndi.

İNSAN

Bacarırsa danışmağı
İstəməsin kömək insan.
Öyrənibdisə susmağı
Ağıllanıb demək insan.

Hər addımda neçə Şeytan
Yaxşı tanı, uzaq dayan.
Ürəyindən qopsun hər an
Xoş arzu, saf dilək, insan!

Qoy səadət açsın çiçək,
Bir kimsəni qoymayaq tək;
Sevincinə göz tikməyək,
Kədərini bölək, insan!

Tənbəlliyi bir yana at,
Yaranmısan yaşa, yarat!
Çoxdan ölüb, sönüb həyat
Axtarırsa yemək insan.

Pənah eşqə oldu fəda,
Özü köçər, qalar səda.
Qoy olmasın bu dünyada
Gah Şeytan, gah Mələk insan.



_____________Milli Kitabxana_____________

23

HARA

Zər qədrini zərgər bilər,
Dönük hara, vəfa hara?!
Nə anlasın yazıq əğyar,
Qarın hara, qafa hara?!

Vüsal, hicran – nə fərqi var
Sevən ürək xoşbəxt olar.
Gözlə sevən haray salar;
«Vüsal hara, cəfa hara?!»

Bu sevdaya düşən gündən
Həsrət qaldım gülüşə mən.
Pənah, belədi əzəldən –
Sevgi hara, səfa hara?!

1111111247899

MİNDƏ BİRİ

Hər yetənə söyləmə yar,
Duyan olar mində biri.
Əsil sevgi gizli qalar
Bəyan olar mində biri.

Aqil gəldi, ya ay çıxdı,
Aləm görür, fərqi yoxdu.
Can qurbandı – deyən çoxdu,
Qıyan olar mində biri.

İnsan yatar olanda tox,
İstəmirəm, min dəfə yox!
Kainatda möcüzə çox,
Əyan olar mində biri.

Qazanc çıxsa gündə minə
Çoxu bəsdi deməz yenə.
Qail olub qismətinə,
Doyan olar mində biri.

Pənah, hədər baxma göyə;
Arxan olsun gərək ayə!
İnsanlığın vardı deyə
Sayan olar mində biri.

SƏNDƏN ASILIDI

Daha səndən asılıdı
Bu dünyada ucalmağım.
Ş’er, sənət dünyasında
Yer tutmağım, tac almağım.

Yaşamaqdan doymuşdu can,
Varlığımda donurdu qan.
Bir himinə bənddi, inan,
Ömrə təzə uc almağım.

Qəlbim, ruhum elindədi,
Dönüb gülə, - telindədi.
İnsaf elə, əlindədi
Bircə gündə qocalmağım.

İlham pərim məhəbbətdi,
Dözüm, inam, sədaqətdi.
De ki, Pənah, həqiqətdi
Bu dövrandan bac almağım.

1111111247899

AY ŞİRİN QIZ

Boğuluram, ay şirin qız,
Hicranının sellərindən.
Heç olmasa, ay insafsız,
Zəhər alım əllərindən!

Könlüm eşqin şüşəsidi,
Oda yanmaq peşəsidi.
Ona tikan düşəsidi,
Sənin qızılgüllərindən.

Göz yaşımı sel elədin,
Nə vaxt mənə əl elədin?!
Sükut etmə, razıyam, din,
«Öl» eşidim dillərindən.

Aşiq olan gəlmir kefə,
Oxlarını düz hədəfə.
Gülə dönüb bircə dəfə
Boylanaydım tellərindən.

Pənah, eşqi car olacaq,
Dünya ona dar olacaq.
Barınan əğyar olacaq
Canan, şirin «gəl»lərindən.

GƏLDİ

Ömrümə gəldi bahar,
Necə deyim xəzəldi?
Bir mələkmisal nigar
Səbəbkardı, əzəldi.

Aya bənzər üzü var,
Piyalə tək gözü var,
Baldan şirin sözü var, -
Hər gözəldən gözəldi.

O qədər əhlihaldı,
Elə bil ki, xəyaldı.
O, ağıldı, kamaldı,
O, qoşmadı, qəzəldi!

Ay Pənah, səni ansa,
Sən yanan oda yansa,
Özünə həmdəm sansa
Şah diləyin düzəldi!

1111111247899

NATƏVANIN QIZISAN

İlk şe’rinlə, odur, bax
Heyran etdin bizi sən.
Sənətin yol olacaq
Cığırısan, izisən.

Çıxıb yaz günəşi tək
Oyatmısan min dilək.
Dünyada varsa mələk
Sənsən, sənsən, düzü, sən!

Oxu, könlünün səsi,
Heyran edir hər kəsi.
Məshətinin nəvəsi,
Natəvanın özüsən.

Xoşdu arzun, diləyin,
Bəhrəlidi əməyin.
Saf duyğulu ürəyin
Alovusan, közüsən.

Səni nə vaxtdan bəri
Gözləmişəm, ey pəri!
Pənahın can-ciyəri,
Görən iki gözüsən.

MƏN SEÇMƏRƏM

Könlümüzün niyyətindən
Sən keçsən də mən keçmərəm.
Alıb vida şərbətindən
Sən içsən də, mən içmərəm.

Könlüm tapdı kədər, ələm,
Ömür boyu olacaq dəm.
Özünə bir təzə həmdəm
Sən seçsən də, mən seçmərəm.

Eşqsiz ömrün puçdu sonu,
Pənah yaxşı bilir bunu.
Məhəbbətsiz vüsal donu
Sən biçsən də, mən biçmərəm.

YARI SEVİNC

Nə qəribə baxdın, ay qız;
Yarı cavab, yarı sual.
Könlümdə gül açdı payız;
Yarı hicran, yarı vüsal.

Dəli könül çaşıb yenə;
Necə yana, necə sönə?!
Elə həyat verdin mənə, -
Yarı kədər, yarı cəlal.

Dərdlərimə sipər oldun,
Qəmlərimə çəpər oldun.
Ömrümə al səhər oldun, -
Yarı doğru, yarı xəyal.

Hərə eşqi bir cür anır,
Kim itirir, kim qazanır...
Qarşımda bir yol uzanır, -
Yarı xilas, yarı zaval.

Nə olsun ki, dönüb getdin,
Könlümdə kök atıb bitdin.
Sən Pənahı gör nə etdin, -
Yarı sevinc, yarı məlal.

ÜRƏKLƏRİ DUYURAM

Sanma sürtülmüş misi
Zər yerinə qoyuram.
Bu gün şe’r pərisi
Təkcə mənə olur ram.

Əriyib gilə-gilə
Dönəsiyəm gur selə.
İlhamın gücü ilə
Almaz dağı oyuram.

Məhəbbətə əsirəm,
Öz Leylimi gəzirəm.
Nə hicrandan bezirəm,
Nə həsrətdən doyuram.

Könül deyir - yarat, qur,
Çalış, ucal, enmə, dur!
Nə nəfsimə qul olur,
Nə iblisə uyuram.

Pənah kimdi, - yanar şam,
Bad əssin, - yanacaq tam.
Yaxşılıq sərrafıyam,
Ürəkləri duyuram.

QARA GÖZLÜM

Bircə dəfə versən səda
Gələsiyəm, qara gözlüm!
Tək deyiləm bu dünyada
Biləsiyəm, qara gözlüm!

Nələr gördüm bu dünyada,
Diri gözlü düşdüm oda.
Daha səni salıb yada
Güləsiyəm, qara gözlüm!

Nə dərd gəlsə məhəbbətdən,
Arzum budu, tuş olum mən.
Sevincimi səninlə tən
Böləsiyəm, qara gözlüm!

Mehriban bax, dağılsın çən,
Oxxay deyim bir dəfə mən. –
Nə çəkmişəm bu günəcən
Siləsiyəm, qara gözlüm!

Lap buluda dəysə insan,
Duyulmursa yoxdu, inan!
Sən Pənahı anlamasan
Öləsiyəm, qara gözlüm!

DEYİL

Sanırdım ki, dəli könül
Eşq atına minən deyil;
Hicrana meyl edən bülbül
«Şahnaz» üstə dinən deyil.

Günəş kimi çıxdın, ay qız!
Bircə dəfə baxdın, ay qız!
Qəlbim elə yaxdın ay qız,
Öləndə də sönən deyil.

Kim deyir ki, sevgi səsdi,
Əyləncədi, boş həvəsdi?!
O, zirvədi, müqəddəsdi,
Kim yüksəlsə enən deyil.

O zamandan hər sözümsən,
Canım, qanım, cüt gözümsən.
Yarım nədi, tam özümsən,
Ha desinlər ki, tən deyil.

Pənah, daha coşsun ürək,
Eşqə nəğmə qoşsun ürək.
Gərək başa düşsün ürək,
Gün ki keçdi, dönən deyil.

NƏ GƏZİR

Könül, sözə təzə ruh ver,
Deyilməmiş söz nə gəzir?!
Çoxdu səyyah, kiçikdi Yer,
Təzə cığır, iz nə gəzir?!

Barlı aran, buzlu yaylaq,
Varlığımdı ana torpaq!
Sən bir ağac, mən bir yarpaq,
Bu qiymətdə xəz nə gəzir?!

Dərələrə yığılar qar,
Yazda dönüb dərman olar.
Mələşər quzu bulaqlar,
Belə varlı küz nə gəzir?!

Hər bulağın bir möcüzə,
Daşıb dəlib çıxır üzə
Mən necə bənzədim gözə
Elə duru göz nə gəzir?!

Zirvələri daraq-daraq,
Hər çınqılı, dağı yaraq.
Dağlar qovub, hayqıraraq,
Yağılardan iz nə gəzir?!

Arzum kimi qızarır dan,
Min duyğudu hər keçən an.
Dan ulduzu doğmamışdan
Şehdə yuyun, tez nə gəzir?!

Qayalara boylanaraq
Könül deyir qoşa uçaq.
Səma mavi, buludlar ağ
O ölçüdə bez nə gəzir?!

Nərgiz, lalə ləçək-ləçək,
Necə yaraq, necə keçək?!
Hər qarışda min bir çiçək
Belə əlvan düz nə gəzir?!

Qızıl quma girsən bir an,
Şəfa tapır, dincəlir can.
Qışın qarlı, yayın loğman,
Yazın kimi yaz nə gəzir?!

El gözəli seyrə çıxar,
Meh tək əsər, su tək axar.
Odlu xallar oda yaxar,
Elə əsmər üz nə gəzir?!

Ən şirin dil onun dili,
Ən şümşad əl onun əli,
Ən incə bel onun beli
O cür şirin qız nə gəzir?!

Sevgi, sədaqət qoşadır,
Ürəyimdə baş-başadır
Həm yandırır, həm yaşadır,
O qüdrətdə köz nə gəzir?!

Pənah, qulu ol sənətin,
Düşmə dalınca şöhrətin.
Döyüş ağır, meydan çətin,
Səndə elə diz nə gəzir?!

İNSAN OYAN!

Çernobıl AES-dəki bədbxt
hadisə barədə düşünərkən

Kimdi yatan küpdəki cin;
Oldu əyan, oldu əyan.
Düzülübdü gör neçə min,
İnsan oyan, insan oyan!

İndi budu sözün sağı,
Öz-özünə olma yağı.
Oturduğun şah budağı
Kəsmə dayan, kəsmə dayan.

Fürsət keçsə ona əgər,
Bütün dünya külə dönər.
Xam xəyala, görür bəşər,
Kimdi uyan, kimdi uyan.

OLUM

İstərəm ki, günü-gündən
Həssas olum, kövrək olum.
Barlı budaq görüncə mən
Dönüb ona dirək olum.

Dinclik olsa oraq tutan,
Qələm alıb varaq tutan,
Qovğa günü yaraq tutan
Yenilməyən bilək olum.

İşıq olub gəlim gözə,
Nura dönüb düşüm üzə,
Yaz gələndə çıxıb düzə
Ətirli bir çiçək olum.

Bəmə çəkən, zilə çəkən,
Həyat eşqli dilə çəkən,
Hər nə çalsa elə çəkən
Kaman olum, tütək olum.

Bəd ayaqda, çətin yerdə
Qurban gedim bircə dərdə.
Xoş məramlı ürəklərdə
Arzu olum, dilək olum.

Dağa dönsəm, əgər bir an,
Nəyə gərək vecsiz qalsam?
Ey insanlar, hər nə olsam
Təki sizə gərək olum.

GƏNCƏ BAYATILARI

Əzizim belə baxdı,
Var olsun belə baxtı.
Azərbaycan dünyadı
Gəncə onun paytaxtı.

Əzizinəm Gəncədə,
Ər ucalır Gəncədə.
Can hayana getsə də
Ürək qalır Gəncədə.

Əzizim Günəş kimi,
Nur saçır Günəş kimi.
Sordum, «Kimdi o dahi?»,
Dünya dindi, - Nizami!

Əzizinəm güllüdü,
Gəncə yaxan güllüdü.
Dörd yanın laləlidi,
Dağların Göy-göllüdü.

Əzizinəm boyanıb,
Gəncə nura boyanıb.
Qoşqar, Kəpəz əl-ələ
Keşiyində dayanıb.

Əzizinəm gəl indi,
Seyrə çıxaq gəl indi.

Gəncə cənnət bağıdı,
Çinarları gəlindi.

Əzizinəm Ağsudan,
Göz doyarmı Ağsudan?
Gəncə gül tək açılıb
Ağ sudandı, ağ sudan.

Əzizim tanı Gəncə,
Qəlbimin qanı Gəncə.
Əlin niyə çatmayır,
Təbrizin hanı, Gəncə?

Əzizinəm gülə nə,
Bülbül sızlar, gülə nə?!
Fələk qəmə qəm calar,
Gülüş verər gülənə.

MƏN

Qarlı zirvələrdən nur alıb gözüm,
Dağlara əbədi vurulmuşam mən.
Eniş-yoxuşunda bərkiyib dizim,
Kim görüb təntiyib yorulmuşam mən.

Yalçın qayalara heyran olalı,
Sonsuz vüqarından ilham alalı,
Eşqi ürəyimdə məskən salalı
Onlar tək əyilməz qurulmuşam mən.

Səbəblər üstündə qurulub cahan,
Ay Pnah, dostuna bənzəyir insan.
Bir Qumlu bulağın sərin suyundan
İçib özü kimi durulmuşam mən.

CAN GÜNƏŞ

Yenə həsrət ilə gözləyir cahan,
Baş qaldır üfüqdən, havalan Günəş!
Qızıl tellərində yuyunsun hər yan,
Ey bütün aləmə şərəf, şan Günəş!

Sonsuzdu canında şəfa, hərarət;
Hər zərrən çevrilib olur bir nemət.
Sənsiz hakim olur cahana zülmət,
Ömürdü, həyatdı sənli an, Günəş!

Sənin hünərinlə ildırım çaxır,
Sənin qüdrətinlə bulaqlar axır.
Hüsnün ucaldıqca yandırır, yaxır,
Batmağa gedəndə saralan Günəş!

Qoşa məhəbbətlə yaşayıram mən;
Əzizdi qəlbimə anam, bir də sən.
Buludlar dalında gizlənmə hərdən,
Sənsiz nəyə dəyər bu cahan, Günəş!?

Nurlu təbəssümün çölləri gəzər,
Odur ki, şöhrətin dillərdə gəzər.
Pənah səcdə qılıb deyir hər səhər,
Eşq olsun, eşq olsun sənə, can Günəş!

SONU YOXDU

Həyat deyilənin hədsiz sirri var;
Nə qədər öyrənsə el, sonu yoxdu.
Hər qış yer üzünü alır boran, qar,
Hər yaz tüğyan edir sel, sonu yoxdu.

Bu dağlar, dərələr diqqət elə bir,
Hər yaz başqa cürə əlvan don geyir.
Hər aşiq bir cürə sevirəm deyir,
Hər zaman təzədi dil, sonu yoxdu.

Bu yazıb yaradır, o isə yatır.
Bu sevincdə üzür, o qəmə batır.
Kim deyir həyatın axırı çatır,
Keçsə milyon-milyon il, sonu yoxdu.

O qədər zəngindi sazın aləmi,
Səcdəyə yendirir bütün aləmi.
Sanma Ədalətin «Yanıq Kərəmi»
Zirvədi, onun da bil, sonu yoxdu.

Ay Pənah, hər şeydən başdı məhəbbət,
O nazlı mələklə boy atır xilqət.
Sevgisiz dünyada yoxdu səadət,
Duyur ürək, deyir dil, sonu yoxdu.

SƏNİN

Gülüm, xoş gəlmisən sən bu cahana,
Qoy mübarək olsun ad günün sənin.
Səadət gül açsın baxsan ha yana
Başından tökülsün şad günün sənin.

Sağlamlıq, xoşbəxtlik olsun sənə yar,
Ürəyincə yaşa dövrəndə dostlar.
Həyat yollarında görünməsin qar,
Tapılmasın bircə yad günün sənin.

İllər xoş dolanıb artdıqca yaşın,
Elin nəzərində ucalsın başın.
Qohumun, qardaşın, dostun, sirdaşın
Olsun dəhanında dad günün sənin.

TƏZƏLƏNSİN

Qarlı qış adlayır, güllü yaz gəlir –
Dəyişsin donunu düz təzələnsin.
Mahir usta yelpik çəkir ara bir;
Manqal təzələnsin, köz təzələnsin.

Sən də icazə ver yaxından baxım;
Əğyara dağ çəkim, yandırım, yaxım.
Götür qadağanı, cüt qanad taxım
Sevda yollarında iz təzələnsin.

Hicran çox bəzədi bu eşqimizi,
Hər anın ömürdə saxlanır izi.
Qoşa gəzək, cüt görsünlər qoy bizi.
Yaman dillərdəki söz təzələnsin.

Mənə vüsal qədər şirindi hicran,
Taki məhəbbətə verilsin hər an.
Pənah, qoy sıyrılsın qəm buludundan
Sevinclə parlasın, göz təzələnsin.

DEYİL

Bir «hə» ilə cənnət etdin dünyanı;
Ətir saçır torpaq, o torpaq deyil,
Xoş bir səda çulğalayıb hər yanı,
Bəstəkardı bulaq, o bulaq deyil.

Günəş özgə eşqlə alışıb yanır,
Dəli xəzri mehə dönüb dayanır,
Görüş yerimizdə söyüd daranır,
Əlvan geyir budaq, o budaq deyil.

Lal idi, nəğməkar etdin qəlbimi.
Daha kökdən düşməz könlümün simi.
Özün də dəyişdin, açdın gül kimi,
Şö’lələnir yanaq, o yanaq deyil.

O kəlmədən bəxt deyilən oyandı,
Vüsal ayaq açdı, hicran dayandı.
Bir qızıl ulduz da alışıb yandı,
Nişanlandı barmaq, o barmaq deyil.

Pənahı göylərdən endirə bilməz,
Hər ötərgi sevda dindirə bilməz.
Yandı, tufan belə söndürə bilməz,
Məhəbbətli çıraq, o çıraq deyil.

NƏDİR Kİ?!

Sənsiz ömür bir quruşa tay deyil,
Sən istəsən ondan keçmək nədir ki?!
Hamı sevir, candan sevən mənəm bil,
Bir yol baxsan onu seçmək nədir ki?!

Bir sözünlə ad-sanımdan keçərdim,
Deyərdim yaşadım, qalmazdı dərdim.
Zəhər quyusunu məskən seçərdim,
O əllərdən zəhər içmək nədir ki?!

Ucal söylə, nəğmələrlə ucalım,
Tac al söylə, aslanlardan tac alım,
Qocal söylə, bircə gündə qocalım,
Öl söyləsən kəfən biçmək nədir ki?!

Qoy lal olum kəsər gəlsin sözünə,
Qoy kor olum işıq artsın gözünə,
Zəlil olum gir toplansın dizinə,
Ömrü sənə verib köçmək nədir ki?!

Mən Pənaham, ağla desən ağlaram,
Gül söyləsən, çaylar kimi çağlaram.
Sən istəsən ürəyimi dağlaram,
Fərman versən oddan keçmək nədir ki?!

İLAHİ

Onlar doğru, özgə hər şey yalandı
Gözlərə bax, gözlərə bax, iləhi!
Tay tapmadı, xəyal eli dolandı
Dodaqlara, üzlərə bax, ilahi!

Görənlər qısqanır çölə, çəmənə,
Həm də həsrət çəkir – görəydim yenə.
Gəlmə deyir; sevmə deyir o mənə,
Gül dodaqda sözlərə bax, ilahi!

İnsan yaşar, düşsə eşq adlı oda,
Mənim də könlümə çatdı bu səda.
Bilirmi ki, nə gəzdirir dünyada,
Ayaqlara, dizlərə bax, ilahi!

Məsum gözəllərin, bilir ki cahan,
Vəslinə biganə çatır çox zaman.
Sadiq aşiqlərin qəlbində o an
Çalın-çarpaz izlərə bax, ilahi!

Göz önündə xəyal kimi dayandı,
Mürgüdəymiş demək Pənah, oyandı.
Gəlişiylə al şəfəqə boyandı
Dağlara bax, düzlərə bax, ilahi!

MƏHƏBBƏT

Eşqiylə cahana şöhrətdi bəşər,
Həyatda ən nurlu izdi məhəbbət!
Onunla gün doğur, açılır səhər
Hər dildə ən şirin sözdü məhəbbət!

Əgər bu duyğunu itirsə bir kəs
Onu Günəş belə isidə bilməz.
Ondan mayalanır hər arzu, həvəs;
Ürəkdə alovdu, közdü məhəbbət!

Odur səadəti verən insana,
Hər kəs həyat üçün borcludur ona.
Ölməzlik gətirdi eşqi Məcnuna,
Onunla dünyanı gəzdi məhəbbət!

Məhəbbətlə cahan güllü bahardı,
Ondan məhrum kəsə gen dünya dardı.
Duyana sirdaşdı, vəfalı yardı,
Vuran ürək, görən gözdü məhəbbət!

Onu bir an duyan yaşadım dedi.
Onsuz min il yaşa – mənası nədi?!
Mənsəb, şöhrət, sərvət bir əfsanədi
Başdan ayağacan düzdü məhəbbət!

Aqil könül verir elin sözünə,
Hər kəsin düşməni təndi özünə.

Şax baxdı İblisin murdar üzünə,
Çarpışdı, ucaldı, dözdü məhəbbət!

Onunla hər ömrə gülümsəyir yaz.
Onsuz bir sənətkar gəlməz, ucalmaz.
Nə ləkə götürməz, nə də qocalmaz,
Həmişə bakirə qızdı məhəbbət!

Nələr deyilibdi onun hüsnünə,
Nələr deyiləcək bu gündən yenə?!
Şükürlər olsun ki, xoş baxdı mənə,
Həyatıma mə’na süzdü məhəbbət!

Al bir şəfəq kimi sarıb aləmi,
Duyan ürəklərdi onun məskəni.
Həyatda nə varsa birdisə cəmi,
Pənahın gözündə yüzdü məhəbbət!

ODLAR YURDUNUN

Bu azad dövranda, azad əməkdən,
Boldur hər ne’məti odlar yurdunun.
Parlayır al Günəş, yoxdur duman, çən,
Hey artır qüdrəti odlar yurdunun.

Hər zaman yetirir bu torpaq almaz!
Elə bil sədəfdir, incisiz olmaz!
İşləyir qələmi, bəstələyir saz,
Tükənməz sərvəti odlar yurdunun.

Mehriban dindirsən can qurban deyər,
Əgər sərt danışsan yenə can deyər.
Bəşərə, - dostluqla alış, yan deyər,
Sönməz məhəbbəti odlar yurdunun.

Hər elə dostluqla açırıq qanad,
Axı dostluqdadır qurtuluş, nicat!
Nəzər sal tarixə, şahiddir həyat;
Vardır sədaqəti odlar yurdunun.

Bu dağlar, dərələr, laləli düzlər,
Bir dosta əl edər, birini gözlər;
Genişlənir yollar, cığırlar, izlər,
Budur səadəti odlar yurdunun.



_____________Milli Kitabxana_____________

53

DÜNYANIN

Həyat ki yaranıb, nəzilə bilməz!
Demək, işığadı yönü dünyanın.
Təkamül özgə cür düzülə bilməz
Çəkilir dumanı, çəni dünyanın.

İnsanlıq təzəcə gəlibdi dilə,
Dünya gəncliyinə yol salır hələ!
Belə qurulubdu, gedəcək belə
Sönə bilməz Ayı, Günü dünyanın.

Adəmdən bəriyə belədir adət,
Hər kəs öz dövründən edib şikayət.
Narazı olmasa boy atmaz xilqət
Qoymaz təməlini yeni dünyanın.

Cürbəcür yapışır dünyadan hərə,
Könül verən də var şöhrətə, zərə.
Ömür keçirmədim bihudə yerə,
Sevgisi yaşadır məni dünyanın.

Pənah uzaq dolan fitnə-fe’lindən,
Anın qədrini bil, qoyma əlindən.
Cənnət deyilənin minbir ilindən
Şərəflidi bircə günü dünyanın.

DÜNYA

Hər anı şirindi, hər üzü gözəl
Günəşli, yağışlı, küləkli dünya.
Bir yanı bahardı, bir yanı xəzəl,
Xərabəli, abad, çiçəkli dünya.

Nə nemət bəxş etsə qaytarıb alır,
Kim necə oynasa ona əl çalır.
Bəzən işlərinə Şeytan mat qalır,
Ağıllı, ismətli, kələkli dünya.

Haqqın özünü də yanıyır biri,
Hamının yerini tanıyır biri,
Hər işdə özünü qınayır biri,
Nadanlı, insanlı, mələkli dünya.

Hər kimin ki, qurşağını bağlayır,
Yarımamış şiş götürüb dağlayır.
Əlindən bir gülür, minbir ağlayır,
İxtiyar, nocavan, bələkli, dünya!

Məlum deyil kim qazanır, kim yeyir;
Kimdi tikən ipək paltar, kim geyir.
Pənah tamaşaçı, ərənlər deyir
Böhtanlı, xəyallı, diləkli dünya.

BAHARDA

Dünya cana gələr, varlıq oyanar,
Min cür əlvan çiçək bitər baharda.
Yalçın qayalar da əlvan boyanar,
Gül açar yol-cığır, itər baharda.

Quşların şərqisi göyə yüksələr,
Hər bulaq bir cürə zümzümə elər.
Meh gələr, yarpaqlar nəğmə bəstələr,
Hər tərəf dil açar, ötər baharda.

Dalğa-dalğa yağış gələr, gün gələr,
Qövsi-qüzeh hər könülə nur ələr.
Ana yurda sevgim birə min olar,
Gəzərəm Məcnundan betər baharda.

Gecə-gündüz xəyal yarı əzizlər,
Dil insafa gələr, baxışar gözlər.
Daha rəvan olar, birləşər izlər,
Hicranın şahlığı bitər baharda.

Dayandırmaq istəyirəm hər anı,
Könlüm qucmaq istər bütün dünyanı.
Dost, qardaş görürəm hər bir insanı,
İnsan kamilliyə yetər baharda.

Gəldi bahar, pöhrələndim, göyərdim,
Əridi qar kimi, bir qaldı dərdim.

O insafsız yola gəlsə deyərdim
Tapılmaz həsrətdən ətər baharda.

Hələ qan çilənir gündə min kərə,
Əbədi bir səhər gələcək yerə.
Həyat hər an gözəl, ancaq bəşərə
Daha uzaq olsun xətər baharda.

LALƏ

Nə xoşdur qədəmin, ay bu dağların
Həm nazlı gəlini, həm şahı lalə!
Hüsnün camalına bənzədi yarın,
Qopardı sinəmdən min ahı, lalə!

Çəmənə ilmələr sal qırmızıda,
Vallah, möcüzədi xal qırmızıda,
Gəl ki, dağlar itsin al-qırmızıda,
Alışsın axşamı, sabahı, lalə!

Geç açdın, silməmiş könlümdən pası
Nə tez solub getdin, ay od topası?
Hicranın uzunu, vəslin qısası;
Nədir sevənlərin günahı, lalə!

İbrət alaq müdriklərin səsindən
Zər qədrini zərgər bilər, eşit sən.
Qoru camalını yad nəfəsindən,
Əğyar üzsün səndən tamahı, lalə!

Əzəldən vurğunam, vurğunam sənə,
Səcdənə durmuşam mən dönə-dönə.
Əhdi-peyman edək görüşək yenə,
Çatdır səadətə Pənahı, lalə!

BAKI

Sənə layiq tə’rif yoxdu dünyada,
Sən ki şeriyyətin özüsən, Bakı!
Hüsnünə heyrandı yaxın da, yad da
Hər duyan ürəyin közüsən, Bakı!

Ağzı ballı əncir, kəhraba şanı –
Onlara tay gələn bir nemət hanı?
Adın nəğmələrdə gəzir dünyanı,
Ellərin söhbəti, sözüsən, Bakı!

Əzəldən təmizdi, safdı ilqarın,
Hər xoş məramlı el qardaşın, yarın.
Dostluğa köklənib kamanın, tarın
Bu ülvi amalın duzusan, Bakı!

Hərdən xəzri kimi dəliqanlısan,
Hərdən giləvar tək xoş nisanlısan.
Yazılır tarixə ömründən hər an,
Bəşərin ən nurlu izisən, Bakı!

Abşeron qumları loğman, birinci,
Harda var onun tək özgə bir inci?
Pənahın varlığı – eşqi, sevinci,
Vuran qəlbi, görən gözüsən, Bakı!

DAĞLARIN

Ana laylasıdı əzəldən bəri,
Qoşma, bayatıdı dili dağların.
Necədi ruhumuz, kimdi azəri;
Yaşadır, yaşadar eli dağların.

Zimistan adlayıb güləndə göylər,
Hər kiçik yamaca min xalı sərər.
Təmiz yağış əmər, aydın gün içər,
Min dərman bitirər beli dağların.

Yay olar sığınar hər varlıq ona,
Yığar qucağına olar bir ana.
İl uzunu həyat verər arana
Çeşmələri, suyu, seli dağların.

Əgər qucağında dincəlsən bir an
Hər dərdə, azara yazılar fərman.
Təkcə kəkotusu min dərdə dərman,
Loğmandı, açıqdı əli dağların.

Birdən yağış gələr başlayar tufan,
Birdən də kəsilər açılar hər yan.
Döşüylə sürünər süd rəngli duman,
Çiçəkdən toxunar tülü dağların.

Özüm də bilmirəm bu hikmət nədir;
Xəyal hey dolanıb seyrinə gəlir.

Qoynu maqnit kimi məni cəzb edir
Hərdən quzu, hərdən dəli dağların.

Pənah budağından qopan bir yarpaq,
İstər ki, qoynunda uyusun ancaq;
Artsın sinəsində bir ovuc torpaq,
Hər bahar bir dənə gülü dağların.

ÇATMASA

Ürəkdən gəlməyib demək nəğmələr,
Dillərə düşməsə, elə çatmasa.
Bəstələrim hansı qəlbə nur ələr,
Bəmə hakim olub, zilə çatmasa?!

Hara nəzər salsaq, görürük ki biz,
İşıq zülmət ilə doğulub əkiz.
Belə təravətli olmazdı, şəksiz,
Bülbülün fəğanı gülə çatmasa.

Yayda dərman kimi saxlayır dağlar,
Qışın ortasında kimə gərək qar?
Hər şeyin həyatda öz məqamı var,
Şanə nəyə gərək telə çatmasa?!

Həyatın anası Günəşə alqış,
Onsuz öz yerindən tərpənməzdi qış.
Səfərbər edərmi elləri çağrış,
Tufanı boğmasa, selə çatmasa?!

Eşqə köklənibdi söhbətim, sözüm;
Bir an ondan yana dönməyib üzüm.
Səadətə təməl olarmı dözüm,
Ayı dolanmasa, ilə çatmasa?!

DEYİL

Məhəbbətlə keçsə ilin bir anı,
Kim onu ömürdən sayası deyil?!
Yüzdə də həyata bağlar insanı,
Ürək məhəbbətdən doyası deyil.

Qəlbdəki duyğunun eşq olsa adı,
Doğma edərmi yaxını, yadı?
Məhəbbət aləmi elə dünyadı,
Onu biganələr duyası deyil.

Elə ki, baxışlar bir-birin anlar,
Əqlim ürəyimi hey söyüb danlar;
Yaxşısan yaxşı qal, axı yamanlar
Yamanlığı yerə qoyası deyil.

GÖZƏLLƏRƏ

Xeyir-duasını ellərdən alır,
Yaxın düşə bilməz şər gözəllərə.
Gözəl ömür boyu gözəl də qalır,
Şair könlü baxır tər gözəllərə.

Onlardı cahanda əvəzsiz gövhər,
Eşq üçün onlara borcludu bəşər.
Baxma ki, şair az, çoxdu gözəllər,
Canım qurban olsun zər gözəllərə.

Pənah, bəxtiyarlıq libası geyin,
Daha inləməsin könlündə neyin.
Ağılla yerini tanı hər şeyin,
Vurulsun ürəklə, sər gözəllərə.

SAZ

Gül açır yaxşılıq, solur yamanlıq,
Bəşərə səadət dilədikcə saz.
Dünyadan didərgin düşür yamanlıq,
Dörd yana al şəfəq çilədikcə saz.

Misri yağıların bağrını dəlir,
Kərəmin şöhrəti ərşə yüksəlir,
Dədə Qorqud bizi salama gəlir,
Aləmə eşq odu ələdikcə saz.

Ay Pənah, saflaşır qəlbim, vicdanım,
Səadət gölündə üzür dörd yanım.
Ömürdən sayılır hər keçən anım,
Məni öz eşqinə bələdikcə saz.

İSTƏRƏM

Dedin, şair gərək duysun cahanı;
Mən eşqə nəğməkar olmaq istərəm.
Bütün ürəkləri, bütün dünyanı,
Şahnaza kökləyib çalmaq istərəm.

Eşqin çınqısından alışıb sinə,
Min ömrüm olsa da sönməzdi yenə.
Hicran da vüsal tək şirindi mənə,
Onları bola-bol almaq istərəm.

Bu sevda əzəldən alıb qəlbimi,
Leylilər, Əslilər çalıb qəlbimi,
Sevgi adlı oda salıb qəlbimi,
Dünyada Pənah tək qalmaq istərəm.

ÜRƏK

Mərdi-mərdanədi tutduğun hər iş,
Görmədim gizlənir, sinirsən, ürək!
Eşqin köhləninə dinclik verməmiş,
Qayıdıb yenidən minirsən, ürək!

Gah Məcnun tək səhraları anırsan,
Gah Kərəm tək eşq oduna yanırsan,
Gah Sən’an tək din-imanı danırsan,
Gah da Koroğluya dönürsən, ürək!

Əzəldən duyğunun meydanı gendi,
Bülbül nəğmə dedi, hər telin dindi.
Sevinci sevincin, qəmi qəmindi,
El ilə həmahəng dinirsən, ürək!

Qovub yollarımdan dumanı, çəni,
Sənsən zirvələrə qaldıran məni.
Qoparıb sinəmdən ataram səni,
Görsəm zirvələrdən enirsən, ürək!

Bəhrəsiz günlərdən düşdü saça dən;
Necə deyim gəldi, getdi ömürdən?!
Təzə köklənirsən eşqə hələ sən,
Kim deyir ki, artıq sönürsən, ürək!

BABAM

Göy kimi gurlayıb qovğa günündə
Yağının qəddini əyərdi babam.
Bəlkə də, Koroğlu nəslindən idi,
Az qala buluda dəyərdi babam.

Onda Qoç Nəbinin hünəri vardı;
Ovunu gözündən atıb vurardı.
Gen gündə bir yanda susub durardı,
Dar gündə sözünü deyərdi babam.

Ona meydan idi dağ da, aran da,
İndi də söhbəti gedir hər yanda.
Ürəklə durardı el qulluğunda,
Namərdi, alçağı döyərdi babam.

Əkiz qardaş idi ədalət ilə,
Ülfət bağlamışdı səadət ilə.
Yüz il ömr elədi bir adət ilə,
Mənduləli çuxa geyərdi babam.

Gec-tez qeyrət, hünər doğacaq ana,
Onlar işləyibsə iliyə, qana.
Neçə nəticəsi gəldi cahana,
Birində yenidən göyərdi babam.

VÜSAL

Çox əzabdan sonra görüşdük bir gün,
Min elə əzaba dəyərmiş vüsal.
Ağılla döyüşdə qəlb çıxdı üstün,
Dağın da qəddini əyərmiş vüsal.

Ona məhbəsdə də can atırıq biz,
Odur hər ömürdə ən işıqlı iz.
Zaman da önündə qalarmış aciz,
Qışda da al-əlvan geyərmiş vüsal.

Bütün arzulardan öndə dayanır,
Həyat yollarında günəş tək yanır.
Görsən yalçın qaya əlvan boyanır,
Deməli orda da göyərmiş vüsal.

1111111247899
(11.12.1940)



_____________Milli Kitabxana_____________

69

HİCRANIN

Eşq ilə birlikdə qazanırıq biz,
Yurd salır ürəkdə közü hicranın.
Səadət olarmı bu qədər əziz,
Qalmasa ömürdə izi hicranın?!

Vurğun könül nədi, çiçəkli bir yaz,
Həmdəmi gül, bülbül, bir də telli saz.
Əğyar qapısını bilməz, tanımaz,
Seçir aşiqləri gözü hicranın.

Onun sayəsində ürək yüksəlir,
Artıb çoxaldıqca təpər də gəlir.
Nə yalvarış duyur, nə minnət bilir,
Yaman boz olurmuş üzü hicranın.

Onun da qədrini biləsən gərək;
Taki sevgi gəlsin, cövrünü görək.
Səadətə layiq olanda ürək,
Yer verir vüsala özü hicranın.

Ömrə gətirsə də fəryad, aman, ah,
Onun qüdrətinə heyrandı Pənah.
Əgər bir gün onsuz açılsa sabah,
Qalacaq söhbəti, sözü hicranın.

DÜNYA

Düz yoldan azırıq göz görə-görə,
Ağlayaqmı dünya, güləkmi dünya?!
İnsanlıq nə şeydi, onu bir kərə
Unudaqmı dünya, biləkmi dünya?!

İblis işindədi, dayanmır bir an,
Ölüm səngərinə çevrilir hər yan.
Gör kimdi əlindən çəkib aparan,
Arzudumu dünya, kələkmi dünya?!

Xeyirlə şər cütdü, əzəldən bəri,
Hərəsi bir yola çəkir bəşəri.
Gözümüz aydınca görürsə şəri
Saxlayaqmı dünya, siləkmi dünya?!

Az qalır ki, həyat qərq olsun selə,
Geriyə də yol var, gec deyil hələ.
Aydın qoyulubdu du gün məsələ
Yaşayaqmı dünya, öləkmi dünya?!

Yetənin boynuna salma qolunu,
Tanı dələduzu, eşit ulunu.
Bu daşlı-kəsəkli həyat yolunu
Qayıdıb yenidən gələkmi dünya?!

DEYİL

Ana təbiətə kəc baxma, insan,
O, elə rəftarı götürən deyil.
Onun qulluğunda dayan hər zaman,
Halal zəhmət ki var, itirən deyil.

Həyatı qorumaq, yaxşı düşün bir,
Xilqətin ən böyük dərdi, səridir.
O, bütün cahanın şah əsəridir
Bəlkə də bir daha bitirən deyil.

Varlığın nicatı səndədi, inan,
Bu yolda döyüşdən çəkişmə bir an;
İdrakla qələbə qazanmalısan,
Onu göylər sənə yetirən deyil.

Mənəm deyənlərdən soraq qalmadı,
Tarixdə lənətlə çəkilir adı.
Dünya ağalığı quru xülyadı,
Öləcəkdir, bəhrə gətirən deyil.

MANAT

Kimidə rüşvətsən, ürək qanısan,
Kiminin zəhməti, tərisən, manat!
Kiminin varlığı, eşqi, vicdanı,
Kiminin əlinin kirisən, manat!

Adicə kağızdan yaransan da sən,
Qüvvədə küləksən, bir dağ selisən.
Korun görən gözü, lalın dilisən,
Axmağın ağıllı sərisən, manat!

«Əliylə yaranıb yazıq insanın»
Allahı olubsan bütün dünyanın.
Amma saf ürəyin, təmiz vicdanın,
Sanma ki, milyonda birisən, manat!

Buna şübhə yox ki, bilir hər insan,
Dünyadan tez köçür hər yaxşı olan.
Sən isə iblissən, yamansan, yaman,
Odur ki, əbədi dirisən, manat!

Pənaha anlamaq deyildir çətin,
Qıfılı olubsan hər həqiqətin.
Onunçun yanında yoxdur qiymətin,
Baxma ki, xəsisin pirisən, manat!

1964

NƏ LAZIM

Sevda oxlarına tuş olsa könlün,
Gizlənmək nə lazım, sinmək nə lazım.
Eşqin göylərinə yüksələ bilsən,
Qayıtmaq nə lazım, enmək nə lazım.

Qoru səadəti, əzəldən bəri,
İtəndə bilinir onun dəyəri.
Dikilsə gözünə yarın gözləri
Danışmaq nə lazım, dinmək nə lazım.

Sevən ürək məşəqqətlər quludu,
Əzəldən sevginin taleyi budu.
Ay Pənah, qəlbində bu eşqin odu
Yan-yana bildikcə, sönmək nə lazım.

ÖZ YERİNDƏ

Xoşdur mənə gülüm, nə kərəm etsən;
Hicran öz yerində, naz öz yerində.
Könül sevən göyçək, məğzinə yetsən,
Dul öz yerindədi, qız öz yerində.

Zər zərdi torpaqlar altda qalsa da.
Gül yenə də güldü, rəngi solsa da.
Duyanlara hər an şirin olsa da
Qış öz yerindədi, yaz öz yerində.

Özünə yanmasan kim yanacaqdır?
Kiməsə yanmasan kim anacaqdır!?
Ocaq müqəddəsdir, ocaq ocaqdır,
Tüstü öz yerində, köz öz yerində.

Əsl qiymətini bilməkçün şeyin
Gərək araşdırsın, ayırsın beyin.
Həqiqət deyildir hər eşitdiyin,
Qulaq öz yerində, göz öz yerində.

Elə kəc baxanlar gec-tez alçalır.
Eli düşünənlər mütləq ucalır.
Elin yaddaşında yazılır qalır
Əyri öz yerində, düz öz yerində.

İqbaq harda isə toxunur daşa,

Ömür cənnət deyil bil başdanbaşa.
Həyata gəlmisən insan tək yaşa
Ağla öz yerində, süz öz yerində.

Düzlər düz olmazdı, arifsən inan
Verməsə həyatda çətin imtahan.
Ay Pənah, əzilsə həqiqət bir an
Vuruş öz yerində, döz öz yerində.

VAR

Elə bil ki, dil açmışam yenidən,
Sinəm dolu deyilməli sözüm var.
Qorxmuram həyatın sərt yollarından,
Canda təpər, dizlərimdə dözüm var.

Şikar vurub soymamışam hələ mən.
Daş üstə daş qoymamışam hələ mən.
Heç ne’mətdən doymamışam hələ mən
Ana yurdun gözəlində gözüm var.

Çapma kor-korana, gözlərini sil,
Tanı dostlarını, düşmənini bil.
Eşqim əbədidir, ötərgi deyil,
Ömür boyu isitməyə közüm var.

Adam var yaxşı şey gözünü tökür.
Adam var qurmaqçün dağıdır sökür,
Ulu tanrı, kərəminə min şükür;
Rüstəmim var, Abdullam var, izim var.

Həyatın mənası deyil zil, xalı;
Ay Pənah, axtarma dövləti, malı.
Qoy olsun hamının ipəyi, şalı,
Mənim bəzənməyə halal bezim var.

1984

KÖLGƏLİ

Kimdən bu dünyada nişanə qaldı,
Yaşı adlasa da yüzü, kölgəli?!
Namərdin hər sözü böhtandı, aldı,
Mərd kişilər deməz sözü kölgəli.

Hirsli başda ağıl olmaz dünyada,
İnsana dilindən yetişər qada.
Əlac yoxdu, de eşqinə əlvida,
Yar yanında olsan gözü kölgəli.

Heç bir çətinliyə çarəsiz demə,
Könül ver şadlığa, yol vermə qəmə.
Kim bilmir ki, nur çiləməz aləmə
Pənah, olsa Ayın üzü kölgəli.

QIZLAR

Aman allah, çiçək kimi, gül kimi
Dağılıb yenə də düzlərə qızlar.
Ömür dedikləri bu keşmə-keşdə,
Ümiddi, nicatdı bizlərə qızlar.

Bəxt gətirə, öz tayını seçəsən,
Ləblərindən abu-həyat içəsən.
Yanlarından necə sakit keçəsən,
Bal, şəkər əziblər sözlərə qızlar.

Varlığım asılıb qalmışdı darda,
Deyərdim mən harda, məhəbbət harda!
Ən mətin, ən dönməz qəhrəmanlar da
Yumşalıb ram olur sizlərə qızlar.

Adəmdən bəriyə yazıq xilqətin
Keçdiyi yolları çətindən çətin.
Kamil əsərisiz siz təbiətin,
Sürmə nə gərəkdi gözlərə, qızlar.

Axıracan sultanlıqdan enməyin,
Həyat verən atəş olun, sönməyin,
Hər biriniz bir ifritə dönməyin.
Həya toru çəkin üzlərə qızlar.

Etsək də şikayət, çəksək də yüz ah,
Yenə də bizdədir, bizdədir günah
Qovmayın kənara, yalvarır Pənah,
Qurban edin onu dizlərə qızlar.



_____________Milli Kitabxana_____________

79

BU QIZLAR

Həyatda onlar tək bir gövhər hanı,
Dünya boyda səadətdi bu qızlar!
Məhəbbət bağının şahı, sultanı
Şe’riyyətdi, ülviyyətdi bu qızlar!

Birisi məhəbbət ilahəsidi,
Səadətdi biri, eşqin səsidi.
Hər biri əvəzsiz nur danəsidi,
Binasından xoş xilqətdi bu qızlar!

Elə çiçəkdilər, xəzansız, solmaz.
Duyan ürək əsla biganə qalmaz,
Aslanın erkəyi, dişisi olmaz
Cəsarətdi, mətanətdi bu qızlar!

İpəkdən də zərif ürəkləri var,
Saf arzu, amalı, diləkləri var.
İncə zarafatı, kələkləri var.
Mərifətdi, ləyaqətdi bu qızlar!

Təmiz duyğularla alışar, sönməz,
Pənahın gözündə ucalar, enməz,
Əhdə e’tibarlı, dostluqda dönməz,
Başdan başa, məhəbbətdi bu qızlar!

KAMANDAR

Gitaranı atıb saza qayıdan
Övladına qurban olum, ey Vətən!
Ən kədərli ürəyə də sazınla
Sən al şəfəq salasısan, Kamandar!
Pənahın qəlbini xoş avazınla
Həmişəlik çalasısan, Kamandar!

Vətəndaşlıq üçün əvvəlcə gərək,
Elin sənətinə köklənsin ürək.
Olsa şad, niskilli, ürəyi kövrək
Həmdəm, həmdərd olasısan, Kamandar!

Cəngi çalsan Koroğlu tək yeyinsən,
Ruhanidə düşünən bir beyinsən.
Yanıq Kərəmiylə dinsən əgər sən
Bulud kimi dolasısan, Kamandar!

Bu haq vergisidi bələkdən gəlir,
Xoş arzu amaldan, diləkdən gəlir.
Barmaqlardan deyil, ürəkdən gəlir
Ürəklərdə qalasısan, Kamandar!

Şe’rim səsləşəydi xoş avazınla,
Qışda gətirdiyin güllü yazınla.
Həm kövrək, həm dönməz telli sazınla
Bu ellərin balasısan, Kamandar!

BİLMƏRƏM

Özgə hesabım var, dünya, səninlə
Sənə elə-belə gələ bilmərəm.
Haqqıma çatmamış bu gündən belə,
Sevinə bilmərəm, gülə bilmərəm.

Tarix türkəm deyə məndən söz salıb;
Bu adla şöhrətim ərşə ucalıb.
Orxan - Yeniseydə daşlaşıb qalıb,
Onu yaddaşımdan silə bilmərəm.

Ay Pənah, ədalət meydan almamış,
O tay, bu tay yenə bir el olmamış,
Bir gecə Təbrizdə qonaq qalmamış
Dünya dağılsa da ölə bilmərəm.

BİLƏSİSƏNMİ

Sənə könül versəm, ay nazlı pəri,
Sən onun qədrini biləsisənmi?
Sevinci, şadlığı, qəmi, kədəri
Mənimlə tən yarı böləsisənmi?

Qananın canını alır gözəllər,
Qanmazın əlində solur gözəllər.
Bir şahlıq taxtında olur gözəllər,
Endirib yanıma gələsisənmi?

Ay Pənah, həyata gəlmək gözəldi,
Həyatın qədrini bilmək gözəldi.
Səadət yolunda ölmək gözəldi,
Gülüm, lazım gəlsə öləsisənmi?

DEYƏSƏN

Sökülür bir ömür gözlədiyim dan,
Ömrümə al səhər gəlir deyəsən.
Hicrandan, həsrətdən xilas tapır can,
Daha bəxt üzümə gülür deyəsən.

Hicran da, həsrət də xoş adət idi,
Çünki, həyat adlı səadət idi.
Sevdasız günlərim bir dəhşət idi,
Bəxt alıb bir yolluq silir deyəsən.

Deyir, bəsdi yandın Səməndər kimi,
Daha inləməsin qəlbinin simi.
Böyük səadətin qoyulur himi,
Alıb vüsal payı bölür deyəsən.

Bir qanan əlində olsa ixtiyar,
Həyatda bəxtiyar olmağa nə var?!
Mənə təbəssümlər payladıqca yar
Əğyar paxıllıqdan ölür deyəsən.

Qovuşmaqdan ötrü xoşbəxt dövrana
Vallah gərək deyil şahlıq insana;
Qurbanı olduğum o nazlı sona
Pənahın qədrini bilir deyəsən.

BAĞIŞLA

Mənim xəzan ürəyimin səsinə
Qönçə qəlbin oyandısa, bağışla!
Dedim könlün bəlkə eşqlə isinə,
Odlarında, o, yandısa, bağışla!

Nə deməkdi sevda yolu, məhəbbət,
Necə çətin qazanılır səadət,
Sevən qəlbə yanmaq olur bir adət, -
Sənə vaxtsız əyandısa, bağışla!

Camalından rəng alırdı gül, çiçək,
Adın ilə bağlanırdı min dilək.
Gəlişimlə sultanlığın, ey mələk,
Qurtardısa, dayandısa, bağışla!

Əğyara bax, əsiridi şeytanın,
«Qiymətini» yaxşı bilir hər anın.
Sənin könlün cənnətmisal dünyanın
Əzabını duyandısa, bağışla!

Çoxlarına bir xəyaldı kainat,
Nə vecinə hara gedir bu həyat.
Qəlbin hicran əzabına olub şad
Pənah kimi uyandısa, bağışla!



_____________Milli Kitabxana_____________

85

SƏNİ GÖRDÜM

Səni gördüm ürəyimə doldu qor;
Birdən birə Məcnun oldum məndəmi?!
Sevən qəlbin öz tayına yolu var,
Bu duyğunu yaşayarsan səndəmi?

Köklənibdi ürək sənə, dil sənə,
Bir sözünlə bağlayardım bel sənə.
Varım-yoxum qurban olsun gəl sənə,
Sən eləcə durasısan gendəmi?

Bu ayrılıq bitəcəkmi nəhayət?
Hicran, həsrət itəcəkmi nəhayət?
Bir aydınlıq yetəcəkmi nəhayət,
Yoxsa elə qalasıyıq çəndəmi?

Müqəddəsdi məhəbbətin xisləti,
Həyat özü belə qoyub adəti;
Aşiq olan gizli çəkir həsrəti,
Əğyar kimi çıxım durum öndəmi?

Məhəbbətdən bülbül olub ötən var,
Qərib kimi qəriblikdə itən var.
Pənah, görən sevdiyinə yetən var,
Yoxsa, elə hamısı mən gündədi?

OLMUR

Min lə’nət desəm də gündə şeytana,
Səni layiqincə duymasam olmur.
İnsan sevmək üçün gəlir cahana,
Odur ki, sevgiyə uymasam olmur.

Bilirəm haqsızam sevməkdə səni,
Haqqın var divanə sayasan məni.
Səni görmədiyim hər dəqiqəni
Sayıram, əzizim, saymasam olmur.

Kim deyir, saralıb solur məhəbbət?
Kim deyir, keçmişin olur məhəbbət?
Təzəcə kamala dolur məhəbbət,
Pənah, canı qurban qoymasam olmur.

ELƏMƏ

Ömrün payızında vurulmusan sən,
Könül, dərd eləmə, xiffət eləmə.
Yüz yaşda məhəbbət keçsə ürəkdən,
Elə olmalıdı, heyrət eləmə.

Sevgiyə köklənsin iliyin, qanın,
Çalış ki, keçməsin onsuz bir anın.
Sevənlər əşrəfi olur dünyanın,
Taki sev, heç kəsə nifrət eləmə.

Məhəbbətə layiq zirvədə dayan,
Onun şö’ləsiylə al-əlvan boyan.
Eşqin odlarında layiqincə yan,
Bunu bildirməyə cür’ət eləmə.

Bir dəfə sevmisən, bilirəm, əvvəl,
Artıq o duyğular olub bir xəzəl.
Olsun, bir dəfə də bu meydana gəl,
Sevib sevilməyi adət eləmə.

Baxma varlığından qopan fəryada,
Gəzməsin haqqında layiqsiz səda.
Tayını tutmamaq, qoca dünyada,
Ay Pənah, dəhşətdi, dəhşət eləmə!

TƏMƏLSƏN

Çinarın evinə him
qazılması münasibəti ilə

Ay bünövrə, mübarəkdi ilk daşın,
Xəzan bilməz bir bahara təməlsən.
Yüz nədir ki, min yazılsın qoy yaşın,
Sudan duru arzulara təməlsən.

Xudam özü kömək olsun niyyətə, -
Bir məbəd ol saza, sözə, sənətə.
El görsün ki, təmiz ada, qeyrətə,
Düz sevdaya, düz ilqara təməlsən.

Gur yanacaq qucağında bir ocaq,
Günəş özü ona mehr salacaq.
Hər şö’ləsi yazılacaq, qalacaq,
Haqq vergili sənətkara təməlsən.

Başın üstə yurd salacaq mələklər,
Əsəcəkdir müşk qoxulu küləklər.
Çin çıxacaq baldan şirin diləklər,
El dadası şirin bara təməlsən.

Bu gün hələ olmasa da on yaşı,
Odur saz tək möcüzənin sirdaşı
Qoç Rüstəmin, Abdullanın qardaşı
Od oğlu od Xan Çinara təməlsən.

GÖZLƏRİN
R-yə

Yenə öz dilində danışdı, güldü,
Yenə əfsunladı məni gözlərin.
Ruhuma isti bir şəfəq süzüldü,
Dağıtdı dumanı, çəni gözlərin.

Onlar olmasa da piyalə kimi,
Alıb aparmazdı xəyalə kimi?!
Al yanaq üstündə bir halə kimi...
Günəşə bənzədir səni gözlərin.

Yenə bircə anda aldı Pənahı,
Yenə də Pənahın oldu pənahı,
Yenə o sevdaya saldı Pənahı,
Dandırdı imanı, dini gözlərin.

YANMASAQ
Azərbaycanın bütün zəhmətkeşlərini sonuncu
didərgin ev-eşik sahibi olana kimi, bu gündən

e’tibarən, hər ayın üç günlük əmək haqqını
700076 nömrəli hesaba keçirməyə səsləyirəm.

Beşcə gündə qohum yad olasıdı,
Əgər bəd ayaqda onu anmasaq.
Ömrümüzü duman, çən alasıdı,
Onun mə’nasını duyub qanmasaq.

Bu ağır yuxudan doymaq çətindi,
Yaxşı əməllərə uymaq çətindi,
Daşı-daş üstünə qoymaq çətindi,
Mənfur ətaləti əgər danmasaq.

Nakəs bizi rahat qoyası deyil,
Bir yol talamaqla doyası deyil,
Haqqı öz başına duyası deyil,
Hər zaman uğrunda mərd dayanmasaq.

Hələ çox aşağı enəcək vətən,
Xəzan vurmuş bağa dönəcək vətən,
Şam kimi titrəyib sönəcək vətən,
Biz onun yolunda əgər yanmasaq.

İnsan deyilənin imkanı çoxdu;
Qoy acı yad etsin, hər kim ki, toxdu,
Pənah, yaşamağa haqqımız yoxdu
Ellərin dərdini doğma sanmasaq.

1988

DOYMAQ OLARMI

Mən biçarə necə baxmayım sənə,
Gözələ baxmaqdan doymaq olarmı?
Sənə baxan deyir baxaydım yenə,
O qönçə dodaqdan doymaq olarmı?

Minbir çiçək ətri saçan gəlişdən,
Ən kamil musiqi, şaqraq gülüşdən,
O sədəf dəhandan, mirvari dişdən,
Ya əsmər buxaqdan doymaq olarmı?

İpək saçlarının toruna qurban,
Onqlara əsirdi bütün bu cahan.
Cəm et aşiqləri, eylə imtahan,
Heç xallı yanaqdan doymaq olarmı?

Gözəlin oduna yanasan gərək,
Yanmasa saflaşmaz sinədə ürək.
Bircə ömrüm varsa, ey nazlı mələk,
Oduna yanmaqdan doymaq olarmı?

Gözüm gözəllikdən nur aldı, Pənah,
Açıldı ömrümə nurlu bir sabah.
Gözəllərə baxmaq sayılsa günah,
Günah qazanmaqdan doymaq olarmı?

TƏN DEYİL

Gözəl gözlər nurlatsa da gündüzü
Eşqlə dolu adi gözə tən deyil.
Sevgiyə yad gözəllərin gül üzü
Candan sevən çopur üzə tən deyil.

Məhəbbətsiz kim olubdu üzü ağ?
Onsuz çiçək açan deyil bağça, bağ.
Vulkan adlı təpə-dırnaq yanar dağ
Məhəbbətdən düşən közə tən deyil.

Dost danlağı dönüb olsa yanar köz,
Yandırdıqca şəfa verər dayan, döz.
Kim bilmir ki, dildə olan şirin söz
Qəlbdən gələn acı sözə tən deyil?

Bol xəzinə tapar olsa bir insan,
O hesaba qazansa da şərəf, şan,
Öz əlinin qabarından yaranan
Bir geyimlik halal bezə tən deyil.

Pənah, elsiz kim cahanda qoyub iz?!
Elsiz günlər ömür deyil, şübhəsiz.
Lap min olsan eldən uzaq dəmir diz,
Elə bağlı bircə dizə tən deyil.

MƏN

Niyə «cavan» dedin mənə, ey gözəl,
Axı görürsən ki, qocalıram mən.
Sən hardan bilirsən, gəldikcə xəzəl,
Həyat yollarında ucalıram mən?

Kimya aləminə girəndən sonra,
Orda babət dövran sürəndən sonra,
Cavanlığı yelə verəndən sonra
Zaman deyiləndən bac alıram mən.

Ay Pənah, saçımda çoxaldıqca dən
Başımdan dağılıb gedir duman, çən.
Kim nə deyə bilər, bir də görərsən
Sənət dünyasında tac alıram mən.

BİLMİRƏM

Cavansan, gözəlsən, üstünsən məndən,
Odur ki, eşqimi aça bilmirəm.
Qürur da «yox» deyib dolanır gendən,
Sevda dünyasına uça bilmirəm.

Hissim, qəlbim coşub, qilüqalam mən,
Yenə həyat adlı bir sualam mən.
Səni hər görəndə sanki lalam mən,
Günəşəm, ancaq nur saça bilmirəm.

Axı necə açım könlümü sənə,
«Yox» desən ölümdən betərdi mənə.
Açmasam od tutub alışar sinə,
Yolum niyə oldu haça, bilmirəm.

Ömür boyu hər gün axıtsam da tər,
Hələ çalmamışam samballı zəfər.
Mənə qarşı gələn saysız əngəllər
Nə vaxt olmayacaq uca, bilmirəm.

Aşiqlər eşq üçün candan keçibdi,
Ancaq əvəzində hicran içibdi.
Könül milyonlardan səni seçibdi,
Pənah, taleyimdən qaça bilmirəm.

BAKI

Beş gündü qoynundan uzaq düşmüşəm,
Aya, ilə dönüb hər bir an, Bakı!
Həsrətini çəkib, sonra bilmişəm,
Sənsən həyatıma şərəf, şan, Bakı!

Sənsiz keçən günüm bir heçliyə tən;
Atasan, anasan axı mənə sən.
O dəli Xəzrinə vurulan gündən
Durulub qəlbimdə qızıl qan, Bakı!

Kim bağban olubdu gülü sevmədən?
Nəğmə yaranarmı teli sevmədən?
Vətəni sevmədən, eli sevmədən
İnsan ola bilməz yaranan, Bakı!

Pənah yaradır ki, ucalsın başın,
Lazım gəlsə olar bir sapand daşın.
Sənlə olsun deyə Təbriz qardaşın
Qurban deyilibdi ömür, can, Bakı!

BULUDLAR

Birdən çulğalayır göyü az qala,
Elə bil əbədi bitər buludlar.
Birdən də karvan tək düzələr yola,
Uçub ilim-ilim itər buludlar.

Gah dolu yağdırar, gah qarla gələr,
Gah da yağış adlı inci səpələr.
Gah laldinməz olar, gah fəryad elər,
Narahat könlümdən betər buludlar.

Təbiətə çirkab axıdır insan;
Elə bil özünə yağıdır insan.
Göyün köynəyini dağıdır insan,
Sizə də dəyirmi xətər, buludlar?

KƏSİLMƏZ

«Göyçəli Aşıq Ələsgər» kitabı
işıq üzü görəndə.

Sənət bayramıdır, ay ellər, yenə,
O elə seldir ki, dalı kəsilməz.
Əbədi yol alıb həyat eşqinə,
Bərəsi bağlanmaz, yolu kəsilməz.

Ötür qərinələr, dolanır illər,
Ələsgər köklüdü duyan könüllər.
Daşı da dindirir təcnisli dillər,
Şirəsi azalmaz, balı kəsilməz.

Qoşma dünyasında əbədi yazdı,
Ay Pənah, şəninə nə desən azdı.
Ellərin ən yaxın həmdəmi sazdı,
Zili zil, bəmi bəm, xalı kəsilməz.

TƏLƏSMƏ

İldə bir yol belə fürsət tapırıq,
Vaxt yenicə olur yarı, tələsmə!
Qismətimiz nə gətirir, qoy olsun,
Ələ alma ixtiyarı, tələsmə!

Tələsiyib yarı yolda qalmışam,
Nə şan-şöhrət, nə də mənsəb almışam.
Düzəməlli açılmamış solmuşam,
İbrət götür, sənsə barı tələsmə.

Sanırdım ki, qış yetişib, a dildar;
Bu gün sabah başlayacaq boran, qar.
Gətirmisən həyatıma sonbahar,
Qoy uzansın sonbaharı, tələsmə!

Həyat ki var, bir qurulu kamandı,
Ömür oxdu, vaxtsız atma, amandı.
Ən qiymətli, ən əziz şey zamandı,
Yelə vermə belə varı, tələsmə!

Demə yoxdu bu dilbərə tay, Pənah,
Fələk saysın, sən də elə say, Pənah!
Nə olsun ki, gül üzlüdü, ay Pənah,
Yaxşı tanı bu nigarı, tələsmə!

QALIR

Sənli xatirələr nura bürünür;
Tündlərin ələnir, yar, ağın qalır.
Hara baxsam səndən nişan görünür,
Dolabda bir yaşıl darağın qalır.

O mehriban, həssas əllərin hanı?
İpəkdən də zərif tellərin hanı?
Hər dərdimə dərman dillərin hanı?
Ancaq həsrət adlı min dağın qalır.

Düşünmə nə çəkir keçmiş sirdaşın,
Şirin duyğulara qarışsın başın.
Sevincdi, şadlıqdı sənin yoldaşın,
Şükür ki, indi də bu çağın qalır.

Nə vaxt çin çıxıbdı müqəddəs niyyət? –
Aşiq olanlara yanmaqdı adət.
Nə vaxt başa varıb sevgi, sədaqət?...
Neçə yazılmamış varağın qalır.

Pənaham, hicrana dözəsiyəm mən,
Sanma yorulası, bezəsiyəm mən.
Səni ömür boyu gəzəsiyəm mən,
Dilində bir mələr sorağın qalır.

BİLƏRMİ

Könül, azadlıqdan məhrumsa insan,
Cahana eşq ilə baxa bilərmi?!
Məhəbbət dediyin tufanlı ümman,
Qoynuna dönüklər çıxa bilərmi?!

Eyni gözlə görək yaxını, yadı;
Yaxşı əməldədi həyatın dadı.
Əməyə xor baxan insan övladı
Ağ günün əlini sıxa bilərmi?!

Kim özünə çəksə günün ağını,
Abad edən deyil elin bağını.
Yetən səyyah olub öz bayrağını
Uca zirvələrə taxa bilərmi?!

Namərdlər, nakəslər tarix uzunu
Gez-tez xar olubdu, bilirik bunu.
Duymasa işinin haqq olduğunu
Döyüşçü düşməni yıxa bilərmi?!

Həyata baxsa da hamının gözü,
Seçənlər tək-təkdi əyridən düzü.
Əgər tən gəlməsə işiylə sözü,
Pənah el içinə çıxa bilərmi?!



_____________Milli Kitabxana_____________

101

BİZ

Elə gəlib getdin, ay nazlı sona,
Görən deyərdi ki, yəqin yadıq biz.
Ancaq bil ki, ömür çatınca sona,
Bir ürəyə bağlı cüt qanadıq biz.

Həsrətin gözüylə baxır cahana,
Onsuz aşiq yetmir şöhrətə, şana.
Könül bağlasaq da acı hicrana,
Yenə vüsal uman bir səyyadıq biz.

Ürək məhəbbətə qul olsun taki,
Əzabı da xoşdu, bol olsun taki.
Könüldən könülə yol olsun taki,
Axı kim deyir ki, tək fəryadıq biz?!

Həsrət bizi sönməz oda salsa da,
Gündə canımızı yüz yol alsa da,
Daim gözümüzdə qan-yaş olsa da,
Sevib yaşayırıq, demək şadıq biz.

Sevgi dünyasında yanmaqdı adət;
Pənah, elə odur əsl səadət!
Təsadüfi gəlməz sevgi, məhəbbət,
Göylərdə yazılır, bil ki, adıq biz.

DÜYMƏLƏR

Cənnət qapısında cərgələnibsiz,
A şöhrət düymələr, a şan düymələr!
Həyata sizinlə bağlanırıq biz,
Sizlərdən başlayır cahan, düymələr!

Sizlərdən o yana güllü bahardı,
Sizlərdən bu yana borandı, qardı.
Könlümün umduğu gülöyşə nardı,
Yetişib, çatıbdı zaman, düymələr!

Nə qədər aşiqə çıxıbsız yağı,
Nə qədər sinəyə çəkibsiz dağı.
Məndəmi alışım Kərəmsayağı,
Açılın, açılın bir an, düymələr!

Nə sınaq desəniz keçəsiyəm mən,
Nə yol buyursanız seçəsiyəm mən.
Yığışıb dünyadan köçəsiyəm mən,
Əgər verəməsəniz aman, düymələr!

Aşiqə zülm etmək günahdı, günah,
Siz bağlıkən ona açılmaz sabah.
Bundan artıq axı nə desin Pənah,
Qurban olsun sizə bu can, düymələr!



_____________Milli Kitabxana_____________

103

BU DÜNYA

Pərvəriş tapandan, belədi qayda,
Hər gün yeni libas geyir bu dünya.
Aqil cənnət sanıb götürür fayda,
Nadan cəhənnəmdi deyir bu dünya.

Başından aşsa da varın, dövlətin,
Qılığına girmək çətindən çətin.
Poladdan da olsa qəddi-qamətin,
Yenə də yay kimi əyir bu dünya.

Gündə bir bəlaya salar olsa da,
Hicran adlı oda qalar olsa da,
Pənah, şirin canı alar olsa da,
Qoynuna gəlməyə dəyir bu dünya.

1111111247899
(11.12.1940)

BƏNZƏMƏZ

Hərənin arşını düzdü gözündə,
Bu düz ona, o düz buna bənzəməz.
Hərənin varlığı cəmdi sözündə,
Bu söz ona, o söz buna bənzəməz.

Gözəl var görkəmi ürkəkdən ürkək,
Gözəl var, deyirsən mələkdir, mələk.
Ürəyin güzgüsü gözlərdi, demək
Bu göz ona, o göz buna bənzəməz.

Həyat deyiləni keçmə çaparaq,
Hər gülü seyr elə, hər yarpağa bax!
Vəsflik olsa da hər əsmər yanaq,
Bu üz ona, o üz buna bənzəməz.

Azəri oğluna od oldu həmdəm,
Odsuz xanələrdə məskən salır qəm.
Eşq odu yoxdursa, həyat deyil cəm,
Bu köz ona, o köz buna bənzəməz.

Həyat dedikləri bir mö’cüzədir,
Pənah, o meydana layiqincə gir.
Hər yaxşı bir cürə iz qoyub gedir,
Bu iz ona, o iz buna bənzəməz.

DUYULASIYAM

Şirin bir uyğuya bənzəyir həyat,
Sanki səsləsələr anlayasıyam.
Eşqə əsir könlüm olasıdı şad,
Məcnun, Kərəm yollu sayılasıyam.

Min yol inləməsə ürəyin simi,
Canda yaxşılığın qoyulmaz himi.
Hicranın əliylə Nəsimi kimi,
Təpədən dırnağa soyulasıyam.

Ədalət deyilən gələsi olsa,
Pisliyi dünyadan siləsi olsa,
O şux da qəlbimi biləsi olsa
Necə ki, layiqdi duyulasıyam.

Bir yol seçmişəm ki, çətindən çətin,
Durmuşam uğrunda mətindən mətin.
Ey iblis, anla ki, puçdu niyyətin,
Sanma söküləsi, oyulasıyam.

Ay Pənah, heçliyi seçəndən sonra,
Əcəl şərbətini içəndən sonra,
Yığışıb dünyadan köçəndən sonra
Bir gün öz yerimə qoyulasıyam.

GÖRƏK

Taleyimlə barışmışam, ay xanım,
Məni dara çəkəsisən, çək görək!
Səməndər tək yansın deyə bu canım,
Hicran odu tökəsisən, tök görək!

Ürək ki var, bağlandımı bir kəsə,
«Can» yerinə qəbul edir «çor» desə.
Könül bağım vüsal dilər, sən isə
Yalnız həsrət əkəsisən, ək görək!

Qiymətini bilməyəndə yar yarın,
Xəzan başlar ortasında baharın.
Qayda belə qoyulubdu, əğyarın
Daş qəlbini tikəsisən, tik görək!

Məni məndən ayrı salan bu eşqə,
İqtidarım tamam alan bu eşqə,
Hicranı da şirin olan bu eşqə,
Necə əncam çəkəsisən, çək görək!

Pənah, xoşdu nə zillətlər çəkmişəm,
Eşq bağında qızıl güllər əkmişəm.
Ömür boyu eşqə saray tikmişəm,
Sənsə onu sökəsisən, sök görək!

ÇİNARLAR

Gəncənin, Göyçayın küçələrində
Özgə əzəmətlə durur çinarlar.
O qədər yaşayır dünya üzündə,
Tarixin özünü yorur çinarlar.

Gecə öz köçünü haylayan zaman
Onların başında sökülmürmü dan?!
Şirəni torpağın yeddi qatından
Kök atıb hünərlə sorur çinarlar.

Beşbarmaq yarpaqlar elə ki, əsir,
Sərin kölgəsinə könül tələsir.
Gecələr qoynunda, fikir verin bir,
Sərçələrə saray qurur çinarlar.

Duruşları dözüm, hünər, dəyanət;
Baxanın qəlbini bürüyür heyrət.
Yəqin ki, sizlərdən götürüb xilqət
Vüqar, əyilməzlik, qürur, çinarlar.

Yazda geyinəndə yaşıldan donu,
Pənah o şuxların olur məcnunu.
Sizə balta çalan, bilsin ki, onu
Elin sağ qoluna vurur, çinarlar!

OLSAN

Bu dünya durduqca yaşayasıdı,
Sən hansı şe’rimin anası olsan.
Məni heçliklərə daşıyasıdı,
Eşqimi əyləncə sanası olsan.

Gərəkdir ki, hərdən yarı yar ana,
Yoxsa eşq deyilən işləməz qana.
Ömrü tam verərdim eşqin oduna,
Sən ona bircə an yanası olsan.

Kim eşqə can versə demək bəşərdi,
Gülü qanqal sanan əlbəttə xərdi.
Göy-gölün özü tək gözəlləşərdi,
Könlümün gölünün sonası olsan.

Baxma eşq insana verir ahu-zar,
Onda dünya boyda səadət də var.
Yalnız məhəbbətdə hərarət axtar,
Yayın ortasında donası olsan.

Dünya ne’mətində gözü qalarmı,
Yazıb yaratmağa sözü qalarmı.
Həyatda bir qətrə izi qalarmı,
Əgər sən Pənahı danası olsan?!

BİLMƏDİN

Bir dünya mövcuddu, sevgi dünyası, -
Sən onun sakini ola bilmədin.
Şeytan oyaq imiş, aldı qisası,
Dolanıb qayıtdın, qala bilmədin.

Bir aydın, alyanaq səhərdə idik,
İldırım sürətli kəhərdə idik,
Ağ günlərə gedən səfərdə idik,
Döndün bir naməlum yola, bilmədin.

Tale günümüzü yazmışdı ağa,
Çiçəkli düzəndən üz tutdun dağa.
Dedim irəli get, yönəldin sağa,
Fırlanıb qayıtdın dala, bilmədin.

Səninlə dünyada ucalasıydım,
Sənət dünyasında tac alasıydım.
Dünyanı qocaldıb qocalasıydım,
Məni saldın daldan dala, bilmədin.

Əlvida, əlvida, ay körpə fidan!
Əlvida, canımdan qopub gedən can!
Əlvida, ömrümdə ən işıqlı an,
Pənahı bələdin bala, bilmədin.

AŞIQLARIN GÖZÜDÜ

Tovuzlu Aşıq Ələsgərə

Qismət oldu bir aşığı dinlədim,
Aman allah, bu səs necə səs idi?!
Gah sevindim, gah Kərəm tək inlədim,
Ömür boyu ürəyimin bəsidi.

Çalğısında tufan oldu, sel oldu,
«Göyçə gülü» ürəyimdə gül oldu.
«Kərəmi»də eynim yaşı göl oldu,
Dedim, zalım, gəl az dağla bizi di!

Oxuduqca dərdlərimiz azaldı,
Ən duyğusuz ürəklər də yuxaldı.
Sənətindən layiqincə bac aldı,
Sandım, Aşıq Ələsgərin özüdü.

Bəstə boyda dağ vüqarı gəzdirir,
Cəhcəhində novbaharı gəzdirir.
Hikmətində ixtiyarı gəzdirir,
Hər kəlməsi ərənlərin sözüdü.

Pənah Göyçə, dəyanətlə oxuyan,
Məharətlə, hərarətlə oxuyan.
Bülbül kimi məlahətlə oxuyan,
Ələsgərdi, aşıqların gözüdü.

YARANAN DEYİL

Xoşbəxt o kəsdir ki, onu yar anır,
Kim məni ansa da yar anan deyil.
Ömür dedikləri andan yaranır,
Sevdasız keçirsə, yar, an an deyil.

Aşiq eşq oduna çalxana, üzə,
Ancaq qönçəsini vaxtında üzə.
Könlüm vurulubdu bir əsmər üzə,
Hər əsmər üzlüyə yaranan deyil.

Sevən qəlb binadan yaranıb elə,
Duymaz duyan deyil, min dərman elə.
Bu da məlumdur ki, əzəldən elə,
Sevgidi can verən yara nan deyil.

Şahiddi göydəki ulduzlar, Gün, Ay,
Sənsiz necə keçir ömrümdən gün, ay.
Şairim, sevirəm deyərmi Günay,
Demək ömürlükdü, yaran an deyil.

Köksümün başını nişan qoy, yar, at,
Xəncər al, qəlbimi kəs çıxar, yar at.
Min bir əzab verib Pənahı yarat;
Şair özgə yolla yaranan deyil.

YARADAN MƏNİ

Yaz gələndə sevən kəslər yar seçər,
Vaxtdı, sən də tərpən, yar, ad an, məni.
Hicranı yelə ver, vüsalı seç, ər,
Qurtar bu mərəzdən, yaradan məni.

Nə müddətdi xəbər yoxdu Dünyadan,
Onsuz məni unut həyat, dünya, dan!
Köç söyləsən, necə köçüm dünyadan,
Elə ki, cəzb edir, yar, adan məni.

Yara vurdun ürəyimə, yar, ala,
İstər sağalt, istər bir də yarala.
Sənsiz heçdim, bunu sayma, yar, ala,
Sən oldun cismimdə yaradan Məni.

Xəncər götür, yar, könlümü yarı yar,
Qurban getsəm sənə, ruhum yarıyar.
Yalvarmaqla sevən deyil yarı yar,
Unudarmı desəm yara «dan məni?!»

Desələr ki, Pənah, səni yar anı,
Qaysaq alar könlümdəki yaranı.
Candan sevən min ildə bir yaranı,
Belə yaradıbdı Yaradan məni.

İNCİDİ

Bir vaxt vardı sevgi məndən o yandı,
Dəli könlüm bir alınmaz İnc* idi.
Eşqə düşdü, uyğusundan oyandı;
Necə deyim bu qismətdən incidi.

Bu halıma ağla bacı, yan ana –
Kim görübdü yadı yada yanan a?!
Diqqətsizsən, canan, sənə yanana,
Bil ki, bu hər dərddən yaman incidi.

Ağ buxaqda qısılıbdı xala xal,
Qibləm sənsən, Məkkəm sənsən xal, a xal!
Ürəyimə heç düşərmi xala, xal –
Mənim yarım ala gözlü İncidi.

Qayda budu arxalanır qışa yaz,
Yaz neyləsin keçibdisə qış ayaz?
Eşqsiz qəlbi qan donduran qışa yaz,
Eşqə düşsə, bir qiymətsiz incidi.

Məhəbbətdi bu dünyada gözəl dən,
Pənah, onu heç qoyarmı göz əldən?
Varlığı oda yaxan gözəldən
Hünərin var kənar dolan, inci di.

*Qala adıdır

QALAYA

Qələm alsan Ələsgər tək qoşma yaz,
Könüllərdə sönməz ocaq qalaya.
Necə gəldi sözü sözə qoşma, yaz,
Bənzər olsun dağ başında qalaya.

Dost dedi ki, çıxart düzə inci di,
Bacarmadım, məndən küsdü, incidi.
Qoşma var ki, hər bir sözü incidi,
Qoşma da var, dəyməz misə, qalaya.

İncidirsə düşəcəkdir söz ünə,
Yaşayarmı can verməsən sözünə?
Biganənin özü nədi, sözü nə,
Beş gün yadda qalmaya ya, qala ya.

Nə qədər ki, ürəyimdə qalasan,
Sağlam ilham, Pənahı da qala san!
Dedim qanda əbədilik qalasan,
İl dözmürsən, heç olmasa qal aya!

1111111247899
(11.12.1940)

İLQARA

Bir də gördün hər yeri ağ bəzədi,
Bir də gördün həsrət qaldı il qara.
Hünərin var fırça götür, bəzə di,
Əvvəlindən ayaq açsa il qara.

Heç kəs bilmir sevgi nədən yaranar,
Yaransa da qismət olmaz yara nar.
Məhəbbətə layiq olsan yar anar,
Məhəl qoymaz ara vuran İlqara.

Yenə yarın seyrə çıxır bə’zən, ər!
Yar taledi, ona layiq bəzə nər.
Pənah, bil ki, dünya əlvan bəzənər,
Əgər canan sadiq qalsa ilqara.

1111111247899
(11.12.1940)

NƏSİMİ

Ellər bilir, aşiq duyur ağ yarın
Qəlbinda var ilk baharın nəsimi.
Yellər əsir sinəsində əğyarın;
Nə sazı var, nə pərdəsi, nə simi.

Candan sevən yara yetmir dünyada,
Elə sevir, qəbul edir dünya da.
Aqil kəslər baş olmayır dünyada,
Dabanından soyulubdu Nəsimi.

Mən Pənaham, xəyanətdən qaçağam,
(Bəd əməldən sən də uzaq qaç, ağam!)
Günəş kimi ləkəsizəm, qaç, ağam,
Soraq eylə, kim görübdü nəsimi?

1111111247899
(11.12.1940)

ÜZÜNƏ

Yenə gün doğacaq obaya, elə –
Axı sığal çəkir Gözəl üzünə.
Onu xəlq eləyib təbiət elə,
Onsuz da heyranıq gözəl üzünə.

Sonsuz hicranından könlüm yaradır,
Şikayət özünə, ancaq yaradır.
Təbiət insanı bəzən yaradır,
Qəlbi büllurdan da gözəl, üzü nə?..

Gözəl hər nə desə ürəyə dəyməz,
Gözlər oxşamasa gözəllər dəyməz.
Gözəlliyi eldən gizləmə, dəyməz,
Gec-tez düşəcəkdi gözəl üz ünə.

Elə yaşa, ötsün şirin səslə sin,
Kim deyir ki, səadəti səslə, sin.
O gün olsun, canan səni səsləsin,
Sevda dəryasında gözəl üz ünə.

Yar odur ki, yarın qəlbini görə,
Ay Pənah, saflaşdır qəlbini gör, ə!
Ellər qiymət qoyur qəlbinə görə,
Olsa da Ay kimi gözəl, üzün, ə!

AY ÜZƏ, ÜZƏ

Könlümdə bir sevda gəlibdi başa,
Könlün o qönçəni ay, üzə, üzə!
Ömrümüz, günümüz çatınca başa
Sevda dəryasında ay, üzə, üzə!

Bir gün mehman olsun bizlərə Gövhər,
Saçsın dil-dodağı min inci, gövhər
Min il torpaq altda qalsa da gövhər
Bir gün çıxasıdı ay, üzə, üzə.

Kimi ətli-qanlı, gümrah can sevir,
Kim saf bədəndə sağlam can sevir,
Kimi mehriban söz, ülfət, «can» sevir;
Mən isə vurğunam ay, üzə, üzə.

Yazsa hesabına yaman söz dilim,
Ürəyim doğransın qoy dilim-dilim.
Bircə arzu bilir, cahanda, dilim
Canımı sənin tək Ay üzə, üzə!

Aylar, illər keçib, zaman yetirib,
Bəxtim də oyanıb yaman yetirib.
Ellər bağçasında bir can yetirib,
Pənah, qıyma özgə, ay, üzə, üz, ə!

SAĞ OLA

Adam var ki, tez köçəydi dünyadan,
Adam da var alacaqdır «sağ ol», a!
Adam var ki, unut onu, dünya, dan,
Adam da var, ömür qoyub «sağola».

Adam var ki, dağ kimidi, keç əy di!
Adam vardı üzü sanki keçəydi.
Yarımçıqlar ölüb yerə keçəydi;
«Sol» deyilsə heç olmasa «sağ» ola.

Hər bir işin gözlə vaxtı dolana,
Yetişdimi, köklən ana, dol ana.
Tək zor ilə insan çətin dolana,
Əvvəl başdan fikir gərək sağ ola.

Bəxt ki yatdı, bil ki, səni yar anmaz,
Yar anmasa alan deyil yaran maz.
Zəhmət yoxsa bir misra da yaranmaz,
İlhamından inci, gövhər sağ, ola.

Əgər işin düz qurulsa əzəldən,
Pənah, yəqin yığasısan əzəl dən.
El dediyin bir sərrafdı əzəldən
Elə dolan el gözündə sağ ol, a!

SİNƏSİNƏ

Adam var ki, dünya boyda
Qəlb qoyulub sinəsinə.
Adam da var yoxdu boy da,
Ürəyi nə, sinəsi nə?...

Adam var ki, hər nə elə
Özü boyda yükdü elə.
Adam da var bütün elə
Sipər edir sinəsin, ə!

Adam var ki, deyək yaşa,
Arxa durur neçə yaşa.
Adam da var dolur yaşa
Ömür boyu sinə-sinə.

Adam var ki, alar yara,
Dal çevirməz ancaq yara.
Adam da var deyər, yar a,
Yerin deyil sinə, sinə ə!

Adam var ki, çəkir ala,
Adam da var olur ala.
Dünya bir də çətin ala
Pənah kimi sinə, sinə.

ALA, ALA

Yazın ortasında, ay sevimli yar,
Qıyma ki, könlümü qar ala, ala!
Ya ona rəhm elə, ya xəncər al yar,
Bürün başdan-başa yar, ala, ala!

Saf məhəbbət bitirəcək inci dən.
Seviləcək yar olduqca incidən.
Hansı sərraf seçə bilər incidən,
Bax elə gözlərin var – ala, ala.

Leylinin rəftarı elə təmizdi,
Sən də rəftarını elə təmiz di.
Günəş kimi qəlbin elə təmizdi
Səni çəkə bilər xar ala, ala.

Məcnun tək, Kərəm tək çəkilsən başa,
Oda elə qalan, olasan baş, a!
Aşiq oldun, ömrün çatacaq başa
Hicran, həsrət adlı nar ala-ala.

Belə yarın yeri ancaq sinədi,
Axı al yanaqdı, mərmər sinədi.
Ayıq ol, ay Pənah, baxma sinnə di,
İmkan vermə onu sar ala, al a!

YARANDI

Aman allah, nə bəladı yamanlar,
Bir biləydim, nədən ötrü yarandı?!
Dünya, onlar səni yaman yamanlar;
Bilirsənmi, bir irinli yarandı?

Elə dil var, könülləri tikəndi;
Əzrayıla necə deyim tikəndi?
Elə dil var, bir zəhərli tikəndi,
Nəştər kimi, xəncər kimi yarandı.

Yamanlığı ağ eləmə bir elə;
Təbiətin əsla deyil sirr elə!
Allah, mənə cəhənnəmdə yer elə,
Əgər görsən könlüm yada yarandı!

Abad olsun o çəpər ki, yar aşır;
Qəlbidisə balta götür yar, aşır.
Bahar gəldi, vüsal bizə yaraşır,
Gülüm, hicran dağlarını yar, andı!

Hər gün yara qurban apar get, ər, sən;
Əsirgəsən, demək gəldi-gedərsən.
Bilirəm ki, özün qurban gedərsən,
Desəydilər, Pənah, səni yar andı.

GÖZƏL ÜZƏ

Sən məni bağladın, ay Ana, elə,
Dedin, o ümmanda gəl gözəl üz, ə!
Tikanlı olsa da, ay ana, elə,
Gülün qiymətini bil, gözəl üz, ə!

Qara teli üzdən a yana elə,
Aşiq bir yol görüb a yana elə.
Gözəl, üz çevirmə ayana elə;
Qiblə kimi baxır el gözəl üzə.

Gəldin biryolluq yox, ay ana elə?
Zəbt etdin könlümü ay ana, elə!
Vüsalı çox deyil, ay ana elə,
İzn ver telində əl gözəl üzə.

Uzatma köməyi, ay ana, elə,
Gözləmə el səni ay ana, elə!
Yanaşı tut, əymə a yana elə,
Axı çox yaraşır gül, Gözəl, üzə!

Pənahı sənin tək Ay ana elə,
Ola hisslərinə ay Ana elə!
Gərək gözəllər də a yana elə,
Yox desə də, canı dil gözəl üzə.



_____________Milli Kitabxana_____________

125

YARANA

Gecə-gündüz Əsli andı Kərəmi,
Layiq ol ki, könül, səni yar ana.
Dost dostundan əsirgəməz kərəmi,
Səsləməmiş qoy yetişsin yar, - ana!

Yar qoynunda şamamalar yetişdi;
Könül deyir, get vaxtında yetiş di!
Şükr olsun ki, vədə gəldi yetişdi,
İcazə ver, bizə köçsün yar, Ana!

Həyat ki, var, görənəkdi, görmədi,
Tir-tovunu daldalan di, görmə di!
Ağlamayan qismətini görmədi,
Haray sal ki, dərman gəlsin yarana.

Şələ basdı, bir haraya gəl, əydi;
Tərəzini öz xeyrinə gəl əy di!
Allah, allah, məlhəm qoyan gələydi,
Axı niyə fürsət verdin yarana?!

Tikanlı çöl məyər axar-baxarmı;
Pisə yaxşı demək, özün bax, armı?
Əlin boşsa övlad sənə baxarmı,
Çətin dura qulluğunda, yarana.

Dəli könül, özün seçdin hicran, a;
Ona görə sağ ol söylə hicrana.

Birdəfəlik yazılmısan hicrana,
Ona görə çarəsizdi yaran, a!

Eli sev ki, könül, olsun odun, a;
Eşqsiz insan tən yaranıb oduna.
Ürəklə gir yanan dostun oduna,
Nə yaltaqlan, nə də ona yaran, a!

Yar görünsə qış olacaq yaz, ana.
Hicran deyil, al vüsalı yaz ana.
Ümid olma sən taleyi yazana,
Hər gün yaxşı əməlinlə yaran, a!

Ruhum qəlbə söyləyir ki, döz ərəm!
Düzdü, könül, hər əzaba dözər, əm!
Ömür boyu əzablara dözərəm,
Demərəm ki, gəl könlümü yar ana.

Kim ki, eşqə elə-belə yanaşı
Suya söylə ya qanmazdı, ya naşı.
Ya o qızı qoy mənimlə yanaşı,
Ya xəncər al ürəyimi yar, ana!

Hicran varsa özgə yanğı, a, narmı?
Həmdəm, dostu ayda-ildə an, armı?
Canan səni elə-belə anarmı,
Götür hicran dağlarını yar, -ana.

Eşq doğmadı, axı deyil gəlmə din;
Mümkün deyil o meydana gəlmə, -din.
Çox yalvardım, bir görüşə gəlmədin,

Heç olmasa ayda-ildə yar, an, a!

Eşqsizləri insanlıqdan yana san,
O, həyatdır, alış asan, yan asan.
Alışdınmı, ömür boyu yanasan,
Gərək sövda yaşamasın, yar, an, a!

Şükr olsun ki, ya alovam, ya naram,
Dəli könül, təpə-dırnaq yan aram!
Həsrətinlə ömür boyu yanaram,
Bu yanğını heç olmasa yar, an, a!

Zalım həsrət, aşiqlərə anasan,
Könül, sən də o dönmüşü ana san.
Demirəm ki, elə-belə anasan,
Yar, xəncər al, gəl sinəmi yar, an, a!

Bu meydanda öz yerini bil, ər, di,
Pənah təcnis aləmində bil, ərdi.
Gərəkdir ki, öz qədrini bilərdi,
Bir eləsi bir də çətin yarana.

1111111247899
(11.12.1940)



_____________Milli Kitabxana_____________

128

GÜLƏ - GÜLƏ

Könül, bülbülə dön, yarın oyansın,
Hicran dağlarını yar gülə-gülə.
Həsrət odlarına qıyma, o, yansın,
Nə qədər bənzəri var gülə, gülə.

Ona qədərində elə ərkimi,
Onsuz tanıyıbdı ellər ər kimi?!
Gərək cəfasını çəkək ər kimi,
Taki ömür boyu yar gülə, gülə.

Yar yolunda ömür, ürək, qan qala,
Özgə nəyə gərək, qoyma qan qala.
Yüz ömür versələr baxma qanqala,
Bircə gün yaşasam nar gülə gül, ə!

Gözüm məskən salsın yarın üzündə,
Şəfəq saçsın gözlərin də, üzün də.
Nə qədər yaşasın dünya üzündə,
Heç eləmə ahu-zar, gül, ə, gül, ə!

Pənah, alacaqsan qara gələcək,
Günlərin üzünə qara gələcək.
Hər anın çovğuna, qara gələcək,
Qoyma fürsət tapıb xar gülə, gül, ə!

YAZANA

Nə xoş gündə göz açmısan elə sən,
Ömür boyu şükr edirəm Yazana.
Necə deyim sən bəşərsən, eləsən,
Qüdrətindən xəlq eləyib Yazan, a!

Dost-tanışlar gərək qurub-düzələr;
Yoxsa aşiq bəxti çətin düz ələr.
Deyirdin ki, bu iş yazda düzələr,
Qış qutardı, yarı bizə yaz, Ana!

İnamını itirməsin yarım, a,
Mümkün deyil arzu bəslə, yarıma.
Payız, qış var öndə, deyin yarıma,
Dözsün cövrə, gələn deyil yaz ana.

Ay insafsız, elə danış, elə din,
O sayaq ki, rəva bilir elə din.
Sən Pənahın bağrını qan elədin,
Heç olmasa bu rəftara yaz ana.

1111111247899

OYANAYDI

Ala gözlüm, dönməz üzüm,
O yanaydı, o yanaydı.
Ala gözlüm, dönməz üzüm,-
O, yanaydı, o, yanaydı!

Bir həftəyə dedin elə,
Bir həftəyə dedin elə?
Bir həftəyə dedin, elə,-
Oyan, aydı, oyan, aydı!

O, yanmamış vüsal gəlsə,
Oy, anmamış vüsal gəlsə,
Oyanmamış vüsal gəlsə,-
Oyanaydı, oyanaydı!

Dərman edə bəlkə Ana,
Dərman edə, bəlkə ana.
Dərman edə, bəlkə ana,-
Oy, anaydı, oy, anaydı!

Könül, əgər görsən yarı,
Könül, əgər görsən, yarı!
Könül, əgər görsən yarı,
O yan aydı, o yan aydı.

Səadəti qoyma yana,
Səadəti qoyma, yan, a!
Səadəti qoyma yana,-

Oy, anaydı, oy, anaydı!

Zalım ovçu, dayan, atma!
Zalım ovçu, day an, atma!
Zalım ovçu, dayan, atma,-
Oy, anaydı, oy, anaydı!

Necə deyim alıb yara?-
Necə deyim alıb yara?!
Necə deyim alıb yara,
O, yanaydı, o, yanaydı?!

Pənah Göyçə, hanı Gözəl?
Pənah Göyçə, hanı göz, əl?!
Pənah Göyçə, hanı gözəl,-
Oy, an, Aydı, oy, an, Aydı!

1111111247899
(11.12.1940)

DÜZƏ - DÜZƏ

Ey bəşər övladı, şərəflə yaşa,
Hər nə iş başlasan, gəl düzə düz, ə!
Bulaq kimi durul dolduqca yaşa,
Ümid bağlayıbdı el düzə, düzə!

Düşsən min tufana, selə dayanma,
Fələk səni oda salsa da, yanma.
İşi puç etməkdi, bil ki, dayanma,
Dincələr çıxanda sel düzə, düzə.

İstəsən əməlin qalxa, ucala,
Əvvəl ürəyinlə yüksəl, ucal, a!
Gərək yaxşı əməl qəlbdən uc ala,
Sonra da götürüb əl düzə, düzə.

Hər kəsin payında olur dolaşma,
Əsil hünər odur çoxal, dol, aşma.
Kimsəyə nahaqdan əsla dolaşma,
Gec-tez çıxasıdı bil düzə, düz, ə!

Həyatın mə’nası yaratdı, etdi,
Oğulsan yaxşılıq yarat di, et di!
Fələk də Pənahı ixtiyar etdi,
Bir əldən ömrünə il düzə-düzə.

GÖZÜM AYDIN

Eşqimdən axır eldə söz oldu, gözüm aydın.
Yara da bəlkə çata, sirrim iz oldu, gözüm aydın.

Eşq adlı qığılcım cana düşdü baxışından,
Bir anda ürək yandı köz oldu, gözüm aydın.

Aşiqdə onun birinə dözmək hunər istər,
Könlüm yarası yeddi göz oldu, gözüm aydın.

Gecələr artıb olur zülmün, əzabım sonsuz,
O səbəbdən də gecəm düşdü, tez oldu gözüm aydın.

Min dəfə ərz elədim mən ürəyin istəyəni,
Yarın qərarı təkcə döz oldu, gözüm aydın.

Hicran günü artdıqca gülüm şirin olursan,
Əvvəl beş idi, indi yüz oldu, gözüm aydın.

Məcnun dedilər Pənaha sənə vurulanda,
Əvvəl söz idi, döndü düz oldu, gözüm aydın.

1111111247899

MƏNİ

Eşqə düşdüm, o səbəb atdı səhralara məni,
Özgə bir yerdə nə axtar, nə də ki, ara məni.

Bu sevən qəlbim ilə hər yerdə cənnət məkanam,
Fələk sapanda qoyub atsa, əgər, hara məni.

Ey könül, bu dövranın bir dənə xoşbəxti mənəm,
Nadan əğyara baxın, sanır bəxti qara məni.

Sevgilim, bircə dilək can verir aləmdə mənə,
Eşqə yandıqca yanım, tapmasın qoy çara məni.

Min ömür yansam əgər eşq oduna bir nəfəsə,
Əsla bir yol da deməzdim, çəkin kənara məni.

Onu göstərmək üçün düşməmiş eşq oduna,
Qoy yanım, yar özü də görməsin aşkara məni.

Ruhumu çulğalayan eşq odu əsla sönməz,
İstəyir Qütbü-şimalda bələyin qara məni.

Belə xoşbəxt həyatı alnıma yazdı Yaradan,
Min yol odlara yaxıb, yar, çəkəcək dara məni.

Ey Pənah, sən nəçisən, aşiqlərə çoxdan məlum,
Nə qəm, eşqə yad olan tanısın avara məni.

GETMƏ

Ay könlümün seçdiyi, dayan, amandı, getmə!
Hicrana düşdü canım, alışdı, yandı, getmə!

Sənə qurban olum mən, heç yoxdumu insafın,
Kirpiyimdən süzülən yaş deyil qandı, getmə!

Könlüm sənin önündə lal-dinməz dayansa da,
Müqəddəsdi, istəyi, demək fərmandı, getmə!

Söz gəzənlər bu haqda nə deyirlər desinlər,
Saf məhəbbət bəşərə şöhrətdi, şandı, getmə!

Kərəminə min şükür, bir yol naz ilə baxdın,
O baxışdan hər tərəf nura boyandı, getmə!

İllər boyu sən mənə döz demişdin, dözürdüm,
Dedin, «sabah», varlığım oda qalandı, getmə!

Elə bil ki, dəyişdi bircə anda bu cahan;
Daşlar da çiçək açdı, zaman dayandı, getmə!

Hər günün, hər saatın öz hökmü var deyiblər,
Gülüm bizim payımız bəlkə bu andı, getmə!

Duyğusuz bir kötüyə tay gələr əğyar canı,
Pənah qəmə, hicrana həssas olandı, getmə!

OLAYDI

Sevgilim, kaş canımda yüz can olaydı,
Yüzü də qəmzən ilə şan-şan olaydı.

Gözləməkdən gözümün kökü saraldı,
Xəyalın röyadasa mehman olaydı.

Kim deyir Məcnun olanlar daha yoxdu,
Onu göstərməyə bir meydan olaydı.

Əsil aşiqlərin hicrandı diləyi,
Əgər olsa da vüsal bir an olaydı.

Bülbülün ahı, fəğanı yenə gəldi,
Mən çalışdım ki, cəfam pünhan olaydı.

Yenə hicran küləyi əsdi, nə əsdi,
Kaş ömürlük beləcə tufan olaydı.

Pənahının gümanı bircə canadı,
Ah, sənə lazım ola, qurban olaydı.

1111111247899

ELƏSİNƏ

Bir gözəl ki, görünəndə heyrətindən el əsinə,
Kim sevinclə verməz axı canı qurban eləsinə?!

Necə çəkim təsvirini, sözdə hanı elə qüdrət?! –
Dünya hələ binasından görməyibdi elə sinə.

Şamamalı gözəl sinə duyanların Məkkəsidi,
Üstəlik də olsa əgər söz xəznəsi, - eləsi nə?!

Ovçu görmüş yazıq ahu hey gizlənər, daldalanar,
Aşiq bir baş qurban gedər, kim görübdü elə sinə?

El bilir ki, barlı budaq baş endirər bağbanına,
Gərəkdir ki, şair kəs də eli sevə, elə sinə.

Kərəm yandı eşq oduna, el qəlbinə köçüb getdi,
Elə alış, elə parla, elə kül ol, elə sin, ə!

Sən də qurban getdin, Pənah, ancaq bunca fəxr eləmə,
Aşiq gərək pünhan-pünhan canı qurban eləsin, ə!

1111111247899
(11.12.1940)

İNCİMƏZ

Nə zülm etsən könlümə, gülüm, səndən inciməz;
Bu ki, öz diləyidi, dilim səndən inciməz.

Bir ömür sənə doğru uzanıqlı qalsa da,
Yenə şikayət etməz, əlim səndən inciməz.

Baxma həsrətdən doğur, gülüm, sevinc yaşıdı,
Yanağımda çağlayan selim səndən inciməz.

Aşiq olan kimsələr könül verir həsrətə,
Gün, həftə, ay nədir ki, ilim səndən inciməz.

Segah üstə köklədin könlümün rübabını,
Bir ömür sızlasa da telim səndən inciməz.

Bircə təbəssümünə möhtac olan gözlərim
Görməyəcəksə söylə, bilim, - səndən inciməz.

Bilirəm ki, yaxmısan qəlbimi atəşlərə,
Özüm öz ayağımla gəlim, - səndən inciməz.

Qəlbim ilə yanaşı ağlım da seçib səni,
Ömürlük yazsan ona zülüm, səndən inciməz.

Aşiq əsirgəyərmi canını cananından,
Pənah bu yolda tapsa ölüm, səndən inciməz.

GÜLÜMSƏ

Qurban olum mən sənə, bircə dəfə gülümsə!
Həsrətdən yandı sinə, bircə dəfə gülümsə!

Bir vaxt bir təbəssümlə məni Məcnun etmisən,
O an qayıtsın yenə, bircə dəfə gülümsə!

Tellərin kimi zərif, bu büllur duyğularım,
Yol tapıbsa qəlbinə, bircə dəfə gülümsə!

Ayrılığın buzları gərəkdir ki, əriyə,
Şeyda ürəyim dinə, bircə dəfə gülümsə!

Gərəkdir ki, yer üzü dönüb ola laləzar,
Göydən səadət enə, bircə dəfə gülümsə!

Paxıllıqdan, həsəddən çıxsın əğyarın canı,
Qoy ölsün dönə-dönə, bircə dəfə gülümsə!

Bilirəm ki, qəlbimiz bir-birinə bağlıdı,
Sən Pənahın üzünə bircə dəfə gülümsə!

1111111247899

XOŞ GƏLİB

Birinci və sonuncu məhəbbətim xoş gəlib!
Bir ömür gözlədiyim səadətim xoş gəlib!

Sevmək üçün gəlmişəm, bilirəm ki, cahana,
Gec də olsa çin çıxan bu niyyətim xoş gəlib!

Kimin əvvəli gələr, kimin sonu deyirlər,
Günəşdən də nurludu, nəhayətim xoş gəlib!

Ömrümün payızında ilk bahara dönmüşəm,
Nadan əğyar qoy saysın qəbahətim, xoş gəlib!

Sevməyən bir ürəkdə hünər, qeyrət tapılmaz,
Sevdim, birə min artdı dəyanətim, xoş gəlib!

Bu eşq məni cahana min bir tellə bağladı,
Odur arzum, diləyim, ləyaqətim, xoş gəlib!

Yayın ortasında da onsuz donurdu canım,
Qışımı bahar edən hərarətim xoş gəlib!

Sanırdı ki, dövrümün kamil nəğməkarıyam,
Gəlişiylə gül açan şe’riyyətim, xoş gəlib!

Bu sevdadan bir dünya xoşbəxtlik gözləyirəm,
Ay Pənah, dönüb olsa fəlakətim, xoş gəlib!

GÖZƏLİNDİ

Ürəklərə hakim olmaq, məlumdur ki, gözəlindi,
Gözəllərin arasında şahənşahlıq Gözəlindi.

Vaxt var idi gözəl camal bəs edirdi gözəllərə,
Ağılla da, ürəklə də kamilləşib gözəl indi.

Onun qara gözlərinə dəli kimi vurulmuşdum,
Varlığıma hakimləşib kamalıyla Gözəl indi.

Hicran adlı səadəti əbədilik aldın, könül,
Tə’sirindən bircə anlıq çıx kənara gözəlin di!

Bir kənardan gözlərimlə dərk edirəm gözəlliyi,
Bircə anlıq vüsal alıb görəcəmmi göz əlindi?!

Qoy yaşasın bu qəzəldə onun nadir gözəlliyi,
Ürəyimin köməyinə yetişəcək göz, əl indi.

Öz önündə canlandırıb onun nurlu camalını,
Layiqincə qoy dayansın qulluğunda göz əlin di!

Göstər görək layiqsənmi şair adı daşımağa,
Pənah, köçür vərəqlərə təsvirini Gözəlin di!

DEDİ

Əsil aşiq nə zaman öz gününə qara dedi?! –
Zülmünü gizli çəkib, dərdini dağlara dedi.

Bülbülün yollarına gül götürüb düzdü tikan,
Qəlbinin sirrlərini hər dəfə də xara dedi.

Nə üçün biz bu qədər cürbəcür olduq gərəsən? –
Eləmiz var qaraya ağ dedi, aşkara dedi.

Kefi verdi yaradan nadana, əğyara, xara,
Eşq olsun ki, bizi bir başa odlara dedi.

Haqq əliylə kişilik tərlanın oldu binadan,
Bu tərəfdən də alıb fürsəti bir sara dedi.

Çoxları yetdi yara, bilməmiş hicran nə demək,
Əvəzində, belə ki, hər sözü pul, para dedi.

Gözü aydın Pənahın, əhdinə çatdı axırı,
Yar onu hicrana yazdı, aparın dara dedi.

1111111247899

GÖZLƏYİRƏM

Mən səni, ey mehriban, bil ki, hər an gözləyirəm,
Yağsa qar, əssə külək, qopsa tufan, gözləyirəm.

Sevgidən, əğyara bax, ömrü boyu güdür xeyir,
Aşiqəm, nə xoş həyat, nə şərəf-şan gözləyirəm.

El bilir, aşiq olan mübtəladı ahu-zara,
Gözdə yaş, canda təlaş, dildə fəğan gözləyirəm.

Allahsız qalmaq olar, böyüksüzsə yox, yenə yox,
Ol bütün varlığıma təkcə sultan, gözləyirəm.

Sevgilim, sən məni də yaz aşiqlər cərgəsinə,
Sevgidən təkcə əzab, təkcə hicran gözləyirəm.

Bir ömürlük əzabı aşiqin itməz hədərə,
Əvəzində əbədi, özgə cahan gözləyirəm.

Ay Pənah, aşiq olan bir diləklə ömr eləyir,
Nə zaman qurban olub dincələ can, gözləyirəm.

GƏTİRMİSƏN

Körpə fidan, sən ömrümə özgə büsat gətirmisən,
Özgə baxış, özgə duyum, özgə həyat gətirmisən.

Hicran deyə, həsrət deyə dad çəkibdi eşqə düşən,
Sən onlarla həyatıma xoş xəyalat gətirmisən.

Bu günəcən ömrüm, günüm keçib gedib xəyal kimi,
İndi ona, sevgi adlı bir kainat gətirmisən.

Yer üzündə məhəbbətsiz min ömr elə, nə mənası? –
Onu qalan illərimə gör neçə qat gətirmisən?!

/Qurban sənə, bilmirsənmi nələr umur vurğun könül?-
Sənsə mənə gülə-gülə bir şokalad gətirmisən./

Dəhşət məni götürür ki, əvvəl necə yaşamışam,
Hissələrimə bir aydınlıq, ağzıma dad gətirmisən.

İnanmazdım desəydilər, sevən könül qanadlanır,
Gəlişinlə sən Pənaha qoşa qanad gətirmisən.

OLUR

Könül, bil ki, eşq yolunda min boran, min tufan olur,
Sevinc yaşı bircə gilə, həsrət yaşı ümman olur.

Eşq ən böyük səadətdi, kim e’tiraz edər buna,
Ancaq o gün ömürdü ki, canan sənə mehman olur.

Məcnun kimi, Kərəm kimi sevən kəslər az tapılır,
Ona görə el dilində əbədi bir dastan olur.

İnsan oğlu yer üzünün əşrəfidi əzəl gündən,
Məhəbbətə qol qoyanda bu cahana sultan olur.

Hansı qəlbdə səadətə, məhəbbətə inam itsə,
Ondan sonra bu dünyada yaşamağı yalan olur.

Vurğun qəlbin inadını fələk belə qıra bilməz,
Bu inamı itirənlər bircə anda talan olur.

Bəşər ki, var, məhəbbəti dərk etməyə yaranıbdı,
Yazıqlar ki, bəziləri bu duyğunu danan olur.

Tarix bilir, eşqə yadlar günü gündən vəhşiləşir,
Sevən yaxın, yad tanımaz, hər varlığa yanan olur.

Məhəbbətsiz min kitab yaz, bir misrası qala bilməz,
Eşq Pənahın varlığıdı, hər nə desə qalan olur.

BƏLKƏ DƏ SƏNSƏN

Düz bir ömür gözlədiyim bəlkə də sənsən,
Şirin-şirin sözlədiyim bəlkə də sənsən.

Mələk kimi, huri kimi, xoş xəyal kimi,
Arzularda süslədiyim bəlkə də sənsən.

Aydan arı, sudan duru bir surətini,
Ürəyimdə bəslədiyim bəlkə də sənsən.

Xəyalda da oğrun-oğrun göz yetirdiyim,
Gərdişini izlədiyim bəlkə də sənsən.

Ömür boyu ürəyimin lal çağırışıyla,
Fəryad edib səslədiyim bəlkə də sənsən.

Səməndər tək yandığımı hey saymadıqca,
Ərk eləyib nəslədiyim bəlkə də sənsən.

Şöhrətə də, sərvətə də yad oldu Pənah,
Bu dünyada istədiyim bəlkə də sənsən.

SÖZÜM

O qədər aydındır ki, hər kəsə əyandı sözüm,
Köksündə qəlbi olan kəslərə bəyandı sözüm.

Qırx beş il heyran olub dərk elədim bu dünyanı,
Daş dələn hikmətlərin nuruna boyandı sözüm.

Saf ürək, ülvi diləklə baxıram hər şeyə mən,
Odur ki, pərvaz edib zirvədə dayandı sözüm.

O, bu gün söz mülkündə bir dənə sultan olsa da,
Özünü layiqincə yerinə qoyandı sözüm.

Sözü də, sənəti də yaşadan ellərdi yenə,
El sevən sənətkarı, ustadı sayandı sözüm.

Şər hardan qüvvə alır, nəyimə gərəkdi bilim,
Xeyir adlı əməli öncədən düyandı sözüm.

Qoy Pənah yüz də desin, söz mülkündə mən varam,
Hər kəsi öz yerinə ol zaman qoyandı, sözüm!

OLUM

İstərəm həsrətinlə axıracan talan olum,
Həm Səməndərə dönüm, həm gözündə yalan olum.

Bilirəm, aşiq olan yanmağıyla şöhrət alır,
Mənsə durub, gözəlim, boynuna qol salan olum?

Min ömür bəs eləməz eşq oduna yanmaq üçün,
Bu məramla götürüb vüsal neyi çalan olum?

Axı yanmaqla, gülüm, aşiq olan kama yetir,
Bir nəfəs dərmək üçün o imkandan qalan olum?

Eşq əhli eşq oduna, qaydadı, gizlində yanar,
Aşkara yan söylədin, eşqi aşkar olan olum?

Bir dilək qızdırıram varlığımda, ey sərvinaz,
Təki hicrində sənin axıracan solan olum.

Məcnun məcnunluq edib, hardasa vüsal diləyib,
Ey Pənah, mən istərəm həsrət payı dolan olum.

QARABAĞ

Dağlarından sərin-sərin meh əsir,
Könül onu udmaq üçün tələsir.
Aman allah, bu nə əfsun, bu nə sirr;
Sanki, doğma bir insandı Qarabağ,-
Elə əziz, mehribandı Qarabağ!

Dədə Qorqud boy boylayıb verib can,
Tarix özü uşaq idi o zaman.
Onsuz bizə sökülərmi qızıl dan?!
Gözümüzdə bir cahandı Qarabağ!
Qəlbimizdə axan qandı Qarabağ!

Can qurbandı onun güllü yazına,
İlham verir aşıqların sazına.
Bu torpağın hər oğluna, qızına
Əbədilik şərəf-şandı Qarabağ,
Görən gözdü, şirin candı Qarabağ!

Günəş kimi alovludu sinəsi,
Tufan qopsa yenə deyil sönəsi.
Bircə anda Qoç Nəbiyə dönəsi
Dəli-dolu bir cavandı Qarabağ!
Yenilməyən xanimandı Qarabağ!

Dağdan ağır elləri var bu yurdun,
Çox şərəfli illəri var bu yurdun.

Səxavətli əlləri var bu yurdun;
Dünya görmüş bir sultandı Qarabağ,
Yeri gəlsə ac aslandı Qarabağ!

Hər addımda Koroğlunun izi var,
Vidadinin söhbəti var, sözü var.
Babaların ruhu, eşqi, özü var,
Xan kəndidi, Əsgərandı Qarabağ,
Tarix boyu xoş ad-sandı Qarabağ!

Hər torpağı oğlu-qızı yaşadır;
Əzəl gündən ana-bala qoşadır.
Könül, sən də onlar ilə qoşa dur,
Üzeyirdi, Natəvandı Qarabağ,
Şe’riyyətdi, tar-kamandı Qarabağ!

Bu torpağın «Şikəstə» tək zili var,
Köklənibdi «Misri» üstə, teli var.
Can dərmanı çiçəyi var, gülü var;
Başdan başa al-əlvandı Qarabağ,
Xəzan bilməz gülüstandı Qarabağ!

Kim ürəyi məhəbbətsiz boş gəlir,
Yaxşı bilsin, başına min daş gəlir.
Xoş məramla gələn kəslər xoş gəlir,
Dilində bir şirin «Can»dı Qarabağ,
Qonaqsevən xanimandı Qarabağ!

Neçə Qacar bu dağlarda xar olub,
Yağılara cıdır düzü dar olub.
Ən bəşəri əməllərə yar olub
Məğrur-məğrur dayanandı Qarabağ,
Həyat adlı bir dastandı Qarabağ.



_____________Milli Kitabxana_____________

153

Özgə bağdan bircə salxım üzmərik,
Səadəti yad ellərdə gəzmərik.
Çöpümüzə göz diksələr dözmərik,
Qədərində mehribandı Qarabağ,
Cana candı, qana qandı Qarabağ,
Azəridi, mərd məkandı Qarabağ!

MÜBARƏK

Hicran, həsrət yorulubdu bu axşam,
Vüsal dəmi durulubdu bu axşam,
Toy məclisi qurulubdu bu axşam.
Çin çıxıbdı bir xoş arzu, xoş dilək,
Mübarəkdi, mübarəkdi, mübarək!

Bu məclisə qol götürüb elə gəlib,
Qucaq-qucaq çiçək gəlib, gül gəlib.
Köklənibdi Şahnaz üstə tel gəlib,
Şamlara bax, nur çiləyir Günəş tək;
Mübarəkdi, mübarəkdi, mübarək!

Ürəklərdə hökmürandı sədaqət,
Ondan qurur təməlini səadət.
Gör nə gözəl gül açıbdı məhəbbət;
Oğlan igid, qız elə bil bir mələk;
Bu ittifaq mübarəkdi, mübarək!

Təbiət də qoşulubdu ellərə,
Ay sevincə nur çiləyir çöllərə.
Özgə ətir çilənibdi güllərə,
Sakitləşib pıçıldayır hey külək;
Mübarəkdi, mübarəkdi, mübarək!

Ata, ana səsləyibdi bu günü,
Ürəyində bəsləyibdi bu günü.
Qohum-qonşu izləyibdi bu günü,
Gəlin biz də bu sevinci tən bölək,
Söyləyək ki, mübarəkdi, mübarək!



_____________Milli Kitabxana_____________

155

QURBAN OLUM MƏN SƏNƏ
Sənə zülmkarlıq, mənə mütilik,
Yaraşsa da, bir insafa gəlsənə.
Göz açıb yumunca tükənir gənclik
Bu günlərin qiymətini bilsənə,
A sərv boylu, qurban olum mən sənə!

Vədə verdin bircə aya il oldu,
Aramıza hicran düşdü göl oldu,
Eşqim onda qönçə idi, gül oldu,
Bircə anlıq bu həsrəti silsənə
A sərv boylu, qurban olum mən sənə!

Qayda belədir ki, artdıqca həsrət,
Durulur, saflaşır, coşur məhəbbət.
Demək hicranın da şirindi, afət,
Ancaq yenə hərdən deyib gülsənə.
A sərv boylu, qurban olum mən sənə!

Hər kim bu dünyada sevsə ürəkdən
Şair, ya filosof olacaq hökmən.
Səadətə qovuşardım o gün mən
Heç olmasa desəydim ki – ölsənə -,
A sərv boylu, qurban olum mən sənə!

Qələmindən hər nə bitir sənindi,
Deyirlər ki, saçır ətir, sənindi.
Sevincimi bütün götür, sənindi
Kədərini mənlə yarı bölsənə
A sərv boylu, qurban olum mən sənə!

Qurban olum mən sənə!

DÜNYA BELƏ DÜNYADI

Yenə çatılıb qaşı;
Uçurumla yanaşı
Gedir əlində başı...
Bəs kimdi ki ustadı,
Dünya belə dünyadı?!

Hara gedir bəs indi?
Cavabı çox çətindi.
Duya bilsən şirindi,
Yoxsa, zəhərdi dadı;
Dünya belə dünyadı.

Hər kimi ki baş edir,
Ürəyini daş edir.
Çoxunu çaşbaş edir;
Seçmir yaxını, yadı.
Dünya belə dünyadı.

Dörd əllə tutub onu
Gəzirik qızıl donu.
Hamının birdi sonu,
Axı fanidi adı.
Dünya belə dünyadı.

Axtardı yüzü, mini
Biri tapdı çəmini.
Pənah seçdi qəmini
Nahaq olmadı şadı.
Dünya belə dünyadı...
Dünya, belə dünyadı.

ARAZ!

Kor baxdı həyata gözümüz bir vaxt,
Çünki haçalaşdı sözümüz bir vaxt.
Böldük özümüzü özümüz bir vaxt;
Acı həqiqəti düşün, qan, Araz!
Ona görə verir yaram qan, Araz!

Düşmənə də elə bu gərək idi,
Bölünməmiz ona bir dirək idi.
Bəd əməl barını verəcək idi, -
İzsiz ötə bilməz bircə an, Araz!
Vərəqlə tarixi axtar, an, Araz!

Sabah gecdir, bu gün oyanaq gərək,
Haqqın keşiyində dayanaq gərək.
Qızıl bir şəfəqə boyanaq gərək;
Sökülsün ömrünə qızıl dan, Araz!
Bütün kainatı, yoxsa, dan, Araz!

Haqqı, ədaləti gəzməklə ancaq,
Bu yolda zillətə dözməklə ancaq,
Müqəddəs barını üzməklə ancaq
Yenidən taparıq biz ad-san, Araz!
Çətinsə də, bunu mümkün san, Araz!

Rəftar kəcsə, biz də şir olmalıyıq!
Cavanşir oğluyuq, ər olmalıyıq!
O tay, bu tay yenə bir olmalıyıq! –

Təpədən dırnağa alış, yan, Araz!
Ancaq bu haqqından ötmə yan, Araz!

Ülfət bağlamaqla ədalət ilə,
Hər bəşər oğluna məhəbbət ilə,
Mərdlik, namus, qeyrət, dəyanət ilə
Qayıtsın əvvəlki şərəf-şan, Araz!
Sinəmiz qalmasın qoy şan-şan, Araz!

El oyanır, qara ağ ola bilməz!
Nakəslərin kefi çağ ola bilməz!
Ayrılıqda heç kəs sağ ola bilməz;
Bütün yer üzünə söylə «Can!», Araz!
Daha da saflaşsın ürək, can, Araz!

NİYƏ YAD OLDUQ

Tale bizi tuş gətirdi bir zaman,
Gözlər güldü, sözlər güldü, coşdu qan.
Ondan sonra gör neçə il, a ceyran,
Bir birini hər görəndə şad olduq;
Nə oldu ki, birdən birə yad olduq?

Heç birimiz ağ deməzdik qaraya,
Bacarmazdı şeytan girsin araya.
Səsləməmiş yetişərdik haraya
Bir birinə işıq olduq, od olduq;
Bəs nə oldu birdən dönüb yad olduq?

Sanırdıq ki, bizik eşqə cüt qanad,
Duyurduq ki, bir cənnətdi bu həyat.
Bizi qoşa az görmədi yaxın, yad,
Boş yerəmi bir birinə ad olduq;
Deyəcəklər görən niyə yad olduq?

Qapımızı tanımazdı qəm, kədər,
Xəyal qədər şirin idi o günlər;
Can söyləyib can eşitdik nə qədər,
Bir birinin damağında dad olduq,
Bəs nədəndi birdən dönüb yad olduq?..

ANANA KÜRƏKƏN OLMAĞA NƏ VAR

Həqiqət eyləyib arzularımı,
Birə min artırıb iqtidarımı,
Gətirib dünyaya mənim yarımı,
Mənim də anamdı demək o nigar;
Anana kürəkən olmağa nə var?!

Heç kimdən narazı qalmaz dünyada,
Özündən bədgüman olmaz, dünyada.
Ortaya deyinti salmaz, dünyada,
Qışa nəzər salsa eyləyər bahar;
Anana kürəkən olmağa nə var?!

İkimiz də dönüb birdən od olsaq,
Küsüşüb, guya ki, bundan şad olsaq,
Boş şeyin üstündə dönüb yad olsaq
Bir anda hər şeyi yoluna qoyar;
Anana kürəkən olmağa nə var?!

Açar qapımızı xoş niyyət ilə,
Girər evimizə səadət ilə.
Cüt bacı olsa da ədalət ilə
Mənim tərəfimdə çox zaman durar;
Anana kürəkən olmağa nə var?!

Səni bu dünyaya gətirməsəydi,
Bir Qızıl Gül kimi bitirməsəydi,
Hicranı ömrümdən itirməsəydi
Bircə gün olmazdı könlüm bəxtiyar;
Anana kürəkən olmağa nə var?!

NƏ QƏDƏR Kİ, KÖNLÜMDƏSƏN

Deyirlər ki, unutmusan,
Kimi isə bərk tutmusan;
Yüzü desin zaman-zaman,
İnanmaram yenə də mən,
Nə qədər ki, könlümdəsən!

Sənin eşqin pak duyğudu,
Sönə bilməz onun odu.
Ha çoxalsın dedi-qodu,
Bir küləkdi, boş-boş əsən,
Nə qədər ki, könlümdəsən!

Sellər kimi coşasıyam,
Çaylar kimi daşasıyam,
Eşqə nəğmə qoşasıyam,
Olasıyam tanrıya tən,
Nə qədər ki, könlümdəsən!

Vüsal olsa bircə gilə,
Hicran, həsrət dönsə selə,
Günəş özü sönsə belə
Könül bağım görərmi çən,
Nə qədər ki, könlümdəsən!

Qarşı gəlməz, əsla, yaman,
Təslim olar mənə zaman.
Əzrayıl da verər aman.

Şəvə saçım tanımaz dən
Nə qədər ki, könlümdəsən!

Səadətlə daim varam,
Orda külli-ixtiyaram.
Xəzan bilməz bir baharam,
Ömrüm-günüm ötəcək şən
Nə qədər ki, könlümdəsən!

Mümkün deyil yar olasan,
/El içində xar olasan./
Gedib vəfadar olasan
Bir əğyara, özgəyə sən,
Nə qədər ki, könlümdəsən!
Nə qədər ki, könlümdəsən!

NƏĞMƏ KİMİ
A-ya

Axırı ki, çatdım ömrün sağına,
Yetişmişəm baldan şirin çağına;
Taleyimin xəzan vurmuş bağına
Əbədiyyət göylərindən baxmısan,
Nəğmə kimi varlığıma axmısan.

Adət budu, qışdan doğur novbahar;
Yerin, göyün hər işində qayda var.
Tale özü belə edib ey, nigar,
Əbəs deyil yollarıma çıxmasan,
Nəğmə kimi varlığıma axmasan.

Ay mehriban, gen gəzməklə bil ki, sən
Yeri, göyü ruhuma dar edirsən.
Təkcə elə yuxudamı görüm mən,
Əllərimi məhəbbətlə sıxmasan,
Nəğmə kimi varlığıma axmasan?!

At bir yana bu tərsliyi, gülüm, gəl,
Yaman etmə aşiqinə zülüm, gəl,
Tut əlimdən, sənin olsun əlim, gəl,
Əzizim, de «şimşək olub çaxmısan,
Nəğmə kimi varlığıma axmısan.»

DUZ ÇÖRƏK
Bəhlula

Kim sinədə saf arzular bəsləsə,
Kim elləri səadətə səsləsə,
Kim hay versə kömək uman hər səsə,
Əməlinə nur çiləyən günəş tək
Duz-çörəkdi, duz-çörəkdi, duz çörək!

Kişilər var Koroğlu tək basılmaz,
Açıq əli yadlara da qısılmaz,
Ürəyindən paslı qıfıl asılmaz;
Səbəb nədi, yaxşı duyur hər ürək –
Evindəki halal, təmiz duz çörək.

Bu dünyada qoyasan iz yaxşıdı,
Şirin nəğmə, dəyərli söz, yaxşıdı,
Sağlam bədən, təpərli diz, yaxşıdı;
Ancaq yenə hər bir evə baş dirək
Duz-çörəkdi, duz-çörəkdi, duz çörək!

Amalların saflığını saxlayan,
İnsanları bir-birinə bağlayan,
Namərdləri, nakəsləri dağlayan
Gəz tarixi, ağıl ilə hesab çək,
Duz-çörəkdi, duz-çörəkdi, duz çörək!

Pənah əvvəl zərli xələt istəməz,
Dünya malı, - sərvət, dövlət istəməz.
Abad saray, mənsəb, şöhrət istəməz;
Onun üçün bu dünyada baş dilək
Təmiz, halal duz-çörəkdi, duz çörək.

BİZİM QIZLAR

Yaylaqların çiçəyidi,
Bəlkə də gül ləçəyidi,
Göyçəklərin göyçəyidi;
Qəlbi günəş, eşqi bahar, -
Bax, belədi bizim qızlar!

İncə-incə bellidilər,
Qara-qara tellidilər,
Şümşad-şümşad əllidilər.
Yanağı al, sinəsi qar, -
Bax, belədi bizim qızlar!

Bir baxışla alır canı,
Onlar kimi gözəl hanı?!
Pir də görsə coşar qanı, -
.  .  .  .  .  .  .  .  .  .  .  .  .  .
Bax, belədi bizim qızlar!

Necə kövrək ürəklidi,
Ürəkləri diləklidi,
Diləkləri «kələk»lidi;
Baldan şirin dilləri var, -
Bax, belədi bizim qızlar,

Bizim qızlar!

Onlar inci, onlar gövhər,
Onlar Leyli, onlar Həcər!

Yeri gəlsə yenilməz ər;
Bilməz əğyar, tanımaz xar, -
Bax, belədi bizim qızlar!

Məhəbbətsiz həyat varmı?!
Gözəllərsiz ömr olarmı?!
Heç onlarsız yaşayarmı
Namus, həya, sədaqət, ar? –
Bax, belədi bizim qızlar!

Boran olsaq sönməz odu,
Oda dönsək, sərin sudu,
Pənah, sözün əsli budu –
Mehriban dost, vəfalı yar, -
Yaranıbdı bizim qızlar,
Bax, belədi bizim qızlar!

1111111247899
(11.12.1940)

SƏN GECİKƏNDƏ

Deyirəm yolları əğyar alıbdı,
Deyirəm iblislər bəndə salıbdı.
Deyirəm ilahi, harda qalıbdı;
Min cür ağır fikir oyanır məndə,

Sən gecikəndə!

Könlüm sənə qarşı uçur neçə yol,
Əcəl şərbətini içir neçə yol.
Keçdiyin yollardan keçir neçə yol,
Kərəm kimi azır dumanda, çəndə,

Sən gecikəndə!

Həsrət varlığımı yandırıb yaxır,
Elə bil başımda ildırım çaxır,
Elə bil ruhumu məngənə sıxır;
Sanıram ürəyim düşübdü bəndə,

Sən gecikəndə!

Ovunu itirmiş səyyad oluram,
Dönüb nalə, fəğan - fəryad oluram.
Öz-özümdən bezib bərbad oluram;
Can canımdan çıxıb dayanır gendə,

Sən gecikəndə!

Fəryada başlayır şeyda bülbüllər,
Yerdən göz götürmür sarı sünbüllər.

Göz önündə solur çiçəklər, güllər;
Bir sarılıq gəzir çöldə, çəməndə,

Sən gecikəndə!

Geniş asimanlar birdən qaralır,
Ay tanınmaz olur, tamam saralır.
Gizlənir ulduzlar, göylər qaralır;
Bütün bu kainat cəmlənir səndə,

Sən gecikəndə!
Sən gecikəndə!

1111111247899
(11.12.1940)

QURBAN OLUM MƏN

2333-ə

Göz nəyə gərəkdi heyran olmasa?
Can nəyə gərəkdi qurban olmasa?
Bir ürək sevgidən şan-şan olmasa,
Axı nə fərqi var daşdan, dəmirdən?
Kim deyər ki, ona qurban olum mən?

Gözəllər – vətənin şanı, şöhrəti!
Gözəllər – ellərin varı, dövləti!
Gözəllər ərlərin gücü, qüdrəti! -
Onlarsız bir könül olmaz abad, şən,
Kim deməz onlara qurban olum mən?!

Birinin gözləri canlar alandı,
Birinin sözləri dərdə salandı,
Biri yuxuda da yadda qalandı;
Birinə heyrandı lalə, yasəmən,
Bilmirəm hansına qurban olum mən?

Biri ağ buxaqlı, qara xallıdı,
Püstə dodaqları sanki ballıdı.
Biri mələksayaq, gül camallıdı,
Birinə mələk də gələ bilməz tən,
Siz deyin, hansına qurban olum mən.

Onların hamısı şümşad əllidi,
Mehriban rəftarlı, şirin dillidi.
Harda gözəl varsa, bizim ellidi;
Sənin qızlarının, ey gözəl vətən,
Bəlkə hamısına qurban olum mən?!

Dünyada hamıdan gözəldi biri,
Qəlbimdə özümdən əzəldi biri.
Xoş rəftardı, həm də dəcəldi biri,
«Yox», deyib saçıma salıbsa da dən,
Pənah, o afətə qurban olum mən.

1111111247899
(11.12.1940)

DƏYMƏZ

Dostu tanı çarasında,
Saxla gözün qarasında.
Milyonların arasında
Gözləmirsə səni heç kəs,
Yaşamağa dəyməz, dəyməz!

Aylarında, illərində,
Uzanıqlı əllərində,
Ürəyinin tellərində
Əks etmirsə doğma bir səs,
Yaşamağa dəyməz, dəyməz!

Həyat ağır, həyat dəhşət;
Hər bir anı min əziyyət.
Gələcəyə səni fəqət
Səsləmirsə ümid, həvəs,
Yaşamağa dəyməz, dəyməz!

Səadəti gəzmək olar,
Xəyalarda üzmək olar,
Hər cür zülmə dözmək olar;
Məhəbbət ki, gətirdi nəhs,
Yaşamağa dəyməz, dəyməz!

Arzuların gül açmasa,
Həyatına nur saçmasa,
Sənə qarşı yar uçmasa,
Gəl Pənahla eləmə bəhs,
Yaşamağa dəyməz, dəyməz!

YENİ İLİN MÜBARƏK
Ü-yə

Ey əzizim, icazə ver dil açım,
Pöhrələyim, yarpaqlayım, gül açım;
Könlümdəki duyğulara yol açım,
Sənin üçün axı vurur bu ürək;
Yeni ilin mübarəkdi, mübarək!

Qoy çin çıxsın qəlbindəki arzular,
Həyatına yol tapmasın boran, qar!
Ömür boyu çəkməyəsən intizar;
Bu gün isə hökmrandı bir dilək,
Yeni ilin mübarəkdi, mübarək!

Ömrün, günün başdan-başa yaz olsun,
Sevinc olsun, söhbət olsun, saz olsun.
Necə deyim nazın, qəmzən az olsun, -
Sən onlarla parlayırsan Günəş tək,
Yeni ilin mübarəkdi, mübarək!

Həyatında yad nə varsa atasan,
Xoşbəxtliyə, səadətə çatasan.
Mənimlə də xoş bir ülfət qatasan,
Ruhum, qəlbim gör nə deyir, ay mələk,
Mənli gəlsin yeni ilin, mübarək!

Mən zirvəni çoxdan aşıb getmişəm,
Hicran, həsrət çöllərində itmişəm.
Gəlişinlə sonbahara yetmişəm,
Qoy nur saçsın yollarına bu dilək, -
Yeni ilin mübarəkdi, mübarək!

NECƏ UNUDUM SƏNİ

Ayrıldıq, ayrı düşdük,
İllər keçib o gündən.
Hərdən elə gəlir ki,
Min ildi getmisən sən.
Birdən elə sanıram
İndicə ayrılmışıq;
Çulğayıb kainatı
Gətirdiyin nur, işıq.
Gözlərimi yuman tək,
Xəyal açır yelkəni,
Gözəl günlərimizə
Alıb aparır məni.
Görürəm, saçlarıma
Daraqlanıb əllərin,
Dağılıbdı üzümə
Cənnətətir tellərin.
Mən də ehtiyat ilə
Qucaqlayıb belini,
İllər həsrətlisi tək
Qoxluyuram telini.
Sonra da bircə-bircə
Qərq edirəm öpüşə,
Bütün varlığım ilə
Bağlanıram bu işə.
Qorxuram ki, arada
Biri busəsiz ötsün,

İlahi, bu gözəl iş
Nə tükənsin, nə bitsin...
Gözlərimlə görüşür
Tez-tez gülər gözlərin,
Toxunur dizlərimə
Hərdən titrək dizlərin.
Əluzunluq edirəm
Birdən özüm bilmədən,
Dərhal da bir şapalaq
Endirirsən ona sən.
Bu mənə cəza deyil,
Mükafatdı, mükafat.
İlahi, nə gözəldi,
Necə şirindi həyat!
Ah, necə də dadlıdı
Bu şirin xatirələr,
Milyon il ömrüm olsa,
Onu bəzər, bəs elər...
Sən bilirsən nə sayaq
Xoşbəxt etmisən məni,
Niyə unudum səni?!

Hər gün bizi çağırır
Gəzdiyimiz yamaclar.
Hərəmiz bir tərəfdən
Qucduğumuz ağaclar.
Biz onlardan birinə
Sirrimizi açardıq,
Sonra qanadlanardıq,
Çəmən boyu uçardıq.

Tuta bilsəm bir anlıq
Qovuşardı dodaqlar.
Hərdən o anlar üçün
Qəlbim, ruhum qan ağlar…
Xəyalınla danışmaq
Özü də bir səadət,
O qədər təkrarlanıb
Dönüb olubdur adət.
Daha aydın görürəm
Hər gün sənin çöhrəni,
Necə unudum səni?!

Nilufərli bal bulaq
Hər gün gözləyir bizi,
Zümzümədən doymayır
Sevimli nəğməmizi.
Mən ora çatan kimi
Ay boylanır səmadan,
Elə ki təkcə görür,
Uzaqlaşır həmən an.
Sanıram, səni gəzir
Sərin-sərin əsən meh,
Göylərin göz yaşıdı
Otlardakı inci şeh,
Sənsizlikdən hönkürür
Səmadakı buludlar,
Deyirəm, yay günündə
Gətirəcək şaxta, qar...

Məcnun kimi gəzirəm
O çölü, o çəməni,
Necə unudum səni?!

Yadındamı, bir dəfə
Bax elə bu çəməndə,
Qaç-qovdan can qalmadı
Nə səndə, nə də məndə.
Uzanıb otlar üstə
Baxırdıq buludlara,
Neçə surət cızırdıq,
Dəyişdikcə onlara.
Birdən gicitkən ilə
Daladın əllərimi,
Sonra da qarışdırıb
Sığallı tellərimi
Döndün qanadlı quşa.
«Şansın yox qurtuluşa»,
Deyib, düşdüm dalınca.
Bax, orada haxladım,
Dayandırdım, saxladım.
Əlimdəki gicitkən
Yaman qorxutdu səni,
Qəribə bir ifadə
Çulğaladı çöhrəni...
Qıyardımmı mən sənə,
Ay ömrüm, ay həyatım,
Qəlbim, ruhum, varlığım,
Günəşim, kainatım?!

Bir dəfə qaçan zaman
Burxulmuşdu ayağın.
Əzabdan öz rəngini
İtirmişdi dodağın.
Bu kötüyün üstündə
Əyləşdirdim səni mən.
Ağrıyan ayağını
Ovuşdurduqca həmən,

Hiss etdim ki, xoşbəxtəm,
Sevinclə axır qanım,
İndi xəcalət çəkir,
Rahat olmur vicdanım...

Bütün görüşlərimiz
Xəyalımda canlanır,
Hər anı bir şe’rimdən
Günəş kimi boylanır...
Sabah görüş var deyən
Ruhun duyğularını,
Ömrümün sənli keçən
Qışını, baharını,
Səninlə əl tutanda
Xoşbəxt barmaqlarımın
Əmdiyi səadəti,
Gözümüz görüşəndə
Onlardakı tükənməz
Hissi, mehri, ülfəti
Könlüm yığsa da, ancaq,
Hansı dil söyləyəcək,
Hansı qələm yazacaq?!...

Onlar könül bağımdan
Qovur dumanı, çəni,
Niyə unudum səni?!

Dönüb oldun xatirə,
Qulağımda xoş səda,
Ayrılıq ümmanında
Əl çatmayan bir ada.
Deyirlər ki, xoşbəxtsən,
Gülüm, olsun, qoy olsun,
Qoy hər an qismətinə
Sevinc badəsi dolsun.
Ömrün bahara dönsün,
Fırtınasız, xəzansız
Bircə anın ötməsin
Yarsız, dostsuz, həyansız…
Belə düşüncələrim
Yaxın qoymur qüssəni,
Niyə unudum səni?!

Dostlarım, tanışlarım
Deyirlər onu unut,
Dünya xali deyil ki,
Vəfalı bir əli tut…
Sən vəfasız olsaydın
Buza dönərdi həyat,
Hər nizamı, düzümü
İtirərdi kainat.
Sənli düşüncələrim
Belə şirin olmazdı,

Yay günündə duman tək
Əriyərdi, qalmazdı.
Ürəkləri bir-birə
Bağlayan duyğular var;
Bilirəm ki, qəlbində
Hələ mənlidi bahar.

Nə qədər ki, könlümlə
Könlün ehtizazdadı,
Ömrüm, günüm, varlığım,
Xəzan bilməz yazdadı.
Sənsən könlümün şahı,
İstəmirəm özgəni,
Niyə unudum səni,
Necə unudum səni?!

1111111247899
(11.12.1940)

SİLİNMƏZDİR İZLƏRİN

Müşfiq, Müşfiq, ay Müşfiq!
Səməndərə tay Müşfiq!
Hey baxıram əksinə,
Deyirəm baxım yenə.
Göylərdən də dərindi
Sənin nurlu gözlərin;
Əks olunub nə qədər
Deyilməmiş sözlərin.
Söyləmirəm boş yerə,
Mənim könlümə görə,
Bizim dəmir əsrində
Bütün yer kürəsində,
Sən tək nəğməkar hanı?!
Mat qoymusan dünyanı!
Şe’riyyət göylərində
Qüdrətli qanadınla,
Alovunla, odunla
Əzəlsən, birincisən,
Ən nadir bir incisən!
Nə qədər vurğun idin
Bu həyata, bu elə;
Ömrü vermədin yelə.
Onca ilin içində
Nələr yazdın yaratdın,
Aya, ulduza çatdın.

Duyan hər bir ürəyə
Nur çiləyir sözlərin;
Tarixin yaddaşından
Silinməzdir izlərin!
Müşfiq, Müşfiq, ay Müşfiq,
Səməndərə tay Müşfiq!

1111111247899
(11.12.1940)

EŞQƏ QOL QOY

Özün demiş, ömrümüzdən
Daha bir gün keçib getdi;
O da hicran içib getdi.
Qəlblərimiz qoşalaşıb
Nur saçırsa ömrümüzə,
Canımız da qoy bir olsun, -
Haqqı yoxdu ayrı gəzə!
Meydan alsın qoy səadət,
Görüş, vüsal olsun adət.
Həyat budu, ömür budu,
Yoxdu burda bir qəbahət.

Kim qədrini bilməyirsə
İlk sevdanın, məhəbbətin,
Ömür boyu həsrətini
Çəkəsidi səadətin.
Tərəddüdü at bir yana,
Eşq gəlibdi, qol qoy ona!

Axı niyə sevən könül
Əzablara düşsün gərək?
Nə vaxtacan sevdiyinə
Yetməyəcək vurğun ürək?
Heç olmasa qoy bir dəfə
Ağıl qəlblə yola getsin,
Qoşalaşmış yollarımız
Vüsal ilə başa yetsin!

O GÜNLƏR

Nə biləsən nə sayaq
Gözləyirdim mən səni?!
Nə böyük səadətlə
Seyr edirdim çöhrəni?!
Hər dəfə saçlarınla
Oynadıqca küləklər,
Könlümdə oyanardı
Şirin-şirin diləklər.
Arzu qanadlarında
Qağayı tək uçardım;
Xəyalımda cürbəcür
Xoş lövhələr açardım.
Ürəyimdə deyərdim –
Kaş bunları göyərdim!
Min il ötəsi olsa,
Ömrüm bitəsi olsa,
Yenə də xəyalımda
Qalasısan təzə, tər;
Nə tez keçdi o günlər?!

Bizim görüş yerimiz
Sahil bağında idi;
İlahi, o görüşlər
Bahar çağında idi!
Bir söyüd qucağında
Bütöv bir dünya vardı;

Bizi görcək elə bil
Söyüd də daranardı.
Çiçəklənərdi sahil,
Dalğalar açardı dil.
Baxıb göz vurardı Ay,
Ulduzlar alay-alay...
Yağardı dalğalara
Şəfəq nədi, inci, zər!
Nə tez keçdi o günlər?!

Doğrudanmı bir daha
Görməyəcəm səni mən?!
Bu fikir saçlarıma
Nə zamandı səpib dən.
Bəlkə olub keçənlər
Şirin bir xəl imiş?!
Ya uyğuda tapdığım
Bir anlıq vüsal imiş?!
Elə deyil gözəl yar,
Gəl könlümü özün yar;
Orda öz surətini,
Bir də fəryad taparsan.
Necə dözürəm buna, -
Dəmirdəndi bəlkə can?
Ümidlə oyanıram
Bu günəcən hər səhər;
Bəlkə, döndü o günlər?!

Anlıq oldu səadət,
Ancaq hicran bitmədi,

Uzandıqca uzandı;
Bizi ayıran tale
Görəsən nə qazandı?
Bəlkə, ucaldı dünya?!
Bəlkə, tac aldı dünya?!
Cahanın möcüzəsi
İnsan oğlu insandı,
Həyatın təntənəsi
Sevgi adlı bir andı!
Elə isə min dəfə
Həzər, fələkdən həzər;
Niyə bitdi o günlər?!

O sənli günlərimdə
Əyilməz bir dağ idim;
Necə keyfi çağ idim...
Sanırdım ki, min ildi
Ömr edirik biz qoşa;
Yüz tufan görsə yenə
Gəmimiz dəyməz daşa.
Sənsizəm, xəzan vurmuş
Quru bir budağam mən,
Öz-özünə dağam mən...
Ah, o nurlu anları,
Mən kəhkəşanları
Xəyalən yaşayıram,
Görürəm birər-birər;
Ötən deyil o günlər,
İtən deyil o günlər,
Bitən deyil o günlər,
O günlər...

MÖHTACIQ MƏHƏBBƏTƏ

Oğlanlardan, sevgidən
O gün söz düşən zaman,
Bir istehza oxudum
Gözlərindən, ay ceyran!
Elə hesab etdim ki,
Sevgiyə yadsan hələ,
Könlün şahlıq taxtında
Əyləşib gülə-gülə.

Ancaq bil ki, tezliklə
Bu hissi anacaqsan,
Hamı kimi hicranın
Oduna yanacaqsan.
Sən də görəcəksən ki,
Sevgidədir səadət;
O, ömürdü, həyatdı,
Əsla deyildir adət.
Bax, onda çatacaqsan
Sən də bu həqiqətə;
Qəlbi olanlar gec-tez
Möhtacdı məhəbbətə.

YALQIZ DEYİLSƏ İNSAN

Həyat olmur problemsiz,
Bir qaydadı əzəldən.
Günəşi də görürsən
Hərdən örtür duman, çən.
Bə’zən elə olur ki,
Anlamır səni çoxu,
Hədsiz əzab çəkirsən
Gözündən qaçır yuxu.
Ancaq qəlbi tərk etmir
Ümid, inam bircə an –
Həyatın yollarında
Yalqız deyilsə insan.

Olur ki, birdən cana
Yol eləyir dərd, azar;
Bunsuz olmur, hər kəsin
Yolunda ağrılar var.
Ən ağır xəstəlik də
Əyə bilmir insanı –
/Qoşa çinar vecinə
Heç alarmı tufanı?!/
Ən çətin sınaqlardan
Asanlıqla çıxır can –
Həyatın yollarında
Yalqız deyilsə insan.

Ehtiyac deyilən şey
Ən dəhşətli məngənə,

Tutdu buraxan deyil,
Sıxdıqca sıxır yenə.
Kasıblığın üzünü
Qara söyləyib bəşər;
Kasıbların üzünə
Özgə cür gülür səhər.
Onun da qabağında
Əyilməyib heç zaman;
Həyatın yollarında
Yalqız deyilsə insan.

Bəlkə də qəriblikdən
Ağır dərd ola bilməz,
Onunla razılığa
Bir kimsə gələ bilməz.
O, insanın ruhunu
Hər gün daha çox üzər,
Yazıq həyatdan doyar,
Şirin canından bezər.
Qaysaq tutar o yara,
Laxtalanar axan qan;
Həyatın yollarında
Yalqız deyilsə insan.

Hər nə işdən yapışsa
Bircə anda ram olar,
Ən adi məşğələdən
İnsan sonsuz zövq alar.
Eniş nədi tanımaz,
Ömür boyu ucalar,

Bəxti, taleyi yatmaz,
Daim olar ona yar.
Gec-tez tapar bolabol

Hörmət, şöhrət, şərəf, şan;
Həyatın yollarında
Yalqız deyilsə insan.

Varı başından aşsın,
İstəyir lap şah olsun,
Həyatın hər sirrindən
Loğman tək agah olsun,
İradəsi dəmirdən,
Qəlbi mətindən mətin,
Dostların dövrəsində
Bilməsin nədir çətin,
Duysun ki, əməliylə
İnsanlara gərəkdi,
Çoxlarına lazımdı,
Çoxlarına köməkdi,
Yenə bezər, usanar –
Cənnət olsa da cahan;
Həyatın yollarında
Yalqız qalıbsa insan.

1111111247899

NABRAN

Nabran, nabran!
Ana yurdun

Ən e’cazkar guşəsisən.
Bu dünyada hansı məkan
Sənin ilə gələrdi tən?!
Qızıl qumlu sahillərlə
Qucaqlaşır göy meşələr,
Bir yol görən, ömrü başa
Çatanacan dönüb gələr.
Gün vurduqca təndir kimi
Havalanır narın qumlar;
Qucağına girən canda
Qala bilməz azar-bezar.
Hələ dəniz, hələ dəniz,
Quzu kimi yatan zaman,
Zərrin-zərrin ləpələrə
Könül verməz hansı insan?!
Odur, ona sığal çəkir
Külək adlı rəfiqəsi,
Görürsənmi, yavaş-yavaş
Artır onun zümzüməsi.
Külək əsir, dalğa qalxır,
Nə’rə çəkir zaman-zaman.
Sanki onu yırğalayır
Şir biləkli bir pəhləvan.
Çoxlarını qorxutsa da
Göy Xəzərin bu hikkəsi.

O dilbərin, gəlmə, deyən,
Dayan, deyən qadir səsi
Bu narahat ürəyimlə
Təpə-dırnaq köklənir bir,
Demək, onun bu halına
Vurulmağım deyildir sirr!

Sahil boyu uzanıbdı
Sərin, sakit, yaşıl meşə.
Ağacların çətirləri
Qoymur yerə işıq düşə.
Yuxarıda Günəş hakim,
Dövran sürür isti aran,
Aşağıda sərinlikdi,
Yaylaqdadı sanki insan.
İmkan düşsə ayaq saxla,
Bu təzada diqqət yetir;
Sən bir daha anlayarsan,
Fotosintez nə deməkdir!
Palıdlar var, Vələslər var,
Dayanıblar azman kimi.
Alatoran boşluqların
Hər birisi meydan kimi.
Burda duyan hər bir ürək
Dərddən, qəmdən uzaq olur.
Bu səssizlik, bu gözəllik
Sanki deyir, tələsmə, dur!
Nəhayətsiz səssizliyin
Ləzzətini duyduqca can,

Tamam özgə bir aləmə
Düşdüyünü sanır insan.
Görürsənmi, döş dolusu
Burda nəfəs almaq olur,
Qara gözlü bir gözəlin xəyalına
Layiqincə dalmaq olur…

Nabran! Nabran!
Sən yurdumun

Ən dilbər bir guşəsisən,
Cənnət adlı xoş xəyal da
Gələ bilməz hüsnünə tən!

1111111247899

HƏYAT

Həyat, həyat, ay həyat!
Sən ey sirri neçə qat!
Söylə, səni dərk edən
Heç oldumu cahanda?
Dünya fanisə əgər,
Niyə sənə məhəbbət
Gəzir ürəkdə, qanda?
O tərəfdən baxanda
Əzabsan başdan-başa.
Bu tərəfdən baxanda,
Tamaşasan, tamaşa!
Elə hesab çəkəndə,
Yoxu xoşbəxt bir insan.
Belə hesab çəkəndə,
Bir cənnətdi bu cahan!
Kimi dindirsən, deyir,
Əzab gördüm təkcə mən.
Ancaq, heç kəs demir ki,
Doydum ömür sürməkdən.

Həyat, həyat, ay həyat,
Sən ey sirri neçə qat!
Yaxşı ki, zülümlüsən, -
Xoş gün şirin olmazdı!
Yaxşı ki, ölümlüsən, -
Heç bir mə’na qalmazdı!

ARZU

Keçmişə nəzər saldım,
Seyr elədim dünyanı;
Hər zaman dar olubdu
Aşiqlərin imkanı…

Külək qədər deyiləm
Daraq çəkim saçına,
Çiçək qədər deyiləm,
Sən çəməndə gəzəndə
Üz surtəydim qıçına.
Saçın qədər olmadım
Dolaşım qollarına.
Torpaq qədər olmadım
Səpilim yollarına.
Heç olmasa mahnı tək
Qonaydım dodağına,
Bir damla yağış olub
Düşəydim yanağına.
Şirin bir xəyal olub
Ürəyinə dolaydım…
Eh, nə fərqi, nə olsam
Sənin ilə olaydım!...

QOCALASI DEYİLƏM MƏN

Vurğun demiş, qəlbi xəbis,
Özü naqis, sözü naqis,
Bu dünyaya pislik üçün
Oğrun gəlmiş murdar iblis,
Gör nə deyir mənə dünən –
«Şair, nə tez qocaldın sən.»

Söylədim ki, saxla, dayan,
Heç olmasa bir dəfə qan;
Xoş diləklər balasıyam,
Dönüb nəğmə olasıyam.
Bəbəklərin bozarınca
Ha gözlə ki, solasıyam!
Lap saçlarım ağarsa da
Nə fərqi var, çünki qəlbən
Qocalası deyiləm mən!

Dünya daim var olacaq,
Nakəslərə dar olacaq.
Bir vəfalı qara gözlü
Hələ mənə yar olacaq.
Ömrüm, günüm keçəcəkdir
Günü-gündən daha da şən,
Qocalası deyiləm mən!

Nə qədər ki, məhəbbət var,
Xoşbəxtlik var, səadət var,

Bir-birinə can deyənlər,
Aralıqda sədaqət var,
Ürəyimdə açasıdı
Min qızıl gül, min yasəmən,
Qocalası deyiləm mən!

Dediklərim olmayınca,
Dünyadan kam almayınca,
Məhəbbətin rübabını
Bəs deyincə çalmayınca,
Lap yüz dəfə öz donunu
Dəyişsə də bu çöl, çəmən,
Qocalası deyiləm mən,
Qocalası deyiləm mən!

1111111247899

TƏLƏSMİŞƏM

Nə iş görsəm həyatda,
Tələsmişəm hər zaman;
Kefi istəyən kimi
Doğulmayıb bir insan.
Mən onun ucbatından
Çox şeylər itirmişəm,
Eh, nə qədər ne’mətin
Kalını götürmüşəm.
İllərlə izlədiyim
Fürsət əlimdən çıxıb,
Əlin boşda qalmağı
Hərdən qəlbimi sıxıb.
Ancaq bu günə kimi
Razıydım taleyimdən;
Hərə bir cür doğulur,
Belə yaranmışam mən.
Bilirəm istəsəm də
Dəyişməz təbiətim,
Hərdən xeyir də verib
Mənə bu xasiyyətim.
Hara isə gecikib
Dizimə vurmamışam,
Vaxtından əvvəl çıxmış,
Yolları yormamışam.

Gözəl qız səni gördüm
Tamam dəyişdi halım;

Bəxtimlə, taleyimlə
Başladı qeylü-qalım.
Belə yarandığıma
Təəssüf etdim yaman,
Çünki tələsmişəmmiş
Doğulmağa o zaman…

1111111247899
(11.12.1940)

ARZUYA BAX…

Həyatın min cəhəti,
Minbir üzü bəlkə var;
Hər üzündən səadət
Umur bütün insanlar.
Ancaq nəsə çatışmır
Ömür boyu insana;
Çatışanı saymayıb,
Onu qoyub bir yana,
Çatmayanı gəzirik,
Axtarırıq durmadan, -
Belə qurulub insan…
Hər şey çatışsın, axı,
Mümkün deyildir qəti,
Demək qayğıların da
Görünməz nəhayəti.

Bu gün həyatdan mənim
İstədiyim gör nədi;
Gülmə mənə, əzizim,
Demə ki, divanədi.
Səni yuxuda görmək, -
Budur ən böyük arzum!
Heç olmasa bu sayaq
Bir yol görüşək, quzum!

SƏADƏT

Bilirdim ki, axırı
Gələsisən sən yola;
Xəyal həqiqət olub,
Gəzişirik qol-qola.
Dayanırıq göz-gözə.
Əyləşirik diz-dizə.
Neçə dəfə istəsəm
Toxunuram əlinə,
Baxıb gülümsəyirsən
Sığal çəksəm telinə.
Sənə üz tutan zaman
Can söylədin, ay aman!
Özüm də bilmədim ki,
Necə qucdum mən səni;
Xəfifcə bir qızartı
Çulğaladı çöhrəni.
Astaca, qorxa-qorxa
Öpdüm dodaqlarından;
Duydum şirindi həyat,
Gördüm gözəldi cahan.
Dedim, ey gözəl afət,
Yuxuma da gəlməzdi
Belə böyük səadət!
Göylərin qucağında
İldırım çaxdı bu an,
Səksəkələr içində
Mən ayıldım yuxudan…

BARIŞMIŞIQ

Yuxusuz keçib gecəm,
Yaman qaradır qanım;
Yaşamazdım bəlkə də
Olsa idi imkanım.
Heç vaxt belə mə’nasız
Olmayıb mənə həyat,
Matəm donu geyinib
Gözlərimdə kainat.
Çiskin yağış çiləyir
Gecə yarıdan bəri;
Allah niyə açırdı
Belə miskin səhəri?!
Təbiət sanki ölüb,
Gəlmir quşların səsi,
Başını yerə əyib
Qızıl Gülün qönçəsi…
Tərk edib varlığımı
Xoş arzular, diləklər.
Ürəyimdə əsibdi
Sanki soyuq küləklər.
Xəyalımda dolanır, -
Kaş ki, çıxaydı canım;
Dünyadan köç edərdim
Olsa idi imkanım.

Onca saat keçibdi,
Gəlib dilbər bir axşam;

Elə bil ki, həyata
İndicə doğulmuşam.
Yağış əvvəlki kimi
Yenə öz işindədi;
Təbiətə nə var ki,
Daim gərdişindədi.
Ən şirin nəğmə gəzir
Damcıların səsində, -
Belə gözəl havada
Bədbəxt insan olarmı
Bütün yer kürəsində?!
Gör necə də daranıb
Qızıl Gülün qönçəsi!
Ah, nə qədər şirindi
Yarpaqların nəğməsi!
Ən xəfif mehdən belə
Onlar gəlir həvəsə,
Bir-birinə aramsız
Pıçıldayır nə isə.
Min dilək baş qaldırıb
Ürəyimdə bu anda,
Min il yaşamaq dilər
İnsan belə cahanda…

Bilirsən hardan düşüb
Yer üzünə bu işıq? –
Səhər küsülü idik,
İndisə barışmışıq…

KAŞ BİLƏYDİN

Qırx üç il ömr elədim
Azad küləklər kimi;
Saf arzular, əməllər,
Ülvi diləklər kimi.
Böyüklər hara desə
Yollanıb ora getdim, -
Ürəyim sakitdi ki,
Nə etsəm yaxşı etdim.
Qırxüçdən sonra durub
Düşdüm yeni bir izə,
Bütün varlığım ilə
Bağlandım şe’rə, sözə.
Mən deyən səviyyədən
Uzaq olsa da hələ,
Yaratdığım nəğmələr
Xoşdu, əzizdi elə…

Həyatın hər üzünə, -
Gecə və gündüzünə,
Yeri gəlir coşuram,
Neçə nəğmə qoşuram.
Hər şeydən daha artıq
Məhəbbətdən yazıram,
Sanmıram ki, bu yaşda
Öz yolumu azıram.
Sevgidi, məhəbbətdi,
Axı, həyatın tacı,

Hər bir insan oğlunun
Odur baş ehtiyacı.
Onun təbiətini
Çoxu dərk etmir hələ;
Kimisi ondan uzaq,
Kimisi ona kölə.
Görməmiş cəfasını,
Çəkməmiş həsrətini
Mümkünmü dərk edəsən
Eşqin təbiətini?!
Ümidli bir baxışdan
Duymasan vüsal nədi,
Nə yazsan uydurmadı,
Quru bir əfsanədi.
Taleyim belə gəlib,
Bu gün haqqım var buna;
Səməndər tək alışım
Məhəbbətin oduna.
Bax elə buna görə
Tale göndərib səni.
Gəl eşqin ümmanında
Qoşa açaq yelkəni.

Əvvəl başdan sərasər
Mənə zülm elə, gülüm;
O qədər hicran çəkdir,
Nicat görünsün ölüm.
Qoy mənim hisslərim
Darandıqca daransın;
Eşqin adına layiq

Şah nəğmələr yaransın.
Nə qədər hicrandadı

Saflaşacaq məhəbbət,
Neçə qoşma, qəzəldə
Tapacaq bunu xilqət.
Qoy yazılsın sevginin
Ən şirin nəğmələri,
Onlardır ağ günlərə
Səsləyən könülləri.
Bu olsun ömrümüzün
Baş mə’nası, ey afət;
Kimsə əzab çəkməsə
Qazanmaz incəsənət…

Ömrü belə yaşasaq,
Əminəm ki, dəyərdi.
Ancaq vüsal da xoşdu,
O, elə ki, göyərdi
Göyün yeddi qatında
Sayır insan özünü,
Min əfsunlu nəğmədə
İzhar edir sözünü.
Bəlkə ömürlük oldu
Könlümüzün o halı;
Qoruya bilmir, axı,
Hər yetirən vüsalı…
Belə bir dilək ilə
Uzadıram sənə əl;
Niyyət harayadırsa,
Mənzil oradı, gözəl!

Min-min hicran nəğməsi
Yaranıb bu günəcən,
Layiq olduğu qədər
Şirin vüsal nəğməsi



_____________Milli Kitabxana_____________

207

Görməmişəm hələ mən.
Bizim payımız olsa
Əbədilik bir vüsal,
Nəğmələr yaradardım,
Yanında heçdir xəyal.

Kaş biləydim, nə üçün
Gəlmisən bu həyata;
Günəş tək nur saçardım
Eşq adlı kainata…

1111111247899

ƏFSUS Kİ

Odur, sahil bağında,
Ömrün bahar çağında
Tək gəzişir bir mələk, -
Görənin ürəyində
Oyadır minbir dilək.
O qədər incədir ki,
Elə bil ki, xəyaldı;
O, huridi, pəridi,
Gözəlliyə misaldı.
Vaqif gözəllər haqda
Nə deyibsə, yeridi;
Yox, yox, bu möcüzənin
Yüzdə, mində biridi.
Kimi isə gözləyir,
Tez-tez baxır yollara.
Bir görün nə dolanır
Ürəyimdə bu ara:
Onu gözlədən oğlan
Yəqin ki, dara düşüb,
Allah bilir, Qərib tək
Hansı diyara düşüb.
Yoxsa bu gözəlliyin
Qiymətini bilərdi,
Görüşə də vaxtından
Əvvəl uçub gələrdi.
Ürəyi daşdan olsa
Yumşalardı mum kimi,

Şahnaza köklənərdi
Könlünün hər bir simi…

Birdən qız qanadlanıb
Dönüb gəlir bu yana,
Bir görün nə söyləyir
Yaxınlaşan oğlana:
- Adətindi, yenə sən
Görüşə gecikmisən. –
Sanki xəzana düşür,
Solur gözümdə cahan;
Gözəllyin qədrini
Nə qız bilir, nə oğlan…

1111111247899

DÖNƏSİDİ DASTANA

Bir gözəlin gözləri
Könlümün baxçasına
Nur çiləyib günəş tək,
Şirin –şəkər sözləri
Hopub iliyə, qana,
Oyadıb minbir dilək.

İnanın, qibtə edir
Bağçadakı o güllər
Hüsnünə, camalına,
O, bir əfsun, o, bir sirr;
Heyran kəsilib ellər
Ağlına, kamalına.

Nə insafla görəsən,
Birdən-birə o ülkər
Deyir, məndən kənar gəz?
Necə dözüm buna mən;
Bilmir ki, pərvanələr
Şamdan gen gəzə bilməz?!

Güc elədikcə hicran
Neçə belə nəğmələr
Qoşasıyam mən ona;
Əsil sevgi bir zaman,
Yaxşı bilir ki ellər,
Dönəsidi dastana.

QORUMASAN

Ey əzizim, gözlərimdə
Dünya cənnət olubdu;
Əllərinin hərarəti
Ürəyimə dolubdu.
Çox əzizdi bu hədiyyən,
Mehir saldım qələminə.
Könlüm onun həniriylə,
Sinə gərdi ələminə.
Onu mənə verən zaman
Əllərimiz toxundu;
Həyat nədi, sevda nədi,
O təmasdan oxundu.
Bildim, kimi gözləmişəm,
Ömür boyu, inamla;
Bu dünyada bircə gün də
Yaşamadım gümanla.
Min bəlalar çəkdi başım
Gəlib sənə yetişincə,
Könlümdəki yaralarım
Qaysaqlayıb bitişincə,
Ona görə sən əzizsən
Mənə iki gözüm kimi.
Bil ki, könül rübabımın
Sənsən ötən sarı simi.
Yalnız səni qorumaqdı
Bu dünyada arzu-kamım,
Sevgi təpər verib mənə,
Kifayətdi hər imkanım.



_____________Milli Kitabxana_____________

212

Bəs sən necə, bilirsənmi,
Kimdi səni sevən könül;
Bir tərəfdən dağ vüqarlı,
Bir tərəfdən incə bir gül…

Eh, nə deyim, necə deyim,
Qoruyasan məhəbbəti;
Bir quş kimi uçub gedir
Duymayanda səadəti!..

1111111247899

MƏRC

Gülüm, dünən səninlə
Sözümüz haçalaşdı,
Mübahisə etdikcə
Kələf kimi dolaşdı.
Çək-çevir çox uzandı,
Olduq mərcə girəsi;
Bir kitaba bağlıydı
Hər kəsin qələbəsi.
Dedim ki, sən aparsan
Bu mərci, ey mehriban,
Ürəyin nə istəsə
Alacaqsan həmin an.
Bilirəm, imkanımca
Olacaqdır diləyin;
İpək kimi incədi
Axı sənin ürəyin.
Nə qıysan, qoy o olsun
Mən udsam, mükafatım.
Razılaşdın bu şərtə,
Sən, ey ömrüm, həyatım!

Evə qaçdım bir başa,
Götürdüm o kitabı;
Əfsus mənim xeyrimə
Göstərirdi hesabı.
Gecə yata bilmədim
Duyğuların əlindən;
Gülüm, nə qıyacaqsan
Görən sabah mənə sən?!

ƏZİZSƏN MƏNƏ

Hicran hakim olubdu
Yenə könül mülkünə.
Hər küsəndə duyuram,
Necə əzizsən mənə.

Hər an əziz surətin
Göz önündə dayanır;
Ürəyim həsrətindən
Məş’ələ dönüb yanır.

Güc elədikcə həsrət
Saflaşır duyğularım.
Görürəm ki, səndədi
Taleyim, ixtiyarım.

O şirin xatirələr
Sənə qayıt, gəl deyir.
Məhəbbət göylərində
Quş kimi yüksəl deyir.

Əzəl gündən cahanda
Qoşadı xeyirlə şər;
Ayrılıqsız vüsalı
Duya bilməzdi bəşər.

Xəyalən neçə kərə
Səninlə barışmışıq,
Eşq adlı səadətdən
Demişik, danışmışıq.

Bilsəydim ki, barışıq
Gəlməyəcək bir daha,
Çətin çıxa biləydim
Üzə gələn sabaha.

Axı, sənsiz bu cahan
Dəyişər öz rəngini,
Susar könül rübabı,
İtirər ahəngini.

Ümidlə döyünməsə
Ürək gec-tez dayanar.
Məhəbbətsiz dünyanı
Kim arayar, kim anar?!

Mütləq barışacağıq,
Min yol küssək də, yenə.
Hər dəfə görəcəksən
Daha əzizsən mənə.

1111111247899

BELƏ DƏ OLMALIYDI

Ən kamil əlifbanın müəllifi
ƏLİ MƏHƏMMƏD
KÜRDÜSTANİYƏ

Gözün aydın, el oğlu!
Elə şöhrət gətirən
Bir qələbə çalmısan.
Sən bəşər tarixində
Ən kamil əlifbanın
Müəllifi olmusan.
Bu işə sərf elədin
Alovlu gəncliyini.
Axtardın gecə-gündüz,
İtirdin dincliyini.
Vətənin göylərini
Qara bulud alanda,
Avropa başdan-başa
Qana çalxalananda
Bu istək ürəyində
Nə saraldı, nə soldu;
Bir əlində silahın,
Birində qələm oldu.
Yenilməz bir inamla
Keçərək cəbhələrdən
Əvvəl əlifbalara
Azadlığı verdin sən.
Sən o əlifbalarda

Bəşərin tarixini
Addım-addım izlədin.
İnsanları birliyə,
Səadətə səslədin.
Bütün ömrünün barı –
Əlifbanı bu gün sən,
Əvəzsiz, təmənnasız
Bəşərə bəxş edirsən.
Ümumbəşər əlifba –
Qadir birliyə çağrış.
Bu amalın yolunda
Ən qüdrətli hayqırış.

Düşünürəm nə üçün
Bu sənə nəsib oldu?
Bəlkə o təsadüfən
Bu ellərdə doğuldu...

Kök atmasa əgər yerin yeddi qatına,
Ordan əmib gətirməsə eşqi, vüqarı,
Buludlar da həsəd ilə baxmazdı ona,
Neçə yüz il yaşamazdı Gəncə çinarı.

Qış vaxtı qar, yazda yağış döyməsə əgər,
Yağıntıdan korluq çəksə vüqarlı dağlar,
Yay gələndə beşcə gündə quruyub gedər,
Dərələrdə il uzunu axmaz bulaqlar.

Tökməsəydi tə’məlini eşqlə, həvəslə,
Zəhmət sevən bir bənnanın qadir əlləri,

Sinə gərə bilərdimi tufana, yelə,
Dünya görmüş Bakımızın göydələnləri?

Milyon illər asimanda Günəş yanmasa,
Hər il bahar can verməsə çiçəyə, gülə,
Güzgü göllər, göy dənizlər dalğalanmasa,
Yerin altı dolardımı xəzinə ilə?

Cavanşirin qılıncından qaçmasa yağı,
Səs salmasa qoca şərqə belədən belə,
Bu gün əlvan geyinməzdi vətən torpağı,
Həzilərin, Mehdilərin şöhrəti ilə.

Çatamasaydı dünya boyda şöhrətə, şana,
O zamanlar Marağalı Şeyx Əbdülqadir,
Günəş kimi nur saçmazdı bütün cahana,
Bu gün ölməz nəğmələrlə böyük Üzeyir.

Nizamilər, Füzulilər sürübdü dövran,
Burda sənət ümmanları olmayıb durğun,
Quruyarmı Qoşqar dağdan çağlayan bulaq;
Ona görə bu torpaqda doğuldu Vurğun.

Bir zaman cahanda Hunlar yaşarmış,
Onların çox zəngin dünyası varmış.
Hunlardan yadigar alıbdı bəşər,
Orxan-Yeniseydə daş kitabələr.
Beş yüz daş kitabə, diqqət ilə bax,
Dördüncü min ildən gətirir soraq.

Bəlkə də görürük ilk əlifbanı;
Ondan o tərəfə əlifba hanı?

Ordakı hər yazı, hər söz, hər sətir,
Azəri dilində, türk dilindədir.
Bizim babaların səsidi o səs;
Su gələn arxların suyu kəsilməz!
Bax, buna görə də, doğulmalıydın,
Bu kəşfin sahibi sən olmalıydın!

1111111247899

ƏBƏS DEYİL ƏZABLARIN

İki ömürlük həbs cəzasına məhkum
edilmiş, amerika hindularının

hüquqları uğrunda mərd mübariz
LEONARD PELTİYERƏ.

Qoca şərqin yaddaşında nə zamandı bir məsəl var;
Ellər üçün ağlayanlar geci-tezi gözsüz qalar.
Babək bunu bilə-bilə qalxan tutub, qılınc çaldı,
Yağıların ürəyinə iyirmi il lərzə saldı.
Qaçaq Nəbi Bozatında tərlan kimi şığıyanda,
El duydu ki, azadlıqdan şirin bir şey yox cahanda.
Qoç Koroğlu, yağıları kəlləsindən vuraq dedi,
İnsanları qardaş edək, azad dövran quraq dedi.
El dərdini ağlayanım bir deyildir, beş deyildir.
Tarix bilir, bu rəşadət əbəs deyil, heç deyildir.
Hər bir xalqın olub, vardır el dərdinə ağlayanı,
El yolunda döyüşlərə taleini bağlayanı.
Hindu oğlu!

O ərənlər olmasaydı birər-birər,
Azad masa arxasında yazılmazdı bu sətirlər.
Sənin qara gözlərindən axıb gedən o qanlı yaş,
Azadlığın, səadətin təməlidir, əziz qardaş!

YAŞA HƏYAT

Bəşər yaranandan mühəribələr,
Xoş həyat uğrunda mübarizədir.
Biri başqasını qul etmək dilər,
Özü bilməməkçün əsarət nədir.

Nəzər sal tarixə, bütün silahlar,
Meydana gələn gün işə salınıb.
Kütləvi qırğına bais nə ki var
Tanınan kimi də həbsə alınıb.

Həyata düşməndi, bax ona görə,
Özü öz məhvinə veribdi qərar.
Zülmət enə bilməz heç zaman Yerə
Budur ən qüdrətli inkarı inkar.

Aydın olacaqdır Yerin sabahı,
İnanır, inanır sinəmdə ürək,
O qırğın silahı, ölüm silahı
Heç zaman, heç yerdə işlənməyəcək.

1111111247899

CAN XƏZƏR

Könül dostu əzəldən
Hər insana əzizdi.
Mənimsə həmsöhbətim
Mavi gözlü dənizdi.

Əgər kefi kök olsam,
Şahə qalxar dalğalar.
Kədərli gəlsəm əgər
Qəmli nəğmələr çalar.

Bu gün hava, su kimi
Dəniz lazımdır mənə.
Dəniz boyda dərdimi
Dəniz dağıdar yenə.

Donub ürəkdə qanım
Həyat eşqi qalmayıb.
Ömrümdə bundan ağır,
Çətin anım olmayıb.

- Salam, dostum, ey dəniz,
Heç bilirsən nə olub?
Sevgilimlə arama
Hicran dənizi dolub.

Dünən sevirəm deyib
Bu gün küsübdü məndən. –
Dilindən dalğaların
Fəryad eşidirəm mən.

Gəzişən bir cüt cavan
Yaxınlaşır bu yana.
Həyacanla, sevinclə
Qız söyləyir oğlana;

- Şirin nəğmələriylə
Dəniz qoşulub bizə.
Səadət arzulayır
Bu təmiz eşqimizə. –

Elə bil ki, bu sözdən
İldırım vurdu məni.
Mənim ürək sirdaşım
İkiüzlüdür yəni?!

Ancaq mən öz səhvimi
Bircə anda anladım.
Üzr istədim Xəzərdən
Öz-özümü danladım.

Mənim mavi Xəzərim
Dəniz qəlbli bir ana!
Kim ona könül versə
Həmdəm kəsilir ona!

HƏYAT FƏLSƏFƏSİ

Yenə rüzgar turşudubdu qaş-qabağını,
Payıza da zimistanın nəfəsi gəlir.
Xəzan sarır yurdumuzun baxça, bağını
Durnaların köç nəğməsi yenə yüksəlir.

Qəribliyə uçub gedən o durnaların
Ah, neçəsi dönməyəcək bir daha geri.
Çoxlarısa müjdəçisi olub baharın,
Qayıdacaq başa vurub bu ilk səfəri.

Dünyamızın yeni qışı gəlir qarşıdan;
Ancaq onu yaşayacaq hərə bir cürə.
Dəxli yoxdu, bir sür’ətlə çağlayır zaman,
Öz vaxtında yenə bahar gələcək Yerə.

Budaqdakı təkcə yarpaq titrəyir hərdən,
Hikmətə bax, o da qopub düşmək istəmir.
Bəlkə də o saralsa da, düşsə də girdən,
Budağından lap indi də səadət əmir.

Bəlkə bu qış qoca palıd qopub yerindən
Dağ titrədən nə’rə çəkib gələcək yerə,
Əvəzində neçə pöhrə çıxıb dərindən
Günəş ilə ucalacaq yenə göylərə.

Ola bilsin kənardakı o sızqa bulaq
Batıb getsin bir dəfəlik, yaza çıxmasın.

Elə olsa doğulacaq bir özgə bulaq,
Mümkün deyil çökən sular üzə çıxmasın.

Zirvədəki sel, su döyən o məğrur qaya,
Bəlkə bu qış ayaq aldı dərə dibinə.
Bəlkə dözdü küləklərlə hələ qovğaya,
Qarşıladı al günəşi baharda yenə.

Kim nə bilir, mürgüləyən bu körpə fidan
Bəlkə də ən təravətli bir gül bitirdi?
Bu eşq ilə nəfəs alan o qoca bağban
İnsanlığa qucaq-qucaq sevinc gətirdi.

Yazda gələn bal arısı yaya qalmayır,
Qışa çatan yatıb qalır bahara qədər.
Ancaq yuxu bəhrəsizdi, ömür olmayır;
Əzəl gündən cüt yaşayır xeyir ilə şər.

Hər bir ilin xəzanında kövrəlir ürək,
Göz doysa da bu dünyadan könül doyarmı?
Ona görə xəzanı da duyasan gərək,
Hədər keçən bircə anın əvəzi varmı!

Qış gələcək, qar yağacaq neçə totuq əl
Yapacaqdır öz ömrünün ilk qartopunu.
Kimlərinsə – qoca, cavan, çirkin, ya gözəl
Həyatına son qış gəlir, bilməyir bunu.

Neçələri çantasını basıb bağrına
Məktəb – deyə qədəm qoyur birinci dəfə
O dünənki tələbə qız, sanki bir ana,
Sevinc ilə dərs öyrədir birincilərə.

Gələcəyin bəstəkarı, odlu bir ürək
Bəlkə bu qış qoşacaqdır ilk nəğməsini?!
Kimə isə adil Tanrı «bəsdir» deyərək,
Yarasında saxlayacaq şərqi səsini.

Bəlkə bu il doğulacaq ən baş sənətkar,
O dahinin göz açdığı o günə alqış.
Biri gəlir, biri gedir, budur ilk qərar;
Demək, kimsə son şe’rini yazacaq bu qış.

İlk görüşə hazırlaşıb, min bir diləklə,
Neçələri nur əməcək o al səhərdən.
Neçələri xəzan vurmuş sınıq ürəklə,
Qış uzunu qızınacaq xatirələrdən.

Bəlkə bu il insan olan düşündü bir an,
Sözbir olub yox söylədi ölümə, qana?!
Bəlkə yenə buraxmadı kor tutduğundan,
Ölüm saçan neçə ulduz doğdu cahana.

Bəlkə bu qış gözlədiyim səadət gəlir?
Mümkün deyil ömür boyu məni anmasın?
Ola bilməz könlümdəki odlu nəğmələr
Doğulmasın, dil açmasın, pərvazlanmasın!

Bir-birini əvəz edir bahar ilə qış,
Hər an minbir rəngə düşür ana təbiət.

Cahan adlı bu nizama, düzümə alqış,
Bircə mütləq qanunu var, o da hərəkət.

Necə olsa irəliyə gedəcək bəşər;
Səadətin al günəşi daim ucalır.

Hələ qoşa yaşasa da xeyir ilə şər
Biri daim cavanlaşır, biri qocalır.

Bəşər durub gəncliyinin astanasında,
Aydın sabah, xoş gələcək onundu, hökmən!
Xeyrin şərlə çarpışdığı bizim zamanda,
İşıq qalib gələcəkdir, inanıram mən!

1111111247899

KAŞ OXŞAR OLAYDI

Tez-tez telefonda səsini eşitdiyim,
üzünü görmədiyim xoş səsli bir el qızına.

Hər dəfə eşidəndə
Sənin sirli səsini,
Dindirirsən könlümün
Susmuş kəmənçəsini.

Füsunkar bir surətin
Könlümdə yaranıbdı.
Hər səni dinlədikcə
Yenidən daranıbdı.

Ancaq deyə bilmərəm
Fərqlənirsən nədən sən;
Qarabuğdayı, yoxsa
Ağbəniz bir gözəlsən?

Bəlkə elə zərifsən
Həsəd çəkir hər çiçək?
Bəlkə ətli-canlısan
Şərqin gözəlləri tək?

Qaradımı gözlərin,
Ya göydü dəniz kimi?
Necə olsa fərqi yox
Ovsunlayıb qəlbimi.

Bəlkə, sənin sərv boyun
Hər cəhətdən əzəldi?
Bəstəboysan bəlkə də,
Nə fərqi var, gözəldi!

Bəlkə camalın hilal,
Dişlərin dürdanədi?
Onda səni görənin
Qəlb evi viranədi.

Boyasızsan bəlkə sən,
Çəkirsən yoxsa sürmə?
«İgidin adını bil,
Ancaq üzünü görmə».

Qoy belə olsun gülüm,
Yaxşı deyib atalar.
Ömr elə bu nəğmədə,
Nə qədər ki, dünya var.

Qorxuram, görsəm səni,
O surətə xal düşər.
(Əgər qismətsə, bir gün
Gözlərimiz görüşər)

Mən əminəm ki ancaq,
Necə olsan, yenə sən,
Gözəllər Bakısında
Bir dənəsən, təkcəsən.

Xasiyyətin həlimdi,
Hər sözün məzəlidi.
Belə səsi olan kəs,
Yəqin el gözəlidi.

BAĞIŞLA, ANA

Bir şam kimi əridin
Böyüdüncə bizi sən.
Ana, ürəyimizdə
Ən əziz xatirəsən.

Sağ olanda oduna
Layiqincə yanmadıq.
Niyə hər an başına
Biz dönüb dolanmadıq?!

İndi acı göz yaşı
Axıtsaq da neçə il,
Bircə anın geriyə
Dönməsi mümkün deyil.

Əlimizdən nə gəlir,
Budur və’dimiz sənə;
Borcumuzu qaytaraq
Sənin nəvələrinə.

1111111247899

AÇIL, EY SABAH

Soruşdum ki, dərdimə
Nə vaxt dərman alacaq?
Dedin ki, bu barədə
Sabah söhbət olacaq.

Əvvəl qulaqlarıma
İnanmadım, ey mələk!
Sonra o bir kəlmədən
Pöhrələndi min dilək;
Hamısı bir-birindən
Sevimli, yaraşıqlı,
Günəşin gözlərindən
Daha nurlu, işıqlı...

İxtiyar verilsəydi
Aşiq adlı xilqətə,
Yer üzü bircə gündə
Çevrilərdi cənnətə.
Arzularda yaşayır
Eşqə əsir olan kəs,
Aşiqlərin varlığı
Ülvi, təmiz, müqəddəs...
Əfsuslar ki, çin çıxır
Onların mində biri,
Fələk özgə cür tökür
Görürsən ki, tədbiri...
Bu günəcən nə qədər

Arzum toxunub daşa,
Könlüm həsrət qalıbdı
Bir həmdəmə, sirdaşa.

Ürəyimə damıb ki,
Səadət gəlir daha;
İlahi, tez çıxaydıq
Üzə gələn sabaha!

1111111247899

BAHAR – ARZU TƏŞNƏSİ

Görəsən nə hikmətdir,
Axı bu nə qaydadır,
Gələn hər yeni bahar
Yeni arzu oyadır;

İstərəm rəssam olub
Yüzlərlə tablo çəkəm.
Yurdumun meşəsini,
Dağını, dərəsini,
Onun hər guşəsini
Göstərim, hamı bilsin,
Nəyə malikdir ölkəm!

Ya da ki, şair olub
Ölməz dastan yaradım;
Ey yurdum, sərvətinlə,
Tükənməz qüdrətinlə,
Sülh və azadlıq deyən
Müqəddəs niyyətinlə,
Dillərdə gəzsin adın!

Bəlkə bəstəkar olub
Bəstələyim nəğmələr;
Bülbülün nəğməsini,

Yarpaqların səsini,
Bizim buz bulaqların
Həzin zümzüməsini
Duya bilsin hər nəfər?!

Yox, yaxşısı budur ki,
Yapışıb bel, külüngdən,
Bu hədsiz gözəlliyə,
Gözəllik artırım mən!

TƏBƏSSÜM – TƏBİƏT

İtir, itir Bakım mənim
Gözəlliklər qucağında.
Qəlb oxşayan təravət var
Onun hər bir bucağında.
Gen küçələr, mavi Xəzər,
Gah nəğməli, gah haraylı,
Gah da sakit göy ləpələr...
Xiyabanlar, sahil bağı...
Küçələrin, vitrinlərin,
Eyvanların çilçırağı...
Yaşıllıqlar.., fəvvarələr..,
Nur çiləyən pəncərələr...
Olmasaydı təbəssümlər
İnsanların üzlərində,
Sevinc, fərəh oxumasan
Gəzənlərin gözlərində,
Mən saydığım o lövhələr,
/Saymadığım nələr, nələr.../
Onlardakı gözəlliklər
Bircə anda solub gedər,
Hər tərəfdən yağar kədər.
Bildim İnsan! Bildim indi,
Rövnəq verən təbiətə
Təbəssümün, fərəhindi.

SEVƏNLƏR UNUDULMUR

Vaqif! Ey sənətkar, ey böyük insan
Əsrlər dolanıb keçsə də zaman
Yaşayır qəlblərdə əziz surətin.
Ehtiram, məhəbbət olmuş qismətin.
Mə’lumdur xalqımız qədimdən bəri
Yaşadır qəlbində sevən kəsləri.
Sən vurğunu idin Kürün, Arazın.
Vətən torpağında payızın, yazın
Sən nəzər saldığın hər gül, hər yarpaq
Hər vətən övladı, hər çay, hər bulaq
Gün düşməz dərələr, yalçın qayalar,
Azəri yurdunda Gül açan nə var
Məhəbbət duyurdu baxışlarından.
Qəlbin eldən ayrı vurmadı bir an.
Şe’rin rəng verərdi al yanaqlara,
Gülüş tək qonardı gül dodaqlara.
Sən toya-düyünə yaraşıq oldun,
El sənə, eləsə sən aşiq oldun.
Qarı düşmənlərə söylədin ki, sən
«Tərlan oylağında sar ola bilməz».
Sənin çağırışınla el zərbəsindən
Doğub törəməzlər aldılar əvəz.
Odur ki, xalqımız nə vaxtdan bəri
Yaşadır qəlbində sevən kəsləri;
Nizamilər, Fizulilər,
Natəvanlar, Vaqiflər –

Dahi Vurğun... Nə sayım ki,
El qəlbinə vaqiflər
İllər keçsə unudulmaz
Qanunudur həyatın
Əbədi bir hissəsidir
Əbədi kainatın.
Axı onlar el oğluydu
El qəlbini duydular,
Gəldi kədər dünyasında
Gəlib getməz oldular.

A RUS GÖZƏLİ

Əyliyib yolumdan saxlayıb məni
Qüdrətdən yaranan mavi gözlərin
Görsə Əzrayıl da sevərdi səni.
Büllurdan durudu, göylərdən dərin.

Xurmayı saçlara, incə qamətə
Düzü mümkün deyil biganə baxmaq.
Tale bəxş eyləyib bu şux afətə
İlk bahar mehi tək qəlblərə axmaq.

Zərif dodaqların, ox kirpiklərin
Şümşad barmaqların necə qəşəngdir,
Mənim işim deyil sənin təsvirin,
Bunun üçün yalnız Vaqif gərəkdir.

İlahi gözəllik! Söylə ey pəri,
Niyə qiymətini ucuz bilmisən?
Təbəssüm paylayıb bayaqdan bəri,
Neçə ehtiraslı gözə gülmüsən.

Bəlkə də eşqinlə vurub yüz ürək
Sən onun birinə mehman olaydın.
Kaş mənim yurdumun gözəlləri tək,
Tək bircə könülə işıq salaydın.

1972

GƏLDİM
Məhsəti Gəncəviyə

«Mənsiz ki, dünyanın işi keçərmiş....»
Niyə belə dedin bilməm o zaman.
Sənsiz sənin əsrin boş görünərmiş
Bunu mən demirəm, söyləyir cahan.

Bəlkə bilməmisən öz qiymətini,
Özünü cahanda artıq sanmısan?!
Bəlkə də göstərib öz xislətini,
Təvazö odunda alovlanmısan.

Sən öz sağlığında, layiq olsan da
Görmədin ehtiram, görmədin xələt.
Həqiqi sevənlər qalır cahanda,
Səndən yadigardır ölməz bir sənət.

Olsa da, sahibi tək bir nöqtənin
Özünü yeni xətt sananlar da var.
Bilirəm tarixdən, belələrinin,
Olur «sərvətinə» sahib siçanlar.

Bu qızıl qaydadır, artıqdı təftiş,
Vaxtında, yerində yaranır İnsan.
Sənsiz sənin əsrin boş görünərmiş
Bunu aləm bilir, şahiddir cahan.

* * * * *

Zaman ötdü, ömür keçdi ay haray,
Yoxsa bu həyata əfsanə gəldim.
Məhsəti dövrünə bəzək yarandı,
Görəsən mən niyə cahana gəldim!?

Hər nə başladımsa yarımçıq, yarı,
Kamil bir palançı olmadım barı.
Unudub mənliyi, atıb vüqarı
Gör kimin eşqiylə fəqana gəldim.

Pənah, lazımdırmı belə yaşamaq?
Talein əlində oyun, oyuncaq.
Əbədi yaşamaq dilərdim, ancaq
Görünür həyata bir ana gəldim.

DİLİNƏ QURBAN
Oğlum Abdullaya

Dedilər çağırdın yuxuda məni,
Sənin «dədə» deyən dilinə qurban.
Qəlbimin başında saxlaram səni,
Ayağına qurban, əlinə qurban.

Bal, şəkər qarışıb indi sözünə,
Yəqin yerişin də möhkəmlənibdi.
Açıq camalına, ala gözünə,
Bahar səhəri tək nur ələnibdi.

Bu gün körpəsənsə, sabah bir ərsən,
İstərəm el nəbzi vursun qolunda.
Mənim ümidimə layiq böyü sən
İnamla addımla ömrün yolunda.

Əlindən baş versə cüzi bir qada,
Gizlətmə, cəzanı istə sən özün.
Sayəndə nəsillər çatsa murada,
Mükafat dalınca qalmasın gözün.

Böyü alnı açıq, yaşa üzü ağ
Təmiz məhəbbətdən yaranmısan sən.
Sağ budaq bəhrini yetirəcək sağ
Qartalın balası qartaldı hökmən.

Ərənlər fikridi, hikmət var bunda;
Çapma kor-korana, şaraqhaşaraq
Sən elə yaşa ki, ömrün sonunda
Keçdiyin yollara alnı açıq bax.

NEVAYA

Neva nə sakitdir, Neva axır lal,
Piterin min sirri ürəyindədir.
Sanki süzüb gedir şirin bir xəyal,
Elə bil, xoş günü hələ öndədir.

Çimir sularında min-min çil-çıraq,
Sahilə saraylar cərgələnibdir.
Bu aylı gecədə seyrinə dalaq;
Elə bil gümüşdən silələnibdir.

Göz dikib neçə yol ona yağılar,
Üstündən neçə yol qara yel əsib.
Qarı düşmənləri qazanıb məzar,
Soyuq dalğaları qılınc tək kəsib.

Bəlkə ona görə sevir nəsillər,
Böyük Lomonosov üzübdü səndə,
Doğma sahilində, keçincə illər,
Bir kəs biləcəkmi gəzmişəm mən də!?

Qoy olsun, min illər ömrün olsa da,
İnsandır, insandır şöhrətin sənin.
Suların bollaşıb on qat olsa da,
İnsanla bağlıdır qüdrətin sənin.

Gəlir göz önünə Arazım, məncə
Sən dərin təmkinli, o hay-haraylı.
Sənin görünüşün ağıl, düşüncə,
O həm də coşğundu baharlı, yaylı.

Gəzək təbiəti gəl başdan başa,
Niyə eyniliyin tapılmır izi?
Siz hər bir cəhətdən olsaydız qoşa,
Yəqin az sevərdik hər birinizi.

Neva təmkinlidir, Neva axır lal.
Piterin min sirri ürəyindədir.
Sanki süzüb gedir şirin bir xəyal,
Şübhəsiz xoş günü hələ öndədir.

1972

ERMİTAJDA DÜŞÜNCƏLƏR

Ermitaj! Bu sənət xəzinəsini,
Təsvir eyləməyə acizdi qələm.
Dindirdi qəlbimin kəmənçəsini
Hər salon, hər lövhə, hər gözə gələn.

Tarixin şahidi nümunələrdə.
Yaşayır sənətkar, yaşayır sənət.
Əsarətin ömür sürdüyü yerdə,
Hakimdir azadlıq, boğulub zülmət.

Gəlməyir tarixdən bir səs, bir soraq
Dünyanı sarsıdan fatehlər hanı?
Düzülüb rəflərə cərgəbəcərgə
Ulu babaların qılınc-qalxanı.

Qoynunda yer düşüb hər bir diyara
Aydındır məqsədin, xoşdur niyyətin.
Sən saray deyilsən Romanovlara
Canlı tarixisən bəşəriyyətin.

Fəxri yer tutubdu qoynunda sənin
On ikinci ilin qalareyası.
Gəlir görüşünə insanlar min-min,
Qəhrəman ərlərin tutulur yası.

Əbədi asılıb divardan bir-bir
O böyük döyüşün generalları.
Şəkli qalmayana saxlanılıb yer,
Xalq sevir dostunu, unutmur yarı.

Deyirlər onlardan bir neçə nəfər,
Qoşulur sonralar Dekabristlərə.
Gülmür üzlərinə bu dəfə zəfər,
Çəkdikləri zəhmət gedir hədərə.

Onların əksini əmriylə Çarın,
Çevirib tərsinə asırlar bir vaxt.
Məhv etmir bir yolluq, lə’nət şeytana,
Sən insan oğlunda ləyaqətə bax!

Vaxt keçir, padşahın soyuyur hirsi
Təqsirindən keçir bir gün onların.
Əvvəlki yerində yenə də əksi
Düzünə asılır qəhrəmanların.

Qoynunda yer düşüb hər bir diyara
Aydındır amalın, xoşdur niyyətin.
Sən saray deyilsən Romanovlara
Canlı tarixisən bəşəriyyətin.

DÜŞÜN, İNSAN!

Zəhmətdən yarandın, sevdin zəhməti,
Əqlini, qəlbini bağladın ona.
Sən bütün dünyanın oldun zinəti,
Hər gözəl niyyətin çatdıqca sona.
Sən tarla becərdin, sən bağlar saldın,
Nələr yetirmədi sənin qüdrətin.
Sən gücü, qüvvəni həyatdan aldın,
Bar verdi, gül açdı hər xoş niyyətin.

Bəs niyə ömrünün lap əvvəlindən
İnsan adlanana qənim kəsildin?
Neçə yol torpağa qan çilədin sən
Neçə qəbilənin izini sildin.
İnsan adlanana qənim kəsildin.

Azğın döyüşlərdə nifrətə döndü,
Odlu ürəklərdə şirin arzular.
Neçə milyonların günəşi söndü,
Tərlan oğulları uddu daş məzar
Hərənin qəlbində min-min arzular.

Nə qədər aqilsən, nə qədər dərin
Nə vaxtdan seçirsən yaxşı yamanı?
Onda da, bunda da dərin izlərin
Bəs sənin əqlinin qüdrəti hanı? -
Nə vaxtdan seçirsən yaxşı yamanı.

Bir əlin baltayla odun yardısa
O biri sınadı insan başında.
Biri şəfa verdi, yara sardısa
Biri qatil oldu cavan yaşında.

Sınadı gücünü insan başında.

Vəhşi heyvanları ram etdi biri,
Söylədi firavan yaşasın xilqət.
Biri qardaşını qula çevirdi
Söylədi – ona da bu imiş qismət.
Min yol meydan açdın, min yol tökdün qan
Çəkdi qovğaların neçə əsrlər.
Qılınc davasından qurtarmaz insan
Yaşadı dünyamız, yaşadı bəşər.

Bu gün başqa gündür, qadirsən insan
Bir gündə dünyanı alt-üst etməyə.
Yerin bu üzündə durduğun zaman
O biri üzündə qan çiləməyə.

Son dəfə keçirdin hərb ocağını
Sən əlli milyonun qanı naminə.
Bürüdün dünyanın hər bucağını
De görək, istəyin indi nədir, nə?
Keçibsə də hərbin azğın tonqalı,
Yerində közərən kösövlər qalır.
Ellərin sərvəti, dövləti, malı
Tüstüyə çevrilib göyə ucalır.
Artıq qırx il keçir o gözəl gündən.
Niyə yüz ilini qeyd eləməyək.

Üçüncü başlasa düşün dərindən,
Yer öz həyatına vida deyəcək.

Təzəcə dil açan məsum körpələr,
Qocalar, cavanlar, qızlar, gəlinlər,
Yaşamış, yaşayan, gələn nəsillər

- Düşün, - söyləyir.

Qoynu xəzinəli uca dağların,
Cənnətin misalı yaşıl bağların,
Səndən kömək uman boş səhraların

- Düşün, - söyləyir.

Bax, qış da, bahar da, payız da, yay da,
Aran da, yaylaq da, meşə də, çay da,
Yolunu gözləyən ulduz da, ay da

- Düşün, - söyləyir.

İnsan idrakının ilk duyğusu da,
Əməli, amalı, hər arzusu da,

- Düşün, - söyləyir.
- Düşün, - söyləyir.

Ölç,
Biç, -
Düz
Seç!

Tez ol,
Düz ol, -
Bir gün
Yüz ol!

Ey insan,
Qalx, oyan, -
Solmasın
Bu cahan!

Yaşa, yarat, -
Hörmətə çat;
İnsan oğlu,
Budur həyat!

Əzəldi dünya,
Gözəldi dünya;
Duymayanlara
Xəzəldi dünya.

İstəsən səadət
Qoyulsun bir adət,
Çulğaşsın qəlbində
İnamla məhəbbət!

Həsrət, hicran oldu yar,
Sıxdı məni o ki var;
Nə qədər miskindilər
Məcnunu duymayanlar.

Hər gün qonşum deyir, gərək
Aralığa hasar çəkək.
Bəlkə duyur, qızı ilə
Baxışırıq ürkək-ürkək.

Neçə ki, səadət bol olur,
Könüldən könülə yol olur.
Səadət gözləmə o vaxt ki,
Ürək qısqanclığa qul olur.

Gəl həyatdan dayanmayaq uzaq,
Ey qələmim, duyğumuzu yazaq.
El gözüylə nəzər salaq ona,
Saxtaları bəri başdan pozaq.

Hicran uzandıqca artır səadət;
Belə mö’cüzədi sevgi, məhəbbət.
Necə xoşbəxt imiş Məcnun səhrada,
Əhsən ayrılığa, duydum nəhayət.

El dediyin billur kimi təmizdi, bax,
Fitnələrdən, yalanlardan durur uzaq.
Geci-tezi çatdırsa da cəzasına,
Ona kələk gələ bilir hər bir alçaq.

Min illərlə bağlanmasaq əgər torpağa,
Bülbül kimi vurulmasaq arana, dağa,
Hər gün, hər an duymasaydıq bu doğmalığı,
«Qarabağın şikəstəsi» çıxmazdı sağa.

Nə qədər gec olsa da daha gərək oynayaq,
İnsanlıq dünyasında al şəfəqə boyanaq.
Bəsdir deyək, ey vətən, hər cürə rəzalətə,
Yerimiz qabaqdadır, ön sırada dayanaq.

Doğrudanmı gözəllərdən çəkməliyəm gözümü,
Daha sərhəd saxlamalı, qısmalıyam sözümü?
Axı təzə dərk edirəm nə deməkdir gözəllik,
Belə zülmü çəkmək üçün hardan alım dözümü?!

Zalım fələk, özgə peşə tapmadınmı bu dünyada?
Hey yazırsan aşiqləri hicran adlı yanar oda.
Düz otuz il bu cahana gecikdirdin o dilbəri,
Gec olsa da görüşmüşük, az səadət deyil bu da.

İnsan gəldi-gedər deyil, odur dünyanın şahı,
Günü gündən daha nurlu açılacaq sabahı.
Günəş özü sönər olsa, könül, yenə etmə qəm,
Çünki vardır kainatın şüur adlı pənahı.

Şüur hələ indən belə parlayacaq Günəş tək,
Əməlləri kainatı daha nurlu edəcək.
Qaranlıqdan işığadı təkamülün gərdişi,
Min illərdi o yolludu, milyon illər gedəcək.

Vaxtında düz yola gəlmək hünərdi.
Yerində ağlamaq, gülmək hünərdi.
Daim dərd çəkirik olmayan üçün,
Olanın qədrini bilmək hünərdi.

Bu dünyada yaxşı da var - yaxşıdı.
Dedin bildik, yaxşı da, - var yaxşıdı.
Dünya boyda səadətdi qanan dost,
Qanmaz dostdan yaxşı davar yaxşıdı.

Ondan nə bəlalar çəkibdi bəşər,
Damlası dənizi edərdi zəhər.
Ona əsir olan bəddi vəhşidən,
Həzər paxıllıqdan, həzər, min həzər.

Könül, kainata hərdən laqeyd bax,
Bəzən tənbəlliyi yaxına burax.
Nə zəif cəhətin olur qoy olsun,
Təkcə paxıllıqdan uzaq ol, uzaq.

Həyat gizlətməyib məndən özünü,
Açmışam min sirri, minbir düyünü.
Ancaq bilirəm ki, kamilləşmişəm,
Özümdə paxıllıq sezdiyim günü.

Ey könül, yanmaqda Səməndərə çat,
Vüsal diləyini bir tərəfə at.
Ellər anardımı Kərəm yanmasa;
Nəyimizə gərək özgə cür həyat?!

Sən olmusan iki xalqa sənətkar,
Gətirmisən şe’riyyətə ilk bahar.
Heydərbaba adicə bir dağ deyil,
Əbədilik heykəlindi, Şəhriyar!

İnsan oğlu, bil ki, saflaşmaz sinə,
Paxıllıq yol tapsa əgər qəlbinə.
Gözünə yad dəysə elin sevdiyi,
Deməli paxıllıq hakimdi sənə.

Müəllim xəstədi, dərs yoxdu deyə,
Şagirdlər sevinclə sıçrayır göyə.
Düz yoldan azmağa hazırsan, insan,
Bu xislətin sığmır heç bir ölçüyə.

Hərəmizdən gəlir bir özgə avaz,
Mində birimizdə huş olur taraz.
İzlə min illəri, saflaşır bəşər,
Bir gül açmaq ilə necə gəlir yaz?

Əlindən çıxırsa gündə yüz xata,
Çətin layiq ola insan həyata.
Minbir qüsur tapır ağıllı sözdə,
Şübhəsiz inanır cəfəngiyyata.

Elə hey dəyişir dünyanın donu,
Hər cəhət sonsuzdu, bilirik bunu;
Hər bir vəziyyətdən çıxış yolu var,
Olmaya da bilər həyatın sonu.

Qalan ixtiyarım alma amandı,
Bir belə zülmükar olma amandı.
Əzab əziyyətdi sevginin sonu,
Məni bir də oda salma, amandı!

Könlüm eşqə əsir olacaq yenə,
Bu eşq də açmamış solacaq yenə.
Eləsə nə üçün könlüm sevinir,
Ona ki, əziyyət qalacaq yenə?!

Niyə gəlməmisən görüş yerinə?
Niyə at oynadır sənsizlik yenə?
«Sevmir, sevmir, sevmir», söyləyir ağlım,
Özgə sözlər deyir ürəyim mənə.

Səbəb haqdan irəlidi deyiblər;
Könül, sən də o məqsədlə axıt tər.
Yaxşılığa səbəb ol ki, el desin
Nahaq yerə yaşamadın, sən ey ər!

Dünya, sənin əzabından doymaq olarmı?!
Onsuz eşqə könül verib uymaq olarmı?!
Nə bilsin ki, bu hikmətdən bixəbər əğyar
Vüsal sondu, heç ona qol qoymaq olarmı?!

Gülümsədin, duyğularım yenə darandı,
Varlığımda həyat eşqi alışdı, yandı.
Gül gözəlim, demə ömür hələ öndədi,
Bil ki, onun hicranı il, vüsalı andı.

Baxmayaraq heykəlin var, çoxdan sinəmdə,
Hər gəlişin yeni duyğu oyadır məndə.
Nə yaxşı ki, nəyisə tam dərk etmək olmaz,
Yoxsa məni tanıyan tək durardın gendə.

Zaman quş qanadlıdı, hər kəsə bəlli,
Bir an kimi keçib getdi ömürdən əlli.
Vüsal nədi, hicranından doymadım, həyat!
«Elnən gələn toy-bayramdı» - budur təsəlli.

İllər bir-bir keçib gedir,
Ömrümüzü biçib gedir;
Yamanlara az toxunur,
Yaxşıları seçib gedir.

Milyon-milyon adilər izsiz köçür dünyadan,
Belə də olmalıdı, düzgün qurulub cahan.
Qəhrəmanlar, dahilər cahan durduqca sağdı,
Əfsuslar ki, pislər də xatırlanır hər zaman.

Qibləm, Məkkəm, ruhum, canım – gözəldi.
Onlar mənə hər bir şeydən əzəldi.
Gözəllərlə bahar olur qarlı qış,
Onlar yoxsa, bahar özü xəzəldi.

Dərdin artsa insan ilə ülfət qat;
Əzəl gündən belə deyir bu həyat.
Vay o kəsə dərd bilməzə rast gələ,
Olan dərdi artasıdı neçə qat.

Gəl çıxaq seyrinə yar, bu dağların!
Nə bilsin qədrini xar bu dağların?!
Min duyğu oyadır bir gözəlliyi,
Min-min gözəlliyi var bu dağların.

Bir qaydadı, sayğısızlıq hər insanı puç eylər,
Babalardan nə qalıbsa yavaş-yavaş heç eylər.
Gün gəlir ki, belələri itirirlər vətəni,
Güclü yersiz təpinəndə gücsüz yerli köç eylər.

Dünya ne’mətlərinə meylim əsla deyil çox;
Taleyə min şükür ki, yaranmışam gözü tox.
Yaradıcı əməklə məşğul olduğum anlar
Əsil bayramdı mənə, nə yaranır fərqi yox.

Fürsət vermə əğyara,
Basmasın səni qara.
Oğru qışqırasıdı,
Sən qısılma divara.

Demirəm bahar olsun,
Şöhrət, mənsəb, var olsun;
Bu dünya vəfasızdı
Yarım vəfadar olsun!

Dosta, yara mehriban
Yanaşsa da hər zaman,
Yada münasibətdə
Tanınır,– kimdi insan.

Lap sınsa da qanadı,
Batmaz pisliyin adı.
O da pis toxum kimi
Tez cücərir, - qaydadı.

Elin yaddaşında mərdlər yurd salır,
Min illər boyunca namərd də qalır.
Hər yeri gəldikcə pislərə lə’nət,
Yaxşılara rəhmət ərşə ucalır.

Yaşamaq şirindi bilir hər bəşər,
Daha da şirindi gətirsə zəfər.
Ancaq nə bayramdı, nə də tamaşa,
O, başdan ayağa hünərdi, hünər.

Görmüşük, görürük, görəcəyik biz,
Həyatı sevənlər xoşbəxtdi, şəksiz.
Sağlam insanlarda sağlam ruh olur,
Sağlamlıq eşqiylə vursun qəlbimiz.

Əgər böyükdürsə tarlan, gözəldi.
Köməyin varlığı – bu da əzəldi.
İşin təşkilinə bağlıdı bolluq,
Bunsuz kim görüb ki, işlər düzəldi.

Yaxşı ad qazanmaq istəsən əgər,
Fayda görməlidi işindən bəşər.
Odur hər insana şöhrət gətirən,
Onunla tanınır el içində ər.

El üçün ağlayan gözsüz qalsa da,
Xoşbəxtdi, qayğısı böyük olsa da.
Yalnız özü üçün çalışan insan
Əzablar içində qovrulur hər an.

Dənizə su töksən mə’nası nədi?
Dağa daş daşısan o da elədi.
Axmağa yaxşılıq eləmək şəksiz,
Bu qədər mənasız bir məşğələdi.

Ürək xoş və’dlərlə aldadır bizi,
Ağıl isə açır gözlərimizi.
Ürəyə ağa ol, ağıla nökər,
Özgə cür edənin qalmır xoş izi.

Bu günəcən nə edibsə bir insan,
Xislətini tamam göstərmir, inan.
Onun kimliyini bilərsən ancaq,
Sabaha yönələn arzularından.

Uzat ayağını yorğana görə;
Kim alim olubdu, de, birdən birə?
Bəxtə ümid olub çox şey gözləsən,
Ömür çürüdürsən havayı yerə.

Keçənlərə güzəşt deyilsə də, bil,
Onlar nəticəsiz, ya izsiz deyil.
Keçmişi bilməyən, bu gün və sabah
Kardı, kordu, laldı, – zəlildi, zəlil.

Ey bəşər, çalış ki, pulu, sərvəti
Qul eylə, özgə cür tanıma qəti.
Kim etsə onları özünə ağa,
Bilsin ki, çəkəcək sonsuz zilləti.

Neçə çiçək, balıq, heyvan ya da quş,
Bəşərin əlindən gəzir qurtuluş.
Dünya əvvəlkindən zəngin olacaq,
İnsanın başına cəm olduqca huş.

Xisləti belədi, yoxdu burda sirr,
Bircə şirin sözdən hər kəs şənlənir.
Nə qədər təqsirli olursa olsun,
İnsan döyüldükcə yalnız kinlənir.

Ağıllı kimsələr toplayarmı var? -
O da bir xəstəlik, o da bir azar.
Nə qədər olsa da ölüdü sərvət,
Yalnız yaradılan qalır yadigar.

Şair, vüsal meyli əbəsdir, əbəs,
Sən hicranı istə, sən həsrəti gəz.
Bağrının başından alov çıxmasa,
Bircə fərli misra yarana bilməz.

Gəl sınağa çəkmə bu sevgimizi,
Sevda deyilənin itərmi izi?
Gücsüzdü ayrılıq, gücsüzdü hicran,
Bir qüvvə varmı ki, ayırsın bizi?!

Bir vaxt bir gözəlin qırdım qəlbini,
İndi peşmançılıq yandırır məni.
Büllur hisslərimə biganəliyin
Nə zamansa dara çəkəcək səni.

İki ay, altmış gün dözüm gərək mən,
Səni görəcəyəm onda yenidən.
Ömrün dörd ayını qurban verərdim,
Taki günü sabah qayıdaydın sən.

Vüsalının hər anı bütöv ömrə dəyərdi,
O anların yerində hicran, həsrət göyərdi.
Fərağında yandıqca duyuram nədir həyat,
Ona görə könlümün təkcə yanmaqdı dərdi.

Sən gəldin, deməli, səadət gəlib,
Sən gəldin, deməli, sədaqət gəlib.
Kəsilib hicranın buzlu nəfəsi,
Ömrümə, günümə məhəbbət gəlib.

Uçdu şama pərvanələr,
Yetdi kama pərvanələr.
Yazıqlar ki, tükəndi şam,
Qalan qaldı mələr-mələr.

Zirvədən o yana kim görübdü iz;
Zirvə nəhayətdi, sondu şübhəsiz.
Orda qurtarırsa bütün cığırlar,
Nədəndi onlara can atırıq biz?!

Ey əcəl, mən səni seçən deyiləm,
Gedib qıl körpüdən keçən deyiləm.
Gözün bozarsa da, bil, gözləməkdən,
Alıb şərbətini içən deyiləm.

Vaxt var idi qara çörək baldan şirin dadardı,
Həm də məndə bu həyata sonsuz sevgi yaşardı.
Ötən illər həyatıma firavanlıq versə də,
Əvəzində o ləzzəti, o sevgini apardı.

Deyirlər ki, qovğa üçün göz açırıq cahana,
Çalışmadan, vuruşmadan kim çıxıbdı bir yana?!
Hər nə qədər çətin olsa onun daşlı yolları,
Bir o qədər daha möhkəm bağlanırıq biz ona.

Desəydilər, keçən ömrü yaşa yenidən,
Heç bilmirəm ona razı olardımmı mən;
O ağılla yəqin yenə o cür yaşardım,
Bu ağılla gəlmək olmaz, bilir hər ötən.

İnsanlığa, kamilliyə can atıram əzəldən,
Ürəyimdən, şüurumdan təmizlənir duman, çən.
Əl çəkmir xeyir şərdən, yenə gedir yanaşı,
Bu istəklə yüksəldikcə yaman təklənirəm mən.

Ayrılıq oduna düşüb yenə can,
Sonsuz əzablarla keçir hər bir an.
Əzizim, tez qayıt, axı hər dəfə
Əvvəlkindən qat-qat əziz olursan.

Min dəfə yaşayıram gülüm, olub keçəni;
Sənli, yalnız sənlidi xəyalımın yelkəni.
Nə qədər ki, xəyalım sənin sorağındadı,
Demək, unutmamısan, gəzirsən sən də məni.

El günəşlə çıxır çölə, çəmənə,
Gecələr gözləyir,- Ay çıxsın yenə.
Əzizim, onlara yox ehtiyacım,
Eşqimin işığı bəs edir mənə.

Hardasa salmısan məni yadına,
Varlığım qalanıb vüsal oduna.
Taki tez-tez gəlsin belə anlarım,
Ki, nəğmələr qoşum eşqin adına.

Təbiət bizlərə ömür, can verir,
Sevən ürək verir, qızıl qan verir.
Özgə cür qiyməti bilinərdimi,
Nə alsa qaytarıb hər insan verir.

Bəxşiş verdiyini almaz kişilər;
Yəhər-yüyənli at, gümüş, zər, gövhər;
Nə versə, doymamış qaytarıb alır,
Təbiət deyilmiş bir kişi qədər.

İnanma desə də dil, – bezmişəm mən.
Sərrafdı, söyləməz el, – bezmişəm mən.
Əzrayıl, gen dolan, durub gələrsən
Ürək söyləyəndə, – gəl, bezmişəm mən.

Fələk, hər çövrünə dözəsiyəm mən,
Şahin tək göylərdə süzəsiyəm mən.
Min ömrüm olsaydı eşqlə yaşardım,
Gözləmə usanıb bezəsiyəm mən.

Hansı gül gözəldi, necə seçim mən?!
Ay gözəl, yanından necə keçim mən?!
Bir gün zalım əcəl durub gələndə,
Acı şərbətini necə içim mən?!

Bilirəm ki, deyil asan məsələ
Tərəqqi dalınca tərəqqi gələ.
Daş da diyirlənir eniş boyunca,
İnsan oğlu gərək daim yüksələ.

Səyyahlar dağlarda axtarmayır nəf,
Ora yüksəlmək də, enmək də şərəf.
Həyat yollarında belə deyildir;
Yüksələn şərəfli, enən bişərəf.

Yalçın bir qayaya dırmaşsan əgər,
Enmək də qalxmaq tək istəyir hünər.
Həyat yollarında hər cürə eniş,
Əksiklik gətirir bilsin hər nəfər.

Hər ömrün sonunda bir divan olur,
Həqq-ədalət gəlir, belə an olur.
Vay o kəslərə ki, nəfsinə quldu,
Namərdə, alçağa nərdivan olur.

Ötüb keçdi payız, qış gəldi həmən,
Bürüdü göyləri yenə duman, çən.
Əsla qorxum yoxdu boranlı qışdan,
Eşqimin oduna isinirəm mən.

Yenə bahar gəlib şəhərə, kəndə,
Min cür çiçək açıb çöldə, çəməndə.
Gözəldi, ancaq ki, mənə nə fərqi,
Həmişə bahardı ürək sevəndə.

Nə abad sarayım, nə sərvətim var,
Nə də tapşırılıb mənə ixtiyar.
Ancaq tanımıram ehtiyac nədir,
Sevən ürəyimdir mənə havadar.

Hazırdı sevinci bölməyə gözlər,
Arifdi ürəyi bilməyə gözlər.
Amandı, onlara qəm yığılmasın,
Cahana gəlibdi gülməyə gözlər.

Düzlük, saflıq, mərdlik yetişmir dada,
İnsanlıq çevrilir quru bir ada…
Bunu ki, görürsən, yoxdu özgə yol,
Özün insanlığı yaşat dünyada.

Olubdu, indi var, daim olacaq,
Yaxşılıq, yamanlıq qoşa qalacaq.
Kimi yaşayacaq yaxşılıq üçün,
Kimi yamanlığa mehr salacaq.

Deyirlər hər anın qiymətini bil,
Qol qoy səadətə, dərdi, qəmi sil.
Şirin ola bilməz həsrətsiz vüsal,
Məgər hicran dərdi səadət deyil?

Məhəbbət həyatdır, deyildir adət,
Onsuz bu dünyada yoxdu səadət.
Necə ki, hicran var, eşq sönən deyil,
Vüsal ola bilər ona nəhayət.

Tikmək asan deyil, tikir yaxşılar,
Hər zülmü, əzabı çəkir yaxşılar.
Bax ona görə də az tapılandı,
Möcüzə yaxşılar, o sirr yaxşılar.

Mənzilə əliboş yetirmişəmmiş,
Gül yox, qaratikan bitirmişəmmiş.
Ömrün təsbehindən nə qədər ili
Salıb bircə-bircə itirmişəmmiş.

Ey insan, həyatda yerini tanı,
Hələ ki, gec deyil, qoru dünyanı!
Yaşıl ot, təmiz su, bir udum hava,
Sabah deməyəsən nə oldu, hanı?!

Bəşər bir olmasa, tezliklə, inan,
Həyat tək incini itirər cahan.
Dünya dağılmağa sür’ətlə gedir,
Birliyə çox zəif yol alıb insan.

Bir yola dönməsə bütün ölkələr,
Günəş həyat deyil, fəlakət ələr.
Dünyanın üstünü alır təhlükə,
Öz şəxsi dərdini unut, ey bəşər!

Birlikdən dəyanət almalıyıq biz,
Allah tək qüdrətli olmalıyıq biz!
Ondan üz döndərsək, yaxın zamanda
İsrafil surunu çalmalıyıq biz.

İnsan oğlu, zaman gəlib, iki yol var, özün seç;
Ya birliyə qol qoy yaşa, ya həyatdan yığış köç!
Ağıl deyir, ürək deyir qismətimiz həyatdı,
Gəl, dostluğun əllərindən abu-həyat götür iç!

Bir zamanlar ömrüm, günüm laləzardı, laləzar,
Sanırdım ki, əbədidi taleyimdə ilk bahar.
Razılaşa bilmirdim ki, həyatımın qabaqda
Xəzan adlı payızı var, boran adlı qışı var.

Ömür yel tək gedir deyə haray salır qəlbimiz;
Axı dünən uşaq idik, baba olduq necə tez?!
Yəqin ona görədir ki, həyat adlı o ustad
Səssiz gedən saat verib – hiss etməyək bunu biz.

Dostluq məhəbbətə gətirir, şəksiz,
Dostluq səadətə yetirir, şəksiz.
Davalı bir yerdə ot da cücərməz,
Xoş rəftar nifrəti itirir, şəksiz.

Vaxt vardı dostluqdan gül dərərdi beş-üç ər,
Bu gün ona könül verib xoşbəxt olur ölkələr.
Sabah yalnız dostluqdadı səadəti dünyanın,
Bunun üçün bu amalla olmalıdır hər bəşər.

Müdrik bir söz, karlı deyim qoyub getmir hər ata;
Asan deyil elə dərin bələd olmaq həyata.
Ey könül, duy, ey ağıl kəs hikmətini bu günün,
Bəlkə qələm el sözünə bircə qətrə nur qata.

Deyirlər ki, cüt gözəllik ala bilməz hər insan,
Qəlbi gözəl olanları çirkin edir bu cahan.
Bu hikməti duya-duya görürsən ki, yenə də
Gözlərimiz hey arayır, gözəl gəzir hər zaman.

İnsan oğlu, ağlın olsun, öz yolunu azma gəl,
Sabah necə gələcəkdir, alıb bəxtə yazma gəl!
Bu gün səndən asılıdı gələcəyi dünyanın,
Həm sən ona, həm özünə dərin quyu qazma gəl!

Ay göylərdən yer üzünü heyran-heyran seyr edir,
Gül açılır, bülbül dinir, sevinc gəlir, qəm gedir.
Gülüm, sənin varlığındır bu işlərə səbəbkar,
Ayrı cür də ola bilməz, yoxdu, yoxdu özgə sirr.

Bəxti özüm seçsəm, rahat olmazdım,
Abu-həyat içsəm, rahat olmazdım.
Ancaq necə deyim, sənin qəlbinə
Gülüm, köçə bilsəm rahat olmazdım?!

Həyatımda hər an sənin olaydı,
Qazansam – şöhrət-şan, sənin olaydı.
Vallah canımı da əsirgəməzdim,
Taki, gülüm, fərman sənin olaydı!

Özümdən bədguman olmamışam ki?
Az verib bolabol almamışam ki?
Bir zaman həyata dönüb görəydim,
Şeriyyətə borclu qalmamışam ki?!

Məndən bu dünyada nişan qalacaq,
Duyan ürəklərdə yerim olacaq.
Bu sadə, bu aydın, şən nəğmələrim
Bir şamlıq olsa da işıq salacaq.

Hər yaz ömrümüzə salır yeni iz,
Həyata özgə cür vuruluruq biz.
Kamil kamilləşir ömür uzunu,
Nadan nadanlığa çəkir, şübhəsiz.

İllər ömrümüzə dolur, qoy dolsun!
Qara saçım dən-dən olur, qoy olsun!
Taki çiçək açsın əməllərimiz,
Rəngimiz gül kimi solur, qoy solsun!

İnsan, hər sınaqdan keçməlisən sən,
Dirilik suyunu içməlisən sən!
Sönəsi olarsa bir zaman günəş,
Özgə dünyalara köçməlisən sən!

Çox vaxt xoş baxılır xarın üzünə,
Hər qapı açılır varın üzünə.
Gündə bir vüsala yetişir əğyar,
Aşiq həsrət qalır yarın üzünə.

İnsan nə zillətlə qələbə çaldı,
Milyon illər boyu qalxdı, ucaldı.
Düzə çıxan zaman, bəd əməlləri
Deyir, yığış, bircə köçməyin qaldı.
Ay insafsız, bilsən sənin əlindən,
Nə əzab, nə bəla çəkməmişəm mən...
Buna baxmayaraq arzum, diləyim,
Səadətim sənsən, sənsən, yenə sən.

Zəhmətkeş olduqca gəlir ilhamım,
Yuxusuz qaldıqca gəlir ilhamım.
Yatmadım, yaratdım, - özüm özümə,
Qələbə çaldıqca gəlir ilhamım.

Şair olmaq üçün əsas ürəkdir,
Sağlam dünya görüş ona dirəkdir.
Məhəbbətdi verən bu işə təkan,
Bir də zəhmət, zəhmət, zəhmət gərəkdir.

Şüurun gücüylə insan dikəldi,
Həm də məşhər adlı təhlükə gəldi.
Əqlin əliylə də deyir ki, ürək,
Bu dərdin çarəsi bəlkə düzəldi.

Məhəbbəti dan,
Nə alış, nə yan...
Yaşadım deyib
Danışma hədyan.

Sevgi deyilən solası deyil,
Xəzanı, qışı olası deyil.
Dünyada nə var onun izidi,
Özgə heç bir şey qalası deyil.

Sevgidi səbəbi hər xoş niyyətin,
Odur yaradanı bütün xilqətin.
Günəş də yanmazdı eşq olmasaydı,
O də əsiridi bir məhəbbətin.

Məhəbbət olmasa külək oyanmaz,
Ay da nur çiləməz, günəş də yanmaz.
Hər şeyin əsası sevgidi, onsuz
Kainat bir anda uçar, dayanmaz.

Nə qədər ki, sevir insan
Cənnət gəlir ona cahan;
Nə əngəllə qarşılaşsa
Qalib çıxır hər bir zaman.

Eşq kimə bir ömür, kimə an gələr;
Əsla tələsmə ki, nə zaman gələr.
Ömrün qışında da çiçəklənərsən,
Ancaq unutma ki, inansan gələr.

Əgər bir gün bitsə sevgi,
Ömrünü tərk etsə sevgi...
Hər dərdi ram edir insan,
Acizləşir getsə sevgi.

Qonşu ilə həyat qursan, sanma ömür şən gələr;
Ürəklər bir döyünməsə, yalnız duman, çən gələr.
Hərəsi bir qucağında doğulsa da dünyanın,
Əzəl gündən bu qaydadır, sevən qəlblər tən gələr.

Dünən yenə səadətlə dayanmışdım üz-üzə,
Tale məni neçə dəfə tuş edibdi o izə.
Yenə onu izləmədim, xəyal sanıb vüsalı,
Bəs deyilmi hicran ilə ömür sürdüm göz-gözə?!

Adam var ki, iş görməkdən nə çəkinir, nə doyur,
Adam var ki, hər əmələ boyun əyib tez uyur.
Kim məşğuldu, o yaşayır, - fərqi yoxdu nə ilə;
Xoşbəxt odur, həm yaşayır həm də yaxşı iz qoyur.

Saqi bəsdi, qoy kənara kuzəni,
Bacarırsan qov başımdan bu çəni.
Mənə nələr vəd edərək, əslində,
Səadətdən məhrum etdin sən məni.

Gör bir nəyi gözləyirdim bu gün mən,
Zalım fələk, nə göndərdin amma sən?
Bəlkə ömrün ondadır ki mənası,
Heç bir zaman tam düzəlmir biz deyən?!

Nə iş görsəm əngəl çıxır yanından,
Onun ilə tutaşıram həmən an.
O da özgə bir əngəllə qutarır...
Ömür keçdi, dincəlmədi yazıq can.

Ömrü başa dahi kimi vura bilsəm əgər mən,
Demək xeyir götürmüşəm əqlin yüzdə üçündən.
O hesab da qane etmir tələbimi könlümün,
Bu halımla bəs rahatlıq necə tapım, söylə sən.

Hər bir günün, hər bir anın haq-hesabı var isə,
Gərək şəksiz sirdaş olum yaşa deyən hər kəsə.
Bu hikməti bilə-bilə bəs nə üçün dünən mən,
Nə mələyə könül verdim, nə də uydum iblisə.

Könlümün göylərində doğuldun ulduz kimi,
«Şahnaz» üstə kökləndi varlığımın hər simi.
Ömrümün qışı gəlir, ancaq könlümdə yazdı,
Nə olardı bir az tez fəth edəydin qəlbimi.

Nə vaxt bir milyard idik, onun çoxu acdı, ac,
Budur beş milyon olduq, çoxu bilmir ehtiyac.
Sabah yüz milyard olsaq, həyat olar daha şən,
Bu şərtlə ki, qardaşlıq alıb qoysun başa tac.

Bir tərəfdə oynayır iki uşaq – oğlan, qız,
Bir tərəfdə iki gənc baxışırlar aramsız.
Bir yanda ata-ana hey çalışır durmadan,
Bir tərəfdə cüt məzar durur şöhrətsiz, şansız...

İlin hansı günü öləcəm görən?!
Gec-tez həyatıma gələcək hökmən.
Mə’nalı keçəcək həmin günüm də;
O zaman ölməyi öyrənəcəm mən.

Eşqin çiçəyini dərən göz olur,
Ona könlümüzü verən göz olur.
Tikilib yollara ayrılıq dəmi
Hicranı da bol-bol görən göz olur.

Baldan daha şirin, zəhərdən acı,
Bə’zən başa töhmət, bə’zən də tacı,
Hərdən buzdan soyuq, hərdən yanar köz –
Vallah sözdü, billah sözdü, yenə söz!

İllər keçib, gözlərimi yuman kimi, a ceyran,
Xəyalımda o görkəmdə canlanırsan həmin an.
Bu da belə səadətdi, taleyimdən razıyam,
Gülüm, taki sənin olsun, sənli olsun bu cahan.

Dünən axşam pəncərəmi açan zaman taybatay,
Gözlərimə əvvəlkindən çox işıqlı gəldi Ay.
Ey sevgilim, əminəm ki, harda olsan, bax bu an
O gülümsər gözlərinlə dönüb ona baxıbsan.

Hər tərəfdə hakim olub ətir saçır gül, çiçək,
Üzlər gülür, gözlər gülür, bar gətirir hər dilək.
Bax belə də olmalıdı, yoxdu burda möcüzə,
Sənli dünya özgə cürə ola bilməz, ey mələk!

Sevgi möcüzədi, deyildir adət,
Odur ki, onunla gəlir səadət.
Tək bircə baxışdan çıxır meydana,
Kim görüb cahanda özgə məhəbbət?!

Çox arzu edirdim yetişim yara,
Özüm də bilmədən düşdüm bu tora.
Bir anlıq görünüb getdi o afət,
Məni ömür boyu qoydu avara.

Eşqsiz ömür puçdu, bilirdim bunu,
Odur ki, illərlə gəzdim mən onu.
Tək bircə anlığa tapdım nəhayət,
Sosnuz həsrət imiş sevginin sonu.

Zirvələrdə duman, çən gəzə bilməz,
Yapalaq tərlanla tən gəzə bilməz.
Gəl məni aldatma, a rus gözəli,
Gözəllər sevgidən gen gəzə bilməz!

Gözəllərdə vəfa yoxdu,
Məhəbbətdə səfa yoxdu.
Çalış eşqə düçar olma,
Bu mərəzdən şəfa yoxdu!

Əzrayıl baxmır yaşa;
Nə quruya, nə yaşa.
Bil hər anın qədrini,
Eşqə könül ver yaşa!

Üz vermə dərdə, qəmə,
Dünya fanidi demə!
Bil olanın qədrini,
Olmayanı istəmə!

Hələ gör bir nələr, nələr olacaq,
Ömrümüz, günümüz min rəng alacaq.
Təkcə sevən ürək dəyişən deyil,
Məhəbbət necə var elə qalacaq.

Dünya cənnət olar, düşün bir anlıq,
Cavabsız qalsaydı əgər yamanlıq.
Bunun üçün bir də, söyləyir ürək,
Yaxşılıq birəbeş ödənsin gərək.

Əqlim ilə qəlbim kəsildi qənim,
Əqlim qalib gəldi nəhayət mənim.
O gündən gen gəzdi məndən məhəbbət,
Demək əqlim imiş əsil düşmənim.

Həyat deyilənə yaxşı-yaxşı bax –
Mürəkkəblik ondan dayanır uzaq.
Onun baş şüarı budur şübhəsiz;
Sadəlik, sadəlik, sadəlik, ancaq!

Şe’riyyətdə təzə cığır açasıyam,
İlhamımla ona işıq saçasıyam.
O tufanlı, o çovğunlu göylərində
Tərlan kimi, şahin kimi uçasıyam.

Gözəllərə baxıram –
Demə artıq tamahdı.
Gözələ göz qoymamaq
Bağışlanmaz günahdı.

Yanma – ömür yarıdı;
Fələk kimin yarıdı?
Sevməyən yaşamadı,
Sevən nə vaxt yarıdı?!

Gəzmə varı, dövləti,
Düşmə dalınca qəti.
Bədbəxtə kömək etməz,
Xoşbəxt neynir sərvəti?!

Namərdlik, ya paxıllıq düşünmə ki, hədərdi;
Onları da yaşadan, ömür verən bəşərdi.
Çünki onlar olmasa görünməzdi yaxşılar,
Mərdlik, dözüm, e’tibar, düzlük adiləşərdi.

Mənsəb, şöhrət dalınca döyünməsin qoy ürək,
İnsanlığın eşqinə qanadlansın hər dilək.
Nə qədər yüksək qalxsa mənsəb, rütbə əsiri,
O qədər də, düşəndə ağrısını çəkəcək.

Əməli saf olanlar nə eşitsə inanır,
Öz arşınıyla ölçüb, hamını doğru sanır.
Bax odur ki, daima hər saxtakar, yalançı
Doğrunun, həqiqətin kölgəsində dolanır.

Guya adiləşib daha məhəbbət,
Guya qalmayıbdı daha sədaqət.
Heç nəyi sonacan dərk etmək olmaz,
Qəlbin hissləri də bilməz nəhayət.

Qabaqda gedənlər tez düşür oda,
Onları haqlayır hər qəza, qada.
Bir addım qabaqda gedə bilməsəm
Demək yaşamadım mən də dünyada.

Qəlbində olsa da əbədi bahar,
Həyatda qisməti çiskin, boran, qar;
Belə haqq-hesaba dözmür hər yetən,
Bax ona görə də azdı yaxşılar.

Gücünə inanan kəs
Zorundan bəhs eləməz;
İmkansız adamlarda
Lovğalıq deyil əbəs.

Özgələri tənqid deyildir hünər,
Özündə pisliyi aşkar edən – ər!
Özünü qanmayan keçəndə başa
Ölçülməz dərdlərə düçardı bəşər.

Vicdan dedikləri deyil quru səs,
Oyaqsa yolunu düz gedir hər kəs.
Söz nədi, yanında top da atılsa
Vicdanı yatmışı oyada bilməz.

Qohuma ya yada, yaxın ya uzaq,
Xoş xəbər aparsan əgər çaparaq,
Əgər şadlanmasan o xoş xəbərdən,
Nə nəmər alsan da, getmisən nahaq.

Haqqı min illər boyu arasa da insanlar,
Bu günəcən heç kəsə olmayıbdı aşikar.
Nahaq yerə arama, göylər boşdu əzəldən,
Öz qəlbinə nəzər sal, olsa, olsa orda var.

Görən niyə çoxumuz doğru yoldan azırıq,
Neçəsinə dost deyir, sonra quyu qazırıq?
Necə gəlsin cahana insanlığın baharı,
Tikməyə can çəkirik, dağıtmağa hazırıq.

Səma, dəniz, çöl, meşə dəyişərmi rəngini, –
İtirəsi deyildir həyat öz ahəngini.
Yazıqlar o kəsə ki, tutqun görür sabahı,
Dünənin hesab edir, «Qaytağını», «Cəngini».

Əgər ürək oxuyursa qırıq saz da dinəsidi,
Bir iyidin zatı varsa bəxt atını minəsidi.
Xoş rəftardan, xoş ülfətdən quru kötük çiçək açır,
Sərt baxışdan, buz nəfəsdən yanar ocaq sönəsidi.

Şe’r zəif çıxıbsa müqəssiri dil deyil,
Hər əsəri yaradan sənətkardı, yaxşı bil.
Ən imkansız dildə də yazsa duyan bir ürək,
Könüllərə yol tapıb yaşayacaq milyon il.

Könül, unutma ki, həyatda hər kəs
Mələk yaranmayıb, deyil müqəddəs.
Qoy necə qüsurun olursa olsun,
Təkcə paxıllıqdan uzaq dolan, gəz!

Qanmaz sözünü qansa ağlı yerinə gələr,
Paxıl bilsə paxıldı, bircə gündə düzələr.
Bunun üçün özünə kənardan baxmaq gərək,
Əfsus ki, hər yetənə verilməyib o gövhər.

Danışmamaq qızıldı, yaxşı bilir bu cahan,
Mənim də ürəyimdə bu amalla axır qan.
Onda necə boşalsın gövhər dolu bir sinə?
Ey qələmim, yaxın gəl, rahatlansın bir az can.

Çətində sel olar namərd qılığı,
Elə ki, qutardı – yağıdı, yağı.
Nə yamanlıq gördüm, qaldı cavabsız,
Əvəzsiz qoymadım bir yaxşılığı.

Bir vara yetişsən Zeynalabdin ol!
İxtiyara çatsan, zülmə qoyma qol!
Sevda yan çevirsə, Məcnuna bənzə;
İnsana könül ver, seçmə özgə yol!

Əflatun yaşayır geyinsə də bez,
Şahlar atlas geydi, görünmür bir iz.
Birinə yetişmək hünər istəyir,
Həm ona, həm buna can atırıq biz.

Torpağa bağlıdı ən böyük hünər,
Odur ki, uğrunda çarpışır bəşər.
Torpaq həm yedirir, həm yeyir bizi,
Burda da qoşadı xeyir ilə şər.

Bu dünya evinə diqqət ilə bax,
Hər yerdə nisbilik meyardır ancaq.
Qoy yazıqlar olsun o kəslərə ki,
El sevən şeylərdən dayanır uzaq.

Taki anım,
Taki qanım.
Bunun üçün
Taki yanım!

Şükr olsun ki, könül, düşdün hicran adlı tonqala,
Şükr olsun ki, bəxtim səni gətiribdi bu hala.
Bilirsən ki, özgə həyat mövcud deyil cahanda,
Elə isə nə ağılla can atırsan vüsala?!

Xarici görkəmə uyur qəlbimiz,
Fərqinə varmırıq o qədər də biz.
Bu yolla qurulan hər ittifaqın
Sonu uçurumdu şəksiz, şübhəsiz.

İlk baxışdan sevib seçmirikmi yar?
Olmurmu çox zaman sonu boran, qar?
Qəlbini əqlinə tabe edənlər,
Tanıyıb sevənlər olur bəxtiyar.

Çox sevildim, hər yol dünya özgə nura boyandı,
Bir yol sevdim, elə yandım, tüstüm ərşə dayandı.
Əzablarda yoğrulduqca anladım ki, nəhayət,
Həyat nədi – ancaq, ancaq sevən kəsə əyandı.

Ananın dilində töhmət - özgədi.
Sevən bir ürəkdə nifrət – özgədi.
Bəşər köləsidi varın, dövlətin,
Kişinin əlində sərvət – özgədi.

Bülbül özgə şeydi, xar özgə şeydi.
Dolu özgə şeydi, qar özgə şeydi.
Dörd əlli tuturuq hər ikisindən,
Torpaq özgə şeydi, var özgə şeydi.

Məhəbbət aşiqi odlara salır,
Aşiq yanmaq ilə qalxır, ucalır.
Vüsala yad olur məhəbbət, ancaq,
Ondan hicran adlı səadət qalır.

Milyon illik həyat qaynayır qanda;
Nədəsə üstünlük vardır hər canda.
Dünyada layiqli iz qoyur insan,
Yolunu, yerini düzgün tapanda.

Dedilər yazda ək, uzağı yayda –
Qırx yaşından sonra yazsan nə fayda?!
Həyat deyilənin oyunu sonsuz,
Yoxdu, olmayacaq orda bir qayda.

Vüsal nə şirindi – anladır həsrət.
Vətən təkrarsızdı – deyir səyahət.
Azadlıq nə şeydi – qul olmayıbsa
Necə dərk eləsin bu günkü xilqət?!

Nəfsə qul oluruq, hərdən çaşırıq,
Ötərgi «eşq» ilə qucaqlaşırıq.
Gərək anlayaq ki, bu «səadətlə»
Həyat deyiləndən uzaqlaşırıq.

İnsan oğlu qiymət qoysun qoy həyata,
Milyard ilə başa gəlib kainata.
Ağıl onun zirvəsidi, onun ilə,
Qoymasın ki, asanlıqla sona çata.

O qədər irəli gedibdi bilik,
İstər bu dünyanı sök yenidən tik.
Ancaq kainatın sirrini hələ
Mində birinə də vaqif deyilik.

Şe’r dünyasına girəsiyəm mən,
Layiqli bir dövran sürəsiyəm mən.
Bir sərkərdan əcəl tapmasa məni,
Ən möhtəşəm bahar görəsiyəm mən.

Əjdaha ilidi mənə düşən il,
Dördüncü yol gəlib, heç də az deyil.
Alıb aparacaq yüz milyon həyat,
Bəlkə biri mənəm, oğulsansa bil.

Ürək vurul, dedi, gəl o afətə.
Ağıl dedi, düşmə bu fəlakətə.
Yenə üstələdi ağıl ürəyi,
Görüm min yol gəlsin onu lənətə.

1111111247899
(11.12.1940)

KİMYAGƏR

Akademik Yusif Heydər oğlu
Məmmədəlievin anadan olmasının
100 illiyinə həsr olunur

Ey böyük Yaradan, şükürlər sənə,
Hər an eşqinlə döyünür sinə.
Sən sonsuz sevgindən cahan yaratdın,
O cahana əşrəf İnsan yaratdın.
Cənnətsayaq etdin Azərbaycanı,
Ona tay tapılmaz gəzsən dünyanı.

Yolum sənsən, izin sənsən,
Ürəyimdə közüm sənsən.
Tanrım bilir, özüm sənsən,
Eşqin ilə axır qanım,

Azərbaycanım!

Dərələrin çənli olur,
Sünbüllərin dənli olur,
Hər bücağın mənli olur;
Bir vətənim, tək ünvanım,

Azərbaycanım!

Qızlarının yanağı al,
Oğulların aslan misal,
Şe’rin şəkər, musiqin bal,
Bu cahanda adım, sanım,

Azərbaycanım!

Dəysin meyvən, açsın gülün,
Nəğmə desin şən bülbülün.
Bitsin deyə tənəzzülün,
Qurban olsun sənə canım,

Azərbaycanım!

Qucağından ayrı düşsəm,
Ürəyimı didər dərd, qəm,
Varlığıma təkcə həmdəm,
Sənsiz ötməz bircə anım,

Azərbaycanım!

Ululardan ulu sənsən,
Hər ne’mətlə dolu sənsən,
Bəşərin şah qolu sənsən,
Şirin dilim, xoş lisanım,

Azərbaycanım!

Könlüm sənə mehir salıb,
Eşqin ilə hey ucalıb.
Qəlbimə bir arzu dolub;
Yolunda şam olub yanım,

Azərbaycanım,
Azərbaycanım!

Bəşər üzükdürzə, qaşında türkdü,
Neçə min illiyin başında türkdü.
Bu gün türk dünyası, - şöhrətim, şanım,
Min ildi gözüdü Azərbaycanım.

Böyük Nizamidən bü günə qədər;
Bir əsr, bir qərinə ötməyib hədər.
Dahilər bəxş edib bütün cahana,
İnsanlıq deyilən xislətdi ona.

Bu gün kim tanımır Lütfizadəni,
Qürur hissi ərşə qaldırır məni.
Şzhrəti bürüyüb bütün dünyanı,
İrəli səsləyin odur insanı.
Onbeş əsr tənəzzül sürsə də belə,
Qat-qat parçalanmaq görsə də belə,
Yenə də dahilər verir cahana,
Üzeyir bəy, Vurğun misaldı buna.
Elmdə Yusifin öz yeri vardır,
Qüdrətli dühadı, tamam aşkardır.

İyirminci əsr, dolaşıq zaman,
Kələfin ucunu itirib insan.
Dünya müharibə odunda yanır,
İnsan əməlindən tarix usanır.
Əsr yarı deyil, ikinci dəfə,
Dava yer üzünü alıb hədəfə.
İki şeytan oğlu, cahangir,
Bəşəri büsbütün eyləyib əsir.
Qaynar bir qazana dönübdü cahan,
Adi milçək kimi qırılır insan.
Dağılır şəhərlər, sönür çıraqlar,
Bəşər başdan-başa qalıbdı ağlar.
Yaxşı sürgü yağı, güclü yanacaq
Hansı tərəf alsa qalib olacaq.

Neft səltənəti sayılır Bakı,
Nur kimi cahana yayılır Bakı.
Faşist yer üzünü almasın deyə,
Bəşəri bəlaya salmasın deyə,
Bir alim çalışır gecə və gündüz,
Qəlbi hərarətli, əqidəsi düz.
O böyük alimin Yusifdir adı,
Məhəmmədəlidi kökü, soyadı.
Tanrının nurudu yaranışıqdan,
Vaxtında doğulur gərəkli insan.

Əsrin əvvəlidir, beşinci dəfə
Zaman öz oxunu vurur hədəfə.
Naxçıvan, Ordubad o gözəl məkan,
Şahid dayanır ki, doğuldu insan.
Sevimli övladı Hacı Heydərin,
Fəxri olacaqdır bütün bəşərin.

İşi bağbanlıqdı Hacı Heydərin,
Bu ilk peşəsidi bəlkə bəşərin.
Kiçik bir bağı var kənddən aralı,
Daim göz oxşayır yaşılı, alı.
Bütün gün çalışır o zəhmətkeş ər,
Torpaq borclu qalmır, bitirir gövhər.
Zəhmətlə bəzənir bütün bu cahan,
Zəhməti sevənlər adlanır insan.

Yusif körpəlikdən sevir köməyi,
Xoş əyləncə sayır işi, əməyi.
Bütün boş vaxtını keçirir burda

Nə çətin iş olsa tapılır orda.
Gah ağac basdırır, gah yer şumlayır,
Gah alaq edir ki, olmasın çayır.
Hər şeydən çox sevir meyvə dərməyi,
İrili, xırdalı səbət hörməyi.
Hərdən fikir verir yaxın dağlara,
Çılpaq qayaların rəngi qap-qara.
Baxır dörd tərəfə, üfüqə qədər,
Əslə yaşıllıqdan görməyir əsər.
İstəyir hər tərəf olsun bağça, bağ
İnsan yoxsulluğa olmasın dustaq.
Çox tez anlayır ki, savadsın insan
Xoş gün-güzarana yetməz heç zaman.
Odur ki, səy ilə çalışır hər gün,
O təhsildə olur hamıdan üstün.
Əzmlə, hünərlə kamala dolur,
Şagirdlik qurtarır, müəllim olur.

Bu cavan müəllimin
On altıca yaşı var.
Ancaq hamı görür ki,
Savadı var, başı var.
Öyrətməklə yanaşı,
Öyrənməkdən qalmayır,
Daha çox bilsin deyə
Bir an rahat olmayır.
Arxadadı iki il,
O artıq Bakıdadı,
Yenə birincilərlə
Yanaşı durur adı.

Üç il sür’ətlə ötür,
O, ali təhsillidi.
Layiqli pedaqoqdu,
Bu hamıya bəllidi.
Gəncə məktəblərində
Düz iki il dərs deyir,
Ali insanlığına
Qədim Gəncə baş əyir.

Bir il də İrəvanda
Müəllimlik edir o,
Sonra da Moskvaya
Oxumağa gedir o.
Zelinski, Balandin
Elmi rəhbəridir.
Özünü göstərməyin
İndi əsil yeridir.
İnam ilə baş vurur,
Elmin dərinliyinə;
Aldığı nəticəni
Yoxlayır dönə-dönə.
Dühasıyla genəlir,
Kimyanın üfüqləri,
Boş yerə axıtmayır
Alnından inci təri.
Katalitik üsulla
Etilenlə hidrogen,
Girir reaksiyaya,
Onun kinetikası
Aydın olur dünyaya

Zəfər ilə qayıdır,
Doğma Azərbaycana,
Sevinir yaxın, uzaq,
Fəxr edir ata, ana.

Burulğana bənzəyir
İndi onun həyatı,
Neftdən çox şey alır,
Xalqın təsərrüfatı.
Müharibə illəri,-
Bütün dünya dardadı,
Xeyir, yoxsa şər deyə,
Bəşər intizardadı.
Texnika zamanıdı,
Güclü yanacaq gərək.
Yusifin sinəsində,
Mərmiyə dönür ürək.
Alkilləşmə yoluyla
Sintez olur toluol,
Keyfiyyətli yanacaq
İstehsal olunur bol.
Hava döyüşlərində
Üstünlük bizim olur,
Faşistlərin xülyası
Biçilmiş ot tək solur.

Təzə vəzifələrdə
İllər ötür an kimi.
O həm də çox sevilir
Yaxşı bir insan kimi.

Yaxşılıq etmək onun
Ən ali məqsədidir.
Ondakı bu keyfiyyət
Hamını heyran edir.
Alim tək bərabəri
Olmayıbdı cahanda,
Ən çətin problemi,
Həll eləyir bir anda.
Yusif idi camalda,
Allah əsirgəməmiş
Bol vermişdi kamal da.

Ömrünün ən yetgin, müdrik çağında
O başçılıq edir universitetə.
Onun tə’siriylə, onun gücüylə,
Çoxları ayılır, gəlir qeyrətə.

Doğma türk dilində aparıldı iş,
Bu əvvəl çoxunu təşvişə saldı.
O vaxt özgə idi ölkədə gərdiş,
Sərbəst düşünənlər Sibirdə qaldı.

Nəhayət gün gəldi, Azərbaycanda
Yarandı Elmlər Akademiyası.
Ədalət deyilən vardır cahanda,
Yüsif olur onun qadir atası.

Güclü vüs’ət alır bütün elmlər,
Xariqələr doğur duhası onun.
Yaxşı-yaman nədir, anlayır bəşər,
Alır qiymətini cəfası onun.

Dövlət mükafatı, orden, medallar,
Bahar yağışı tək yağdı başından.
Bütün yaxşılara tale olur yar,
Başçı müdrik olsa hər vaxt, hər zaman...

*****

Bağban oğlu Yusif, allah eşqinə,
Yaşadı, yaratdı, oldu kimyagər.
Dövrünün ən böyük alimi kimi,
Saysız qələbələr çaldı kimyagər.

Naftalan neftini öyrəndi dərin,
Verdi xidmətinə bütün bəşərin.
Kimya aləmində olsa da çətin,
Neçə təzə cığır saldı kimyagər.

Yurdunu çatdırdı şöhrətə, şana,
Layiqli oğuldu Azərbaycana.
Onun tunc heykəli qalsın bir yana
Sevən ürəklərdə qaldı kimyagər.

BAKI - 2004

1111111247899
(11.12.1940)

BORC

Dördcə səsdən, dördcə hərfdən qurulsa da varlığı,
Dağlar qədər sambalı var bu hikməti duyana.
Bə’zən ona qul olanın sönür bəxtiyarlığı,
Bə’zən onu qaytaranlar zinət olur cahana.
Dünya, ölkə, hava, torpaq, dağlar, düzlər, ömür, can–
İnsan nəyə malikdirsə borc götürür həyatdan.
Hər bir kəs öz mövqeyinə borc alıb yüksəlibdi;
Sanki insan borc almağa, qaytarmağa gəlibdi.

Çoxdan düşündürür bu mövzu məni;
Hərdən qabararaq fikir yelkəni.
Ruhumu, qəlbimi səsləyir yola.
(Oxucum, sən də de uğurlar ola.)
Mənə elə gəlir hazıram ona,
Bu istək asanca girəcək dona.
Elə ki, əlimə alıram qələm,
Zülmətə qərq olur o sirli aləm.
Sübhü diri gözlü açsam da ancaq,
Önümdə ağ qalır hər dəfə varaq.
Məni qınamayın, deyildir asan,
Hər hansı mövzuda elə yazasan.
Dünəndə, bu gündə qalmasın əsər,
Orda sabahını oxusun bəşər.
Hər bəşəri mövzu, bəlkə də min yol,
Qələmə alınıb, lap arxayın ol!
Hələ milyon dəfə bu gündən belə
Yenidən yazılıb düşəcək dilə.
Bu sayaq ötəcək min il, milyon il,

Tək bircə mövzu da tükənən deyil.
Bu dünya durduqca sevgi, məhəbbət,
E’tibar, e’tiqad, inam, sədaqət,
Körpə təbəssümü, ana laylası,
Vurğun bir könülün eşqi, xülyası,
Dağların vüqarı, göylərin rəngi,
Uzaq ulduzların sirli ahəngi,
Çiçəklərin ətri, sünbülün dəni,
Zirvələrin qarı, dumanı, çəni,
Dalğalanan dəniz, əsən rüzügar –
Xeyrin möhrü ilə cahanda nə var
Yeni nəğmələrdə gələcək dilə,
Onlardı, onlardı güc verən elə!
Bununla yanaşı yalan, xəyanət,
Oğurluq, əyrilik, süstlük, ətalət,
Biclik, əxlaqsızlıq, qəlbi qaralıq,
Nadanlıq, nakəslik – iblisə layiq,
Nə varsa nifrətlə pislənəcəkdir,
Döyülüb, söyülüb izlənəcəkdir!

Yaşamaq uğrunda gedən yarışda,
Sonu görünməyən bu axtarışda
Nəsillər dalınca gələn hər nəsil,
Bir addım irəli gəlir müttəsil.
Belə qurulubdu bizim kainat,
Sonsuzdu inkişaf, sonsuzdu həyat!

Bu mövzunu, bu hikməti,
Mən yazmasam kim yazacaq?!
Ətaləti, sükunəti,
Mən pozmasam kim pozacaq?!

Çox qüdrətli olub insan,
Asılıdı həyat ondan.
Hara gedir, axı, dövran,
Mən yozmasam kim yozacaq?!

Barsız gündən uzaq duraq,
Verin gəlsin təzə varaq,
Şe’riyyətdə bol sulu arx
Mən qazmasam kim qazacaq?!

Yolum düşdü, qismət oldu,
Başqırdıstan ellərinə;
Qış keçmişdi, yaz gəlirdi
Onun geniş çöllərinə.
Bu xalq indi yolçusudu
Saf arzunun, xoş niyyətin.
Təməlini çoxdan qoyub
Bir əbədi səadətin.
Bu səfərdə tanış oldum
Lütvül oğlu Delyus* ilə;

*Ufa Neft institutunun professoru Rəhmanqulov Delyus Lütvül oğlu



_____________Milli Kitabxana_____________

298

Bir gün söhbət əsnasında
O pürkamal dedi belə:
Cavan vaxtı ulu babam
Bir xırdaca tacir olub.
O zamanlar xırdaların
Səadəti gec-tez solub.
Xırdalığın caynağından
Kişi azad olsun deyə,
Borca düşüb mal götürür,
Gedir uzaq bir ölkəyə.
Əvvəl işi düz gətirir,
Ancaq, evə dönən zaman
Quldurlarla qarşılaşır,
Dara düşür bütün karvan.
Ölən ölür, qaçan qaçır,
Karvan qalır quldurlara.
Sağ qalsa da, o zamandan
Babam olur günü qara.
Yazıq kişi ömür boyu
Çalışsa da, vuruşsa da,
Hər zəhmətə qatlaşaraq
Atılsa da suya, oda,
Can qurtara bilmir ancaq
Borc adlanan fəlakətdən,
Vaxt yetişir, əcəl gəlir,
Azad olur bu möhnətdən.
Əgər halal eləməsə
Borc sahibi öz borcunu,
Faciəylə bitməliydi
O vaxt belə işin sonu.

Borclu kəsin böyük oğlu
Döyülməklə ölməliydi;
Başqaları ibrət alıb
Öz işini bilməliydi.
Borcçu keçmir öz borcundan,
Şəriətin tələbiylə
Böyük oğul, yazıq babam,
Hazır olur son mənzilə.
Hökmü icra ediblərmiş
Böyük bazar meydanında.
Nə qədər ki, həyat odu
Biçarənin var canında,
Qurğuşunlu qamçılarla
İki fərraş döyür onu.
Beş, on, əlli, üç yüz, beş yüz –
Zərbələrin çatır sonu.
Baş icraçı deyir, «dayan,
Göz giləsi söndü daha,
Vücudunda həyat yoxdu,
Bir kötüyə döndü daha.»

Yazıq bəşər nələr çəkib
Bu tərəqqi yollarında.
Ayaqları kündələnib,
Qandal olub qollarında.
İnsan bizim bu günlərə
Alovlardan keçib gəlib.
Yaxşı-pisi, xeyir-şəri
Nə zillətlə seçib gəlib.
Ancaq, hələ xeyli qalıb

İnsanlığın baharına;
Şübhə yoxdur, çatacaqdır
Öz əhdinə, ilqarına...

Gecə yarı cənazəni
Qaytarırlar sahibinə.
Kiçik qardaş səhər ona
Baş çəkəndə görür ki, nə –
Ölü artıq cana gəlib
İnildəyir yavaş-yavaş;
Yazıq babam o dünyaya
Dəyib, geri dönüb bir baş.
Dava-dərman, bir il keçir,
Min əzaba gərir sinə
Əvvəlkindən daha gümrah,
Daha güclü olur yenə.
Sağalan tək durub gəlir
Borc verənin qapısına,
Söyləyir ki, bu mən bu sən,
Gəl qamçını bir də sına.
Cavabında eşidir ki,
«Sən borcunu ödəmisən.
Bu ömr üçün, yaxşı bil ki,
Yaradana borclusan sən.»

Ay babalar, babalar!
Bir solmaz baharsınız!
Mərdlik, cəsarət, inam,
Düzlük, etibarsınız!

Bu hesab hər kəsə aydındı, demək,
Yersiz uzatmayaq mətləbi gərək.
İmkanın tam aydın deyilsə sənə,
Gərək düşməyəsən borcun fe’linə.
Borc alası olsan, gərək əlbəəl,
Onu qaytarasan vaxtından əvvəl.
Yoxsa itirərsən ləyaqətini,
Bir də, ondadır ki, işin çətini,
Borc almaq istəsən, nə vaxtsa yenə,
Hamı arxasını çevirər sənə.
Bu hesab hər kəsə aydındı, demək,
Yersiz uzatmayaq mətləbi gərək...

*****

Borclar var ki, alanda
Qəbz istəmir verənlər.
Onların varlığından
Xəbərdardır ərənlər.
Çoxlarının onlardan
Əsla yoxdu xəbəri;
Ona görə düşünmür
Necə qaytarsın geri.
Borc var ödəmək üçün
Gərək yetişsin zaman.
Boc var ki, qaytardıqca
Qazanırıq şərəf, şan.



_____________Milli Kitabxana_____________

302

Borc var ödəyə bilməz
Ayrılıqda bir nəfər;
Onu ödəmək üçün
Gərək birləşsin bəşər...

*****

Əfsanə deyir ki, bir quş yaşardı,
Meşənin qoynunda yuvası vardı.
Bir dəfə yenə də keçib getdi qış,
Gəldi gözəl bahar, ona min alqış!
Günəş qızdırdıqca eli, obanı,
Quş da rahatladı köhnə yuvanı.
Cahana göz açdı dörd ətcə-bala;
Kim könül verməyib o munis hala?!
Meşənin üstüylə uçub quşcuğaz,
Yemək daşıyırdı onlara taraz.
Hər dəfə quşcuğaz dönəndə evə,
Qulaq kəsilirdi meşə civ-civə.
Gündə uçuş etsə bəlkə min dönə,
Elə bil ac idi balalar yenə.
Ana bütün günü hey əlləşirdi,
Demək balalar da əməlləşirdi.
Bir dəfə səhərə göz açan meşə,
İldırım səsindən düşdü təşvişə.
Onun arxasınca başladı leysan,
Qurtarmaq bilmədi, gücləndi hər an;
Sel gəlib meşəni aldı ağzına,
Yüz illik palıdlar az qaldı sına.

Yuvanın üstünü təhlükə aldı,
Ananın canına vəlvələ saldı.
Quşcuğaz qərara gəldi bu ara,
Yuvanı köçürsün bir az kənara.
Caynağında bala uçarkən ana,
Gör nələr söylədi öz balasına:
«Nə zillət çəkirəm sizdən ötrü mən,

Bunun əvəzində söylə görüm sən,
Necə verəcəksən mənə borcunu;
Bilmək istəyirəm indidən bunu».
Bala söylədi ki, «sənindi canım,
Hər arzum, diləyim, iliyim, qanım.
Nə qədər ki, sağam, yaxşı bil ki, sən
Gözlərim üstündə kef görəcəksən.»
Hirslənib, «yalandı», söylədi ana,
Atdı balasını selin qoynuna.
İkinci, üçüncü bala da belə,
Ananın əliylə atıldı selə.
Sonuncu balanın çatdı növbəsi,
Özgə cür ucaldı körpənin səsi:
«Ana, canım-gözüm, mən də sənin tək,
Balalarım üçün çalışam gərək.»
«Yaşadın», deyərək sevindi ana,
Əvvəlkindən güclü bağlandı ona.

Bu el hikmətindən ibrət al, bəşər;
Borcunu anlamaq hünərdir, hünər!

Alqış sənə el hikməti, alqış sənə el sözü!
Zülmətlərə işıq saçır, gurladırsan gündüzü.

Heç kim bilmir dünyamıza göz açmısan nə zaman,
Könüllərdə gəzəcəksən, nə qədər ki, var cahan.
Hər biriniz insanlığı səadətə çağırdı!
Hər biriniz bizlər yazan min kitabdan ağırdı!
Bircə sözüm, bircə şe’rim əbədiyyət almasa,
Nə qədər ki, dünya durur, yaddaşlarda qalmasa,
Demək mən də insanlara ödəmədim borcumu;

Ey taleyim, insaf elə, söylə, nəsibim bumu?
Belədirsə, ey qələmim, oda düşüb yanaydın!
Sənə könül verən günü əlimdəcə sınaydın!

Oxucum, bu məqamda
Xeyli müddət dayandım.
Fikirlər dünyasında
Şam tək alışıb yandım.
Bu hikmət indi-indi
Əyan oldu özümə;
Məqsəd aydın olanda
İşıq gəlir gözümə.
Ata olana qədər
Qayğı gördüm anamdan.
Elə ki, ata etdi
Bir gün məni bu dövran,
Layiqincə anamın
Nə vaxt adını andım?
Nə vaxt durub başına
Bir doyunca dolandım?
Heç kim ana üstündə
Məş’əl olub yanmadı.

Onun adına layiq
Əsər də yaranmadı.
Hər nə deyilibdisə
Bəşər bilsin bir kərə,
Ana sözü önündə –
Solğun, miskin mənzərə.
Hər gün ağız dolusu
«Ana» söyləsək də biz,
Övlad üçün çırpınır
Ancaq ürəklərimiz.

*****

Sinədəftər anam bir dəfə yenə,
Belə bir rəvayət danışdı mənə:
Bizim bu dağlarda, eşit, bir zaman,
Ömrünü sürərmiş müdrik bir insan.
O, nə varlı imiş, nə də ki, yoxsul,
Nə böyük ağaymış, nə miskin bir qul.
Bir dəfə yığışıb çıxır səfərə,
Səyahətə gedir uzaq ellərə.
Boş yerə verməyir bu işə qərar;
«Çox gəzən çox bilər», deyib atalar.
Dünyanı bir xeyli gəzib dolanır,
Böyük bir şəhərdə gəlib dayanır.
O ölkənin şahı ölür bu zaman;
Vaxt gəldi, şahsa da köçəcək insan.
Bir müddət keçincə carçı çəkir car:

«Gəlin, dövlət quşu uçuracaqlar».
Qəfəsi açırlar, quş havalanır,
Şəhərin üstündə xeyli dolanır.
Bir də görürlər ki, o ağıllı quş,
Bizim o səyyahın çiyninə qonmuş.
Elə ki, bilirlər, o yadellidir,
Deyirlər, «quş çaşıb, yoxdu burda sirr.
Dövlət quşu uçsun yenidən gərək,
Ölkənin ağası kim olur görək.»
Quş yenə axtarıb tapır səyyahı,
Deyirlər: «ölkənin sən oldun şahı.»
Önündə baş əyib, diz çökür şəhər.

Ancaq, belə deyir o əhli hünər:
«Mən sizin ölkədə qala bilmərəm.
Şahlıq xoş olsa da ala bilmərəm.
Bu böyük dünyada öz vətənim var.
Yolumu gözləyir o uca dağlar.
O torpaq, o hava mənə can verib,
Döyünən qəlbimə qızıl qan verib.
Onun ne’mətindən qurulub canım,
Onundu varlığım, şöhrətim, şanım.
Dünyanı gəzirəm, görüm, öyrənim,
Ki, məndən çox xeyir görsün vətənim.
Dara düşüb qurban istəsə vətən,
Hamıdan qabaqda getməliyəm mən.
Sizlərə şah olub qalsam mən əgər,
Vətənə borcumu onda kim verər?
Bir də ki, işindən qalanda ürək,
Onun torpağına qarışım gərək!»

Belə düşünürəm ağlım kəsəndən;
Günəş sistemidi insana vətən.
Əgər özgə yerdə yoxdursa həyat,
Demək, bizimkidir bütün kainat.
Hər halda yenə də yerə borcluyuq,
Ondan doğulmuşuq, onun oğluyuq.
Sünidi, şərtidi bütün sərhədlər,
Yenə bir olacaq bir zaman bəşər.
Ana sayılsa da hər insana Yer,
Mənim vətənimdi bu gun eseser.
Xeyrindən, şərindən durmaram gendə,
Səyyah deyənlərə şərikəm mən də.

Nədir təyin edən vətən borcunu –
Hər vətəndaş gərək dərk etsin onu.
Onun miqdarını düşünmə bir an,
Çünki təyin edir candakı imkan.
Nə qədər almısan – bu hesab deyil,
Nə verə bilərsən – onu yaxşı bil!
Əgər imkanını əsirgəməsən,
Gördüyün ən xırda bir işlə də sən,
Ödəmiş olursan borcunu yenə,
Gücsüzlüyün eyib deyildir sənə.
Böyük bir iş görmək, hələ, yaxşı bil,
O borcu ödəmək, qaytarmaq deyil.
Gərək ömür boyu axıdasan tər,
Borcludu imkanı əsirgəyənlər!

*****

Nə vaxt ki, dünyada az idi insan,
Ondan şikayətçi deyildi cahan.
Həyat özbaşına axıb gedərdi,
Çarəsiz deyildi hər hansı dərdi.
Eyni cür ötürdü milyon-milyon il;
Nəsillər dalınca gələn hər nəsil.
Necə alırdısa əgər dünyanı,
O cür qaytarırdı yenə dörd yanı.
Elə ki, ortaya tərəqqi gəldi,
İnsan birdən-birə durub dikəldi.
Artıb zəbt elədi bütün dünyanı,
Ayaq dəyməyən yer qalmadı, hanı?
Əsrin əvvəlindən dəyişib dövran,
Təbiətə hücum artır anbaan.
Şəhərlər salınır, yollar çəkilir,
Beş ağac kəsilsə biri əkilir.
Neçə zavod alır hər kiçik şəhər,
Onların hər biri neçə cür zəhər.
Buraxır havaya, suya, torpağa;
Sarılıq gətirir yaşıl yarpağa.
Qısası, təhlükə artır anbaan,
Artıq təlatümə gəlir okean.
Nəticə odur ki, keçdikcə zaman,
Ən böyük borcunu ödəmir insan.
Necə almışdısa ətraf mühiti,
O cür də qaytara bilməyir, qəti.

Əgər belə getsə, bilir hər bəndə,
Həyat sönəsidi Yer kürəsində.

Asan olmasa da, deyir ki ürək,
İnsan bu borcu da ödəsin gərək.
Bir insan, bir şəhər, nə də ki ölkə,
Əsla yetə bilməz belə niyyətə.
Gərək bir yumruq tək birləşsin bəşər,
Yoxsa mümkün deyil bu işdə zəfər.

Nabran - 1987

1111111247899
(11.12.1940)

TANRI SEVƏN

Yüksək balla tələbə adını
Qazanmış Xanım Şərifqızına

Bismillah irrəhman irrəhim, - deyək,
İlahi eşqinə köklənsin ürək.
Kərəminə şükür, ey qadir Allah,
Bizləri bağışla etdikcə günah.
Kamil təkcə sənsən, qüsurluyuq biz,
Köklənmiş olsa da sənə qəlbimiz,
Şeytanın tələsi açıqdı hər an;
Tapılarmı ona düşməyən insan?!
Çoxumuz bir yolluq quluyuq onun,
Labüd nəticəsi belədir bunun;
Verdiyin ne’mətlər, - torpaq, hava, su
İtirib saflığı, budur doğrusu.
Çirkab çalasına dönsə də cahan,
Hər şeyi israfla işlədən insan,
Onu qorumağa az fikir verir;
İş işdən adlayır, yoxdu burda sirr.
Xəbərdar etmisən insan oğlunu,
Müqəddəs kitablar söyləyir bunu;
Şər xeyirdən üstün olduğu zaman,
Dünyanın sonunu görəcək insan.
Məsləhət sənindi şəksiz, şübhəsiz,
«Eləmə», demərik, nəkarəyik biz?!

Ey həm adı gözəl, həm özü gözəl,
Bütün yaranışdan dəyərli, əzəl,

Tanrı sevimlisi, Tanrı Rəsulu,
Hər böyükdən böyük, uludan ulu,
İslamın sərdarı, ali Məhəmməd,
De hardadı hüdud, de hardadı hədd?!
Dünyanın əşrəfi adlanan insan,
Niyə yaxınlaşır heçliyə hər an?
Tanrının verdiyi əqli, hikməti
Xilasa sərf etmək istəmir, qəti.
Kütləvi qırğına hey hazırlaşır,
İmkanı hədsizdi lap aşıb daşır.
On dəfə məhv edə bilər dünyanı,
Bir dəfədən çoxa ehtiyac hanı?!
Yalvarıram Sənə, hüzuruna get,
Böyük Yaradana özün xitab et.
Bir yol da göstərsin möcüzəsini,
İnsan deyilənin azalsın kini.
Qayıdıb düzəlsin onun yoluna,
Həyat tək mö’cüzə çatmasın sona?

Vaxt vardı Türk adlı bir dünya vardı,
O, üç okeanla qucaqlaşardı.
Silaha sarılıb minəndə ata,
Yadlar bilirdi ki, gözlənir xata.
Qılıncının hətta dalı kəsirdi,
Cahan qarşısında zağ-zağ əsirdi.
Bilməzdi nə şeydi yoxluq, ehtiyac,
Hamıdan insafla alırdı xərac.
Yüz illər, min illər keçdi beləcə,
Lakin bir mətləb var incədən incə;
Heç nə bu dünyada əbədi deyil,

İnkarı inkar var, bunu yaxşı bil.
Düşmən öz işini gördü hər zaman,
Mənəmmənəmlik də bu biri yandan
Didib parçaladı həmin dünyanı,
Əfsanəyə döndü şöhrəti, şanı.
Bir millət bölündü neçə millətə,
Hər biri yurdunda düşdü zillətə.

Odur azad oldu müstəmləkələr,
Bizə də pay düşdü axıtmadan tər.
Xeyli türk dövləti oldu müstəqil,
Gec-tez meyvəsini dərəsiyik, bil!

Əgər rəhm eləsə böyük Yaradan,
Əliylə düz yola qayıtsa insan,
Böyük fəlakətdən yan keçə bilsək,
Dirilik suyundan biz içə bilsək,
Həyat dediyimiz bu axtarışda,
Allaha xoş gələn hər cür yarışda
Birinci olacaq yenə bu millət;
Hər ot öz kökündən boy atır əlbət.

Yenə də qoşadı xeyir ilə şər,
Asan qazanılmır qələbə, zəfər.
Nə qədər çətindi bizə dikəlmək,
Bəşərin getdiyi baş yola gəlmək.
Sovetlər dövründə şəksiz, şübhəsiz
Qondarma amalla yaşamışıq biz.
Odur ki, çox azdı yaxşı vətəndaş,
Çoxları dolaşıb olubdu çaş-baş.

Özünü düşünür əksəriyyəti,
Bu günə bağlıdı fikri, niyyəti.
Dəhşətli işsizlik baş alıb gedir,
Vəziyyət çoxunu dilənçi edir.
Günü ağ deyildir işləyənlərin,
İşləməyə dəymir, düşünsən dərin.
O qədər azdı ki haqqı əməyin,
Ödəmir xərcini quru çörəyin.
Əyri tərbiyəli, yazıq insanlar
Günün tələbinə ola bilməz yar.
Bu dərdlərə dərman zamandır, zaman,
Dövranı gələndə doğulur insan.
Dolandıqca zaman, ötdükcə illər,
Mütləq saflaşacaq gələn nəsillər.
Bu gün də tapılır fərli cavanlar,
Ağıllı, kamallı, girli cavanlar.
Onların birindən vəcdə gələrək,
Balaca bir dastan bağlayıb ürək.

Səksən dördüncü il, gözəl bir fəsil,
Daş Oğuz elləri, ləngərli nəsil
Cahana bəxş etdi körpəcə bir qız,
Qap-qara gözləri sanki cüt ulduz.
İncədən də incə əli, ayağı,
Bir gül ləçəyi tək zərif yanağı
Hər duyan ürəyə sevdirdi onu,
Qarşılıqlı eşqdə axtarın bunu...

Yaxşı ad gəzirdilər,
Gəldi babası Hacı,

Adını Xanım qoyub
Etdi başının tacı.
Axı bu ad babanın
Dəhanının dadıydı,
Heç uzağa getməyin
Anasının adıydı.
Kimsə etdi zarafat, -
Düzəldi ki işimiz,
Çox şükür Yaradana
İki nənəliyik biz.
Xanım nənə gənclikdə
Suların sonasıydı,
İndisə ağbirçəkdi,
Bir elin anasıydı.

Beşik tanımadı, əllərdə gəzdi,
Əlin sevimlisi oldu qızcığaz.
Xoş sözü, söhbəti dillərdə gəzdi,
Dilin sevimlisi oldu qızcığaz.

Nənə bayatıdan biçirdi donu,
Bibilər az qala yeyirdi onu.
Saz ilə bitirdi yarışın sonu,
Telin sevimlisi oldu qızcığaz.

Atalar deyir ki, Tanrı sevəni,
Bütün el sevəcək, qanundu yəni.
Qovdu könüllərdən qəmi, qüssəni,
Elin sevimlisi oldu qızcığaz.

Xanımın körpəliyi
Sabit illərə düşdü.
Bilinmədi nə sayaq
Üç il gəlib ötüşdü.
Bu şeytan qız, şirin qız
Qatdı elin başını,
Hər il təntənə ilə
Keçirdilər yaşını.
Dörd yaşını keçəndə
Şəkər idi, bal idi,
O illər real deyil
Şirin bir xəyal idi.

Birdən birə döndü üzü zamanın,
Yüz altmış min insan köçkünə döndü.
Üzü qara olsun görüm dövranın,
Axı günahsızın ocağı söndü.

O nankor alçaqlar, qart ermənilər
Çatdı arzusuna, yetdi kamına.
Bizim üçün gövhər, bizim üçün zər
Daş Oğuz şəriksiz vətəndi ona.

İnsanlığa düşmən daşnak qurumsaq
Hazırlıq görmüşdü düz iki əsr.
Yalan uydururdu qətran kimi «ağ»,
Guya ki, İrəvan Erebunidir.

Böyük qardaşına arxalanıbdı,
Saxta qardaşlıqdı işin çətini.

Ancaq çox keçməz ki, bu kiçik «qardaş»
Ona da göstərər öz xislətini.

Əvvəllər olduğu tək,
Sanıb əziz bir ana,
Köçkünlər sığındılar
Doğma Azərbaycana.
Fırlandı köç sapandı
Hərə bir yana düşdü;
Ayrılığın odunda
Ürəklər yandı, bişdi.
Xanımgilin karvanı
Düz Bakıda dayandı,
Yaxın, uzaq qonşular
Onları doğma sandı.
Xanım adlı möcüzə
Burda da oldu əziz,
Hər görənin qəlbinə
Həkk edirdi şirin iz.

Vaxt çatıb beş yaşı tamam olanda,
Elə bil ki, qızılgül idi Xanım.
Yanmış qumru kimi dil-dil ötürdü,
Xoş ləhcəydi, şirin dil idi Xanım.

Olsa təmənnası, şirin bir dərdi,
Büzüb dodağını guya küsərdi.
O, hərdən mülayim meh tək əsərdi
Hərdən də çağlayan sel idi Xanım.

Sevilmək şirindi, bilir hər bəndə,
Xoşbəxt o kəsdir ki, pay alır gündə.
Hirs ilə kiməsə, get, söyləyəndə,
Gülər gözləriylə gəl idi Xanım.

O gözəl keyfiyyətlər
Haradandı bu qızda,
Niyə doğulan gündən
Gəzir dildə, ağızda?

Heç bir şey dünyada deyil səbəbsiz,
Heç bir şey itməyir nişansız, izsiz.
Alagöz yağışda çimməsə dağlar,
Çağlarmı döşündə billur bulaqlar?
Əfsunlu olmasa gül rayihəsi,
Şaqraq olardımı bülbülün səsi?
Əgər yerin qəlbi olmasa qaynar,
Üzə çıxardımı loğman bulaqlar?
Toqquşmasa göydə isti-soyuqlar,
Yeri yorğan kimi örtərdimi qar?
Bir qum zərrəsinə düşməsə hədəf,
Xeyli zillət, əzab çəkməsə sədəf,
Ortaya gələrmi mirvari, inci?
İnci hər ürəyə səpir sevinci.
Yəqin ki, aqilə aydındı hər şey,
Anlayası deyil yüz desən də key.

Anası Sevil xanım
Bir uşaq həkimidi.
Yəqin ki, buna görə

Pakdı, mələk kimidi.
Hər həftə neçə körpə
Şəfa alır əlindən,
Xəstə olmayanlar da
Can, eşidir dilindən.
El hörməti qazanmış
Nəsli, nəcabəti var,
Bu sayaq qadınlara
Yaradan özüdür yar.

Atası Şərif bəydi,
Bəli, bəli «yerazdı»,
Hər işi yerindədi,
Hər əməli tarazdı.
Mən «yeraz» Pənah Göyçə
Fəxr edirəm adıyla,
Mərifəti, əxlaqı,
Dəryacan kamalıyla.
O mərddi, mehribandı,
Güclüdü, qüdrətlidi.
El içində bolabol
Qazanıb, hörmətlidi.
Yeri gəlsə dost üçün
Keçər şirin canından,
Yaxşıya yardım deyə
Çıxar xanimanından.
Unutmaz yaxşılığı,
Var dosta sədaqəti,
Nakəsə, yalançıya
Hüdudsuzdu nifrəti.

Hər sözündə, işində
Tamdı, ləyaqətlidi,
Bir sözlə Yaradana
Xoş gələn xislətlidi.

Gəlin sirr axtarmayaq,
Belə ata, anadan
Xanım kimi mö’cüzə
Almalıydı bu cahan.

Atalar deyir ki, fərlisə uşaq,
Bu körpə yaşından üzə çıxacaq.
Çox tez-tez Xanımın düşüncələri
Heyrətə salırdı eşidənləri.

Qonşuda Qafqaz adlı
Kasıb bir qarı vardı,
Oturub bir tərəfdə
Qovrulmuş tum satardı.
Tez-tez Xanım da gedib
Tum alardı qarıdan,
Yığışardı başına
Uşaqlar da həmən an.
O isə pay bölərdi,
Şirin-şirin gülərdi,
Olurdu ki, özünün
Əlləri boş gələrdi.
Bir dəfə Sevil xanım
Soruşdu, - söylə quzum,
Böyüyüb kim olacan,

Mənim tale ulduzum? –
- Anacan, böyüyəndə

Mən də Qafqaz olacam,
O pulsuz uşaqlara
Müftə tum paylayacam.

İnsanlara yaramaq
Arzusu, amalıyla
Böyüyürsə bir uşaq,
Bütün həyat yolunu
Keçəcəkdir üzü ağ.
Şükür sənə Yaradan,
Sən açırsan sabahı,
Bəlkə elə bu qızdı
Yurdumuzun pənahı?!

Başlayıb Xanımın məktəb illəri,
Şirin xəyal kimi ötür dalbadal.
Onlar əfsunlayır bütün bəşəri,
Hər həftəsi şəkər, hər bir ayı bal.

Sinif yoldaşları onu istəyir,
Sevimli şagirddi hər müəllimə.
Fənləri asanca, tez mənimsəyir,
Yer yoxdu ömründə kədərə, qəmə.

Onbirinci sinfin son aylarıdı,
Əlavə dərs verir neçə müəllim.
Bütün fənlər onun halal varıdı,
Hər iş yerindədir, yoxdu nisgilim.

Xeyli arıqlayıb o incə xilqət,
Quş nədi, elə bil olub kəpənək.
Zəhmətsiz çin çıxmaz samballı niyyət,
Gecə, gündüz itib, hesabını çək.

Məktəbdən yenicə qayıdıb Xanım,
Quş kimi dənlənib başlayır işə.
Hər bir çalışqana qaynayır qanım,
Odur insanlıqda layiqli peşə.

Ata, ana işdədi
Məktəbdədi qardaşı,
Heç özü də bilmədən
Köksünə enir başı.
Otaq sakit, otaq lal,
Yuxu şirin, yuxu bal.

Bu zaman Sevil xanım
İşdən qayıdıb gəlir,
O da qızı kimidi,
Nə durur, nə dincəlir.
Yaxınlaşıb qapıya
Astaca döyür onu.
Ürəyi narahatdı,
Nədəndi, bilmir bunu.
Bir az gözləyir, ancaq
Eşidilmir səs, səmir.
Dəfə, dəfə döysə də
Heyhat, bir cavab gəlmir.
Artır narahatlığı,

Onu basır soyuq tər,
Ürəyində dolanır
Neçə-neçə bəlkələr:
Bəlkə gəlməyib dərsdən,
Bəlkə ürəyi gedib,
Bəlkə yuxulayıbdı,
Ya Rəbb, tale nə edib?...

Səs-küyə biz də çıxıb
Xəbərdar olduq işdən,
Belə köməksiz, aciz
Olmamışam hələ mən.
Bütün gücümlə mən də
Qapını döyəclədim,
Bu yerdə kömək üçün
Heç bilmədim nə edim.
Bu minvalla adladı,
Keçdi bəlkə bir saat,
Başımıza dar oldu
Bu müddətdə kainat.
Sevil xanım nə çəkdi,
Onu Yaradan bilir,
Ana qəlbi duyğulu,
Ana hissi tamam sirr...

Dalğınlaşdı baxışı,
Dilləndi Sevil xanım, -
O, evdədi bu anda,
Möhkəm yorulduğundan
Yuxulayıb divanda.

Söz ağzında bitməmiş
Xanım qapını açdı,
Dönüb içəri qaçdı...

Nəhayət məktəbdə son zəng vuruldu,
Ürəklər döyündü, hisslər duruldu.
Arxada qalıbdı həyəcanlı an,
Xanım ə’la çıxıb hər imtahandan.
Xanım xanım olub kamala doldu,
Sübut, bir üzü ağ attestat oldu.

Yenə gecə-gündüz çalışırdı o,
Zəhmətə biryolluq alışırdı o.
Qarşıda dururdu test imtahanı,
Hazıram deyilən yəqinlik hanı?!
Xanım hazırlaşdı son günə qədər,
Zəhmət çəkilirsə itərmi hədər?
Nəhayət hamının çöhrəsi güldü,
O, altı yüz balla tələbə oldu.
Xarici dillərdi beş illik ünvan,
Hədər ötməyəcək qoynunda bir an.
Sinxron tərcümə, budur ixtisas,
Böyük gələcəyə qoyulub əsas.
İngilis dilində, özün hesab çək,
Xanım bülbül kimi bir gün ötəcək.

Ey ana yurdumun bəxtiyar qızı,
Bir nəslin, bir elin parlaq ulduzu,
Açıldı ömrünün tələbə yazı,
Mübarək, tələbə adın mübarək!

On bir il hünərlə külüng çalmısan,
Bilik ümmanında qəvvas olmusan.
Sən halal zəhmətdən ləzzət almısan,
Sədəf dəhanında dadın mübarək,
Mübarək, tələbə adın mübarək!

Qəlbində gül açıb nə qədər dilək,
Onların hamısı çin çıxsın gərək.
Xoşbəxtlik rəmzidi alovlu ürək,
Alovun mübarək, odun mübarək,
Bir daha tələbə adın mübarək!

Bütün sınaqlardan çıxdın gözəl sən,
Buyur bəhrəsini üz gözəl-gözəl.
Həyat dənizində indi, gözəl, sən
Eninə, boyuna üz gözəl-gözəl.

Yaxşı bağban barı yetəndə dada,
İstəyər ki, onu bütün el dada.
Mərdlər səsləməmiş yetişər dada,
Göstərməklə rəftar, üz gözəl-gözəl.

Bədbəxt o kəsdi ki, elə yaradı,
Xoşbəxt o kəsdi ki, elə yaradı.
Kim ki, məlhəm qoydu, elə yaradı
El dedi, ürək həm üz gözəl-gözəl.

Arzu edirəm ki, həyat yolunda
Həmişə zəfərlər çalasan, Xanım!
Layiqli, gərəkli əməllərinlə
Ellərin qəlbində qalasan, Xanım!

Halal məqsədləri izlə ürəkdən,
Hər işin sonunu gözlə ürəkdən.
Allahdan allahlıq istə ürəkdən,
Bəlkə peyğəmbərlik alasan, Xanım!

Ürəyin istəyən günlər görəsən,
Gözlərin doyunca dövran sürəsən.
Bir gün Daş Oğuza nicat verəsən,
Onun xilaskarı olasan, Xanım!

Qələmim əlimdə xeyli dayandım,
Elə bil yatmışdım, birdən oyandım.
«Bir gün Daş Oğuza nicat verəsən».
İlahi, nə üçün belə yazdım mən?!

Qafiyələr çəkib gətirdi bəlkə?
Ən böyük diləyim bitirdi bəlkə?
Bəlkə bu vəhy idi, endi göylərdən,
Ey böyük Yaradan, göndərmisən sən?!

Nəyə qadir idi Tomris nənəmiz,
Yazılıb tarixə, oxumuşuq biz.
Dünyanın fatehi Şah İskəndərə
Nüşabə dərs verdi axı bir kərə.
Dünən Həcər xanım ucalmadımı,
Mənəmli ərlərdən bac almadımı?
Çox olub bu elin qəhrəman qızı,
Hüsnü andırsa da Ayı, ulduzu,
Yeri gələn zaman qılınc çalıblar,
Ağıl döyüşündə meydan alıblar.
Yəqin Tanrı idi onlara kömək,
Özgə cür olarmı, özün hesab çək?!

Dünyamız dəyişir hər gün, hər saat,
Kamilliyə gedir şəksiz ki, həyat.
Hüquqlar bərabər deyildir deyə,
Qadınlar atılıb mübarizəyə.
Xeyli nailiyyət qazanıb onlar,
Hətta qadınlardan prezident var.
Xanım Şərifqızı, inamla çalış,
Qəlbində bəslənən niyyətə alqış!

İlahi, olmadı şöhrətim, varım,
Nə güclü bir arxam, nə iqtidarım.
Bircə diləyim var, alidən ali,
Kömək ol, çin çıxsın bu yazdıqlarım!

Hər bir yaxşı əməlin
Yəqin ki, səbəbi var,
Bizim Qəmər xanımdı
Bu yazıya səbəbkar.
Sevil xanımdı onun
Ən hörmətli qonşusu,
Uyğun gəlir onların
Rəyi, fikri, duyğusu.
Xanım qələbə çalıb
Tələbə adlananda,
Bizim də sevincimiz
Gəzdi ürəkdə, qanda.
Söylədi Qəmər xanım:

- Yaxşı şe’r yaz, gedək
Layiqli qonşuları
Layiqli təbrik edək.

Bakı – 2000-ci il.

ANA! ANA!

Sanki donubdu həyat,
Susur sirli kainat.
Yerlər, göylər narahat...
Xəcalətdən yanır dan;
Ana köçür dünyadan.

Batma Günəş, getmə, qal
Ona bir də nəzər sal.
Sən də külək, nəfəs al
Toxda qardaş, bir dayan;
Ana köçür dünyadan.

Alçalır uca dağlar,
Susur neyli bulaqlar.
Hücum çəkir son bahar
Solub saralır hər yan;
Ana köçür dünyadan.

Gücünü, qüdrətini,
Şanını, şöhrətini,
Tamam dəyanətini
İtirir həyat bu an;
Ana köçür dünyadan.

Gedir həyatın dadı,
Nə tez ömrü sanadı?
Qoy kənara fəryadı

Ey qələmim alış, yan
Ana köçür dünyadan.

O ellərin qızıydı,
Söhbətiydi, sözüydü,
Bu həyatın özüydü
Son nəfəsdə deyib, - can, -
Ana köçür dünyadan.

Könlüm ona, -qal, - deyir,
Hər cövrünə, - bal, - deyir,
- Ömrü bölək, al, - deyir
Ürəyimdə donur qan;
Anam köçür dünyadan!
Dünyam köçür dünyadan!

*****

Döndü əbədiyyətə,
Qaldı saysız xatirə,
O gücdə qələm hanı
Yazıb yığsın bir yerə?!

O canlı xatirələr
Saymaqla saya gəlməz.
Min şair bir ananın
Ömrünü yaza bilməz.

Yaxşıca yadımdadı
O vaxt beş yaşım vardı.
Yay təzəcə girmişdi
Hər tərəf laləzardı.

Sürüyə qatmaq üçün
Qovurdum quzuları.
Döş bulağın yanında
Təhvil verdim onları.

Quzuları çatdırıb
Geri döndüm, keyfi çağ.
Bəs necə, çatan kimi
Anam yaxma yaxacaq.

Bizim güllü Göyçədə
Bir Axund Təpəsi var.
Sinəsiylə enirdim
Dilimdə şən mahnılar.

Təpənin ətəyində
Tapdım «böyük xəzinə».
Düz bir qoltuq göbələk
Yetirdi bəxtim mənə.

Anam sevinsin deyə
Döndüm qanadlı quşa,
Çarıqları çıxarıb
Qaçdım evə bir başa.

Bal, şəkər süzülərdi
Anamın kəlməsindən.
Sonsuz təəssüf axdı
İndi onun səsindən.

- Anan ölsün, ay bala
Bu ki yeməli deyil, -
Dinəcək ürəyimdə
Bu səs, keçsə milyon il.

*****

Vətənin dar gününə
Düşdü uşaqlığımız.
Bir çətən külfət idik
Dörd oğulduq, üç də qız.

Bölməyə bir şey olsa
O gün bayram olardı.
Biz seçərdik, anama
Ən kiçik pay qalardı.

Pay, nə pay, bircə tikə
Udub istərdim yenə.
Anam öz tikəsini
Alıb verərdi mənə.

Çox körpəydim hələ mən,
Başa düşməz, alardım.

Anam yaxşıdır; - deyə
Bundan məmnun qalardım.

*****

Ey bəxtəvər oxucum,
Neçə ki, sağdı anan
Onun qulluğunda dur!
Onun başına dolan!

*****

Anam böyüksən deyə
Qulluğa qoydu məni;
Qohum-qonşu uşağı
Aparmasın kərməni.

Kasıb bir qonşumuzun
Korpə bir oğlu vardı.
Gördüm ki, oğrun-oğrun
Bizim həyətə vardı.

İki iri kərməni
Qoltuqladı bu qoçaq.
Birini rahlayınca
Biri düşürdü ancaq.

Necə darda qoyasan
Bu yerdə beləsini?!
Yaxınlaşıb mən ona
Düzəltdim şələsini.

Anam elə bu zaman
Qayıdırmış bulaqdan.
Bu qəribə səhnəyə
Göz qoyurmuş bayaqdan.

Ürəyimdə dedim ki,
Bişirəcək aşımı.
O isə qəmli-qəmli
Sığalladı başımı...

*****

Çəkic yoxdu yerində;
Atam hirsləndi yaman.
Bircə tələbi vardı –
O da səliqə, sahman.

Qızışdı evdə dava.
Üç körpə qardaş bu an,
Qapının bir küncünə
Qısılmışdıq qorxudan.

Dava yatandan sonra
- Nəyə lazımsız, - deyə,

Bizim hər üçümüzü
Anam qovdu küçəyə.

Bizdən kömək umurmuş,
Çox sonralar anladım.
Onu qorumaq oldu
Mənim müqəddəs andım.

Qocaldı yavaş-yavaş,
Aciz qaldım burda mən.
Bu gün ala bilmədim
Ölümün pəncəsindən.

Ən böyükə məhəbbət açılır, solur,
Anaya məhəbbət əbədi olur.
Xilqət könül verib o böyük ada
Onsuz yetim qalır insan dünyada!
Vaxt olub çox iyrənc sifət görəndə
Həyata bir nifrət oyanıb məndə.
Belə olan yerdə deyərdim, - Ana!
Niyə gətirmisən məni cahana?!
Bil ki, ona görə əzizsən ki, sən,
Məni böyüdərkən zillət çəkmisən. –
Ana zəhmətinin dünyada heç kəs
Mində birini də qaytara bilməz.
Onunla doyunca deyib gülmədim,
Nə də qulluğunda dura bilmədim.
Bax buna görə də gül nəfəsli yaz,
Daha mənim həyatıma qayıtmaz.
Yaşın çoxluğunda təsəlli varmı?
Anadan da böyük itki olarmı?

Min il də yaşasa anamız yenə,
Köçəndə belə dağ çəkərdi mənə...

*****

Həyatın dəyişməz qanunları var,
Zülmətdən işığa yol çəkir onlar.
Ucalacaq yenə dağlar, bilirəm,
Çağlayacaq buz bulaqlar, bilirəm.
Əlvan xalı toxuyacaq çiçəklər,
Min bir ətir qoxuyacaq çiçəklər.
Fəryad edəcəkdir yenə də bülbül,
Dönük çıxacaqdır ona qızıl gül.
Yenə sərin-sərin əsəcək külək,
Hər könüldə gül açacaq min dilək.
Yaz ötəcək, yetişəcək yenə yay,
Məcrasına çəkiləcək coşan çay.
Təzə eşqə düşəcəkdir Günəş, Ay
Odur, dindi şərqisiylə torağay...

Yenə yeri çulğalayacaq qarlı qış,
Səpəcəkdir pəncərəmə min naxış.
Öz hökmünü verəcəkdir hər bir an,
Dünyada heç nəyə baxmayır zaman.
Nə qədər açsaq da, sirri yeddi qat!
Yaşasın qoy dünya, yaşasın həyat!

İLHAM PƏRİSİ İLƏ BİRİNCİ SÖHBƏT

Budur, gecə gəldi, açıldı başım,
Dayandı aləmlə cəngim, savaşım.
Axır ki, imkan var qayıdım yenə
Sənət dünyasına, söz aləminə.
Pəncərə önündə dayanıb masam,
Ona dirsəklənib fikrə dalmasam,
Bir gözüm ağlayıb, biri gülməsə,
Dünyanın dərdini qəlbim bölməsə
Nə ilham pərisi üzümə gülməz,
Nə də bircə misra dilimə gəlməz.

Yenə xəyaldayam bayaqdan bəri,
Onunla gəzirəm dibsiz göyləri.
Nəhayət səmadan bir ulduz axır,
Enib pəncərədən üzümə baxır.
Bu eniş, bu baxış tanışdı mənə;
Demək səhərəcən söhbətdi yenə.
Şe’riyyət adlanır o nazlı pəri,
Bu dəfə qayğılı baxır gözləri.
Nədənsə rəngində bir sarılıq var,
Mən onu görmüşəm həmişəbahar.
Soruram, «Nə olub ey gözəl pəri,
Nədir qəmləndirən nurlu gözləri?»
Deyir, «Vurğun köçüb gedəndən bəri,
Paslanır bir yanda sənət şeşpəri.
Şair də, şe’r də həddindən çoxdu,
Ancaq nə sənətkar, nə sənət yoxdu.

Çoxunuz həyatdan gendə dayanır,
Müqəddəs sənəti əyləncə sanır.
Ellərin zövqünə göz yumursunuz,
Cızma-qara üçün çox umursunuz.
Cılız arzulardan ilham alırsız,
Güya sənət üçün külüng çalırsız.
Təkcə sənət üçün çalışsa bir kəs,
Ömrünü, gününü sərf edir əbəs.
El üçün yazılsa əgər nəğmələr,
Onun yollarına el gülab çilər.
Yaşadar şe’ri də, sənətkarı da.
Onlarla bağlanar arzuları da.
Elsiz ucalanı görməyib cahan,
Ellərdi dinləyən, həm də yaşadan.»
Dedim ki, «mənimlə ülfət bağla sən,
Dürlü nəzərini çəkmə üstümdən.
Sənsən işıq verən şair gözünə,
Ölməzlik bəxş edən onun sözünə.
Nizami səninlə ərşə ucaldı,
Fizuli meydana çıxdı, tac aldı.
Ələsgər təbini sən köklədin, sən,
Nə olar mənim də üzümə gülsən?»

O cavab verdi ki, «Bilirsən ki sən,
Əlsiz-ayaqsıza əl tuturam mən.
Nahaq gözləyirsən sən məndən kömək.
İnsan öz yerini tanısın gərək.
Köksündə ilhamlı şair qəlbi var,
Ona qanad verir ülvi arzular.
Yaxşı anlayırsan, nədir bu həyat,
Hansı əsas üzrə durur kainat.

Əgər təmbəlliyi atsan bir yana,
Gecələr az yatıb qəsd etsən cana,
Səndən də dünyada qalar yadigar;
Harda zəhmət varsa, səadət də var!»
İlahi şəfqətlə güldü gözləri,
Məni silkələdi bu son sözləri.
Dedim, «Gözəl pəri, könlümü dinlə,
Şe’rdən, sənətdən danış mənimlə.
Guya ki, qoşmanı sevməyir zaman,
Niyə sərbəst forma olub hökmüran?
Bu günün tələbi, söylə, nədir, nə?
Nədir əziz olan elin qəlbinə?
De, hansı formada yazıb yaradım,
Ki, eldə hörmətlə çəkilsin adım.»
Xeyli danışmadı o dilbər pəri,
Baxdı uzaqlara dalğın gözləri.
Nəhayət üz tutdu o mənə sarı,
Qızıl xırdaladı gül dodaqları:
«Klassik, müasir, gələcək sənət –
Mə’nasız sözlərdir.

Bilir ki xilqət
Nizami hər zaman müasir olub,
İdrak Fizuliyə bir əsir olub.
Bir şey yaranan tək bəyənilməsə,
Sonra da düşəsi deyildir səsə.
Ağ həmişə ağ, qara qaradı,
Yaxşının ya pisin dəyişmir adı.
Hər vaxt təriflənib mərdlik, cəsarət,
Namərdlik, nadanlıq qazanıb nifrət.
Dağlar əvvəlki tək vüqarla durur,
Qartal balasını bir cür uçurur.

Dəyişmir gövhərlə daşın qiyməti,
El zəhərlə balı ayırır qəti.
Qanqal tikanlıdı, ətirlidi gül,
Hər zaman seçilib qarğayla bülbül.
Bir cürə köklənir ürəyin simi,
O sevir min illər əvvəlki kimi.
Qayəsini əsla dəyişmir həyat,
Demək sənətdə də birdir tələbat.
Aydınlıq, sadəlik, mənalı deyim;
Budur sənətkardan mənim istəyim.
Düzdür, formanın da öz rolu vardır,
Əsas deyimdədir, bu aşikardır.
Gərəkdir ki, şe’r axsın nəğmə tək,
Dinləyən ürəkdə açsın gül, çiçək.
Sözlərin bayramı olsun hər sətir,
Onlardan hər yana yayılsın ətir.
Hər biri layiqli qulluq bitirsin,
Həm də o birini çəkib gətirsin.
Əgər belədirsə şe’riyyət vardır,
Demək xəzansızdır, ömrü bahardır.
Formaları hazır tapmayıb xilqət,
Onları da bir-bir kəşf edib sənət.
Sadədən yaranıb mürəkkəb olan,
İbtidai-ali yolludu cahan.
Budur təkamülün qızıl qaydası,
Özgə yol gəzməyin yoxdu faydası.
Şəksiz şe’riyyət də tabedi ona,
Cahana hökm edən böyük qanuna.

Sadə, asan forma, sərbəst formadı,
Kim yazsa özünü əsla yormadı.

Əslində o şe’r deyildir hələ, -
Nəsrdən nəzmə bir keçid mərhələ.
El bilir ki, onda şe’riyyət yoxdu,
Nəsr tək ifadə imkanı çoxdu.
O formada Homer yazdı, yaratdı,
Ölçüyə gətirib zirvəyə çatdı.
Sonralar heç zaman böyük ustadlar
Sərbəsti özünə eləməyib yar.

Sonra məsnəvini kəşv etdi sənət;
Həmişə irəli can atıb xilqət.
Nizami göylərə qaldırdı onu,
Sübut elədi ki, görünməz sonu.
Hər yandan güclüdü onda təbiət;
İfadə imkanı, həm də şe’riyyət.
Dövran dolandıqca girdi çox dona,
Aşırma misra da aiddi ona.
Onunla yanaşı qəzəl yarandı,
Əzəldən xisləti gözəl yarandı.
Hədsiz güclənsə də, bil, şe’riyyəti,
İfadə imkanı azaldı qəti.
Onun bu imkanı, bilirsən ki sən,
Tamam asılıdı qafiyələrdən.

Əsrlər dolandı, illər ötüşdü,
Sənət qoşma ilə bir gün öpüşdü.
Əslində qəzəldən qoşma yarandı,
Başqa bir zövq ilə teli darandı.
O da asılıdı qafiyələrdən,
İfadə imkanı qəzəl ilə tən.



_____________Milli Kitabxana_____________

340

Qəzəldə ölçü beyt, qoşmada bənddi,
Onlar hər mənada bir-birə bənddi.
Həm orda, həm burda axır misralar,
Qafiyələr ilə həmahəng olar.
Qoşmada qafiyə ikiqat gəlir,
Həm forma, həm məzmun, həm də şe’riyyət;
Qoşmadan bunları gözləyir sənət.
Bu həm şərəflidi, həm də çətin yük,
Çatmır hər yazanda buna böyüklük.
Son pillə şe’rdə təcnisdi, şəksiz,
Onu zaman-zaman duyacağıq biz.
Hər millət təcnisə gələcək, ancaq,
Bəzisi min ildən sonra çatacaq.
Bir də ki, hər ne’mətin xiridarı var,
Odur ki, işləkdi bütün formalar.
Dövran dolandıqca yeni rəng alır,
Hər biri daha xoş bir ahəng alır.
Yaxşı, ya pis deyə bölünmür onlar,
Sadə, ya mürəkkəb, bütün formalar
Bu dünya durduqca yaşayacaqdır,
İdrakın barını daşıyacaqdır.
Eyni cür səslənmir bütün qoşmalar,
Yaxşı sərbəstin də öz aləmi var.
Sənət tarixinə nəzər yetir bir,
Hər kəs qüdrətinə uyğun yol seçir.
Qoşma, təcnis dedi Aşıq Ələsgər,
Ustadlar ustadı, o sinə dəftər.
Sadə formaları danmalı idi,
Zirvədən zirvəyə qonmalı idi.
Sən hansı formanı seçirsənsə seç,
Sənət forma ilə ölçülərmi heç?

Necə yazsan, gərək yaxşı yazasan,
Yaxşı yazmaq isə deyildir asan.

İnkişaf heç nədə olmayıb rəvan,
Daşlı kəsəklidi yolu hər zaman.
Rəngarəng yaradır hər şeyi həyat,
Nəyə baxırsansa sirri neçə qat.
Nə qədər qüdrətli olsa sənətkar
Yenə sənətindən narazılar var.
Asanca qələbə çalmayıb heç kəs,
Sən də tezlik ilə gözləmə əbəs.
«Tənqid edəcəkdir yerindən duran,
Çox vaxt bülbül deyil, qarğa uçuran.»
Sənsə ruhdan düşmə, qaya kimi dur,
Sınaqdan çıxanlar tarixdə durur.

Bu son sözlərini dinlədikcə mən,
Xəyalım keçmişə qayıtdı həmən.
Yadıma sən düşdün, ey böyük Vurğun!
Ey sənətə vurğun, ellərə vurğun.
Sənətdə nə qədər cığırlar açdın,
Bütün formalardan ona nur saçdın.
Sənət göylərinə gətirib bahar,
Yeddinci qatında olub bərqərar.
İlham pərisiylə ülfət bağladın,
Bir dağ çeşməsi tək coşub çağladın.
Ən kamil sənətkar olanda belə,
Ellərin qəlbini alanda belə
Sənin şe’rində də qüsur gəzənlər,
Ən şirin misrana dodaq büzənlər
Tapıldı.

Sənətin meyarı nədir?

Yoxsa onun özü bir əfsanədir?
Çürük fikirlərdən nə gəlib ələ?
O böyük «alimlər» şübhəsiz, hələ,
Bir addım geriyə çəkib sənəti,
Göstəriblər ona «ayı xidməti».
Onları vicdana tapşırdı bəşər;
Gülüşlə anılır o tənqidçilər.
(Bəlkə də onların yoxdu günahı?
Müxtəlif zövqlüdü insanlar axı.
Ancaq çıxış yolu olur hər zaman,
Ağılla dərk edir hər şeyi insan.
Hər harsı neməti, aydın gündüzü,
Hərənin bir cürə görsə də gözü,
Qəbul etməlidi azlıq çoxluğu.
Çoxdan inkar edib varlıq yoxluğu.
Onundan doqquzu bəyənsə, demək,
Onuncu yazığa lazımdı kömək.
Ellərə köklənsin onun da qəlbi,
Elsiz kim olubdu cahanda qəlbi?
Elin hikmətli bir sözü də vardır,
Sürüdən ayrılan qurda düçardır.)

Beləcə söhbətlə keçdi gecəmiz,
Şe’rdən, sənətdən danışdıqca biz
Dağıldı beynimdən, getdi duman, çən.
Eynim açılırdı dinlədikcə mən.
O, gördü hədəfə dəyib sözləri,
Özgə bir şəfqətlə güldü gözləri.
Hər dürlü fikirdən sevinir ürək,
Kimsə onu duysa gül açır dilək.

Xırdaca bir sevinc artıb min olur,
Xəyalı səadət dönüb çin olur.
Ayrılıq məqamı gəldi nəhayət.
Yenə hicran gəlir, nədir bu halət?
«Salamat qal» deyib, tərk etdi yeri,
Qayıtdı göylərə o dilbər pəri.
Azacıq keçmədən açıldı səhər,
Mənim könlümdə də gülürdü göylər.
Ürəkdə aydınlıq olduğu zaman,
Özünü nə yüngül hiss edir insan.

1111111247899
(11.12.1940)

TELLİ SAZ

Nə zamandı bekar qalıb yerində qələm,
Söz tükənib, ürəyimə hakim olub qəm.
Varlığımdan şadlıq, sevinc köçüb gedibdi.
Axırıncı şe’rim ilə uçub gedibdi.
Yenə ilham pərisinə üz tuturam mən;
- İnsaf elə, sən Pənahı salma nəzərdən.
Nədən məni oxuyanlar dodaq büzürlər,
Yarıyacan dinləməmiş doyub bezirlər?
Hər beytində dərin məna, təzə qafiyə
Tapmasınlar xiridarlar gözəldir deyə?!
Heç olmasa bircə nəsil yaşatsın onu;
Bəlkə bir az mənalansın ömrümün sonu.
Cavab gəldi: «Nə qədər ki, canında can var,
Varlığıyla eli, yurdu sevən sənətkar
Nədən yazım, necə yazım deməsin gərək: -
Nəyə görə verilibdi bəs sənə ürək!?
Tükənməzdi, şe’riyyətin imkanı çoxdu;
Kainatda heç bir şeyin hüdudu yoxdu.
Bircə yarpaq hər ürəyə salır özgə iz;
Milyon şair, milyon cürə yazar şübhəsiz.
Ürəklə duy, ürəklə yaz ən adi şeydən;
Göy çəməndən, al çiçəkdən, buluddan, göydən,
Arzuların, amalların saf dünyasından,
Bir körpənin gülüşündən, pak röyasından,
Dərələrdən, təpələrdən, göy meşələrdən,
Al günəşdən, ulduzlardan, aydan, ülkərdən,
Bir yarpaqdan, bir ləçəkdən, bir damla sudan,
Hər bir fəslin xoş çağından alıb bircə an

Elin şirin ləhcəsiylə söhbət aç, danış;
Nəğmələrin hər ürəyə görünsün tanış.
Bil ki, bircə meyar vardır, bilməliyik biz,
Sadə, aydın deyim ki var, zirvədi şəksiz.
Götür elə telli sazı, o sirli avaz,
Duyan qəlbə bağışlayır yüz çiçəkli yaz.
Düzdü, onun şöhrətinə söz deyilibdi.
İnsaf ilə hesab çəksək az deyilibdi.
O, müqəddəs məbədidir əhdin, ilqarın.
Sevənlərin, duyanların, qəhrəmanların
Məslək dostu, yol yoldaşı, qardaşıdır saz.
Qəlbi olan hər insanın sirdaşıdır saz.
Könül qanad çalıb havalananda,
Ustad aşıq «Kərəmi»ni alıb çalanda,
Kərəm yanan alovlara yanmısan axı,
Sən o odu öz canında sanmısan axı.
«Divani»ylə giziltilər keçib canından,
«Misri» ilə Koroğluya dönmüsən bir an.

Bu sözlərdən vəcdə gəldi sinəmdə ürək;
Telli saza layiq dastan yaradım gərək!

Dünyanın gözüsən, ey Azərbaycan!
Qüdrətdən yaranıb, bilir bu cahan,
Hər aranın sənin, hər dağın sənin.
Nələr yetirməyir torpağın sənin!
Havan tərtəmizdi, suyun dumduru,
Torpağın qeyrəti, Günəşin nuru,
Bir ağac bəxş etdi bir zaman sənə
Dədə Qorqud baxıb «tut» - dedi ona

«Qulluq et, itirmə, əzizlə hər an»
O sözü bax belə anladı insan.
Onun xırda, şirin bəhrəsi vardı,
Hər varlıq onunla qidalanardı.
Günəşlə, torpaqla birləşdi zəhmət;
Hədər getməyibdi heç vaxt əziyyət!
Ucaldı daha da güclü budaqlar,
Daha şirin oldu yetirdiyi bar.
Özün hər budaqdan nuş elə onu,
Qurusu çərəzdi hər qış uzunu.
Bişirdilər onu alındı bəhməz,
Hər dərdə əlacı o nemətdə gəz.

Şeytan təbirincə çəkilsə zəhmət,
Nəticədə ziyan görəcək xilqət.
Yenə belə oldu, kimsə bir zaman
Şərab deyiləni düzəltdi ondan.
Ortaya atıldı cecə arağı,
İnsanın düşməni, insana yağı.
Hər ikisi zəhər, elə bir zəhər,
İlan zəhərindən min dəfə betər.
O vaxtdan bəşərin hər müdrik oğlu,
E’lan eyləyibdi yolunu bağlı.
Hələ də qoşadı xeyir ilə şər;
Biri gülab çəkir, birisi zəhər.
Biri şe’r yazır, o biri böhtan,
Biri həyat səpir, biri ölüm, qan.
Birinin qəlbinə hakim məhəbbət,
O biri bəsləyir yalnız xəyanət.
Biri saz qayırır, o biri güllə,
Bu bülbülə həmdəm, o düşmən gülə.

Bəs deyilmi daha? Oyan ey xilqət!
İnsani zəhmətə bağla məhəbbət!

Deyirlər bir qoca, çatmışdı zaman,
Uzanıb yataqda, tapşırırda can.
Axır nəfəsində o gəlib dilə,
Oğluna üz tutub söylədi belə:
- Eşit vəsiyyətim belədir sənə,
Heç zaman əliboş dönmə evinə. –
Halal qoyulmuşdu evin tə’məli,
Zəhmətə bağlandı oğlanın əli.
Oldu qədirbilən elin çobanı,
Gəzdi sürüsüylə dağı, aranı.
Günorta sürüsü doyub yatanda,
Durub dincəlməzdi o da bir yanda.
Taxta qaşıq yonar, səbət hörərdi,
Bə’zən də cır alma, armud dərərdi.
Heç nəyə imkanı olmasa əgər,
Kollara ilişən yunu dənləyər,
Ya da bağlanardı özgə bir şeyə;
Evinə əliboş dönməsin deyə.
Dumanlı, yağışlı bir bahar günü,
Narahat, qaç-qovlu, səbri dar günü
Oğlanın heç nəyə çatmadı əli
Sürünün dalınca qəlbi qüssəli
İlk dəfə əliboş dönürdü geri;
İşi düz gəlməmək sıxır bəşəri.
Həmin günü erkən çaylar daşmışdı,
Axşama sel keçmiş, su azalmışdı.
Ala-toran idi, düşürdü gecə
Düşündü «əliboş qayıdım necə?»

O bir çaylaq daşı qaldırdı yerdən,
«Boş dönə bilmərəm evə» dedi mən.
Çobanın əlinə, həmişəki tək,
Uşaqlar baxırdı nə verir görək.
Ona layiq idi həyat yoldaşı;
Hasarın üstündə cəmlədi daşı.

Açıldı gül üzlü aydın bir səhər.
Evindən çıxanda o əhli hünər
Gördü axşamkı daş alışıb yanır,
Həyət, bağça ondan nura boyanır.
Apardı içəri onu əlbəəl,
Nə olsa yaxşıdı, - qiymətli bir ləl!

Təmiz niyyət ilə çalışsa bir kəs,
Səadət üzünə gülməyə bilməz!

Harda halal zəhmətə
Qaynadı qan, babalar,
Orda əsil cənnətə
Döndü hər yan, babalar!

İtirmədiniz qət’i
İnamı, dəyanəti.
Sevdiniz təbiəti
Zaman-zaman, babalar!

Əfsus, qarışır zaman,
Sürünür qatı duman,
Axı kim söyləsə «can»
Eşitmir «can», babalar!

Ələ keçirsə odu
Qalar həyatın adı,
Yaman əl-ayaqdadı
İblis, şeytan, babalar!

Mərdə böhtan yazılır,
Neçə quyu qazılır.
Bircə tükdən asılır
Bütün cahan, babalar!

Ədalət yanmaz oda,
Nə də qərq olmaz suda.
Çıxar bu sınaqdan da
Çıxar insan, babalar!

Babalar! Sizlərdən bir müqəddəsi,
Gecəni gündüzə qatdı bir zaman,
İnsani zəhmətlə coşdu həvəsi
Abad bir bağ saldı, çalışdı hər an.

Bir yanda gül-çiçək çıxırdı dizə,
Elə bil gəzirdin cənnət bağında.
Bir yanda meyvələr gülürdü üzə,
Neçə cür tut vardı hər bucağında.

Bir gün Dədə Qorqud o bağa gəldi,
Gördü zinət verir bağban torpağa.
Hər şeyi bəyəndi, çöhrəsi güldü,
Dedi ki, - Bu tutlar şöhrətdi bağa. –

Bağban cavab verdi: - Elədir ki, var,
Qıymaram ki, bircə budaq da sına.
Deyirəm, bəlkə də dərmandı onlar,
Hər dəfə baxdıqca yarpaqlarına. –

Dədə söylədi ki: - zəhmət sevən əl
Nəyə qadir deyil, ey əhli hünər?!
Dərman öz yerində, hər şeydən əvvəl,
Bəsləsən yarpaqlar atlasa dönər. –

Bu iş də uğurla yetişdi sona;
Bol ipəyə çatdı insanın əli.
Elə ki, sevinclə büründü ona,
Ay kimi parladı ellər gözəli.

Başqa bir çalışqan, mahir sənətkar,
Bir özgə cəhətdən vuruldu tuta.
Yıxılmış ağaclar, quru budaqlar
Doğulub yenidən gəldi həyata.

Tutdan düzəltdiyi ev əşyaları
Həm davamlı idi, həm də gözəldi.
Neçə heykəl oldu eşqinin barı,
Ellər dəstə-dəstə seyrinə gəldi.

Bir qoca surəti yondu bir zaman,
Baxan sanardı ki canlıdı, sağdı,
Hikmət süzülürdü baxışlarından,
Elə bil dil açıb danışacaqdı.

Aqillər tanıdı Dədə Qorqudu.
Biri söylədi ki, olmazdı günah;
Dil verə bilsəydik, kəsəsi budu,
Diz çöküb mən sənə deyərdim: - Allah.

Sənətkar düşündü: «Çalışıb yenə,
Olmasa da onda nəfəs, qan, ürək,
Bu cansız ağaca sənət gücünə,
Zəhmət hesabına dil verəm gərək.»

Beləcə meydana gəldi telli saz.
Sevənlərin dili, o ülvi avaz.
Ustadın qəlbindən nur aldı, yandı.
Qaldıqca qızılı rəngə boyandı.
Bəşərin ilk simli alətidir o,
Azəri yurdunun şöhrətidir o!
Əzəl gündən tutu sevsə də xilqət,
Ona telli sazla çatıbdı şöhrət.
Gəlin tanış olaq yaxından bir az,
Hansı mö’cüzədi axı telli saz.
Adı əks etdirir təbiətini;
Sağlamdı, gümrahdı, aqildi yəni.
Aşiqlər onunla sirdaş oldular,
Sirdaşdan da artıq, qardaş oldular.
Bu ülvi ünsiyyət el gəzə-gəzə
«Aşıq» kəlməsini çıxardı üzə.
Aşıqlar sazıyla baxdı cahana,
Onu canlı sanıb sığındı ona.
«Telli saz» dedikdə «telli» sözündə
Canlılıq, dirilik duyur hər bəndə.
Ona tay tutulur əzəldən bəri

Ellər gözəlinin ipək telləri.
Qolu, aşığı var onun can kimi.
Gövdəsi, sinəsi... Bir insan kimi
Səfər etsə çılpaq olmayır bir an,
Qotazlı köynəyi zərif atlasdan.
Oynaq nəğməsinə bülbül səs verir,
Aşiqə min arzu, min həvəs verir.
Onun qəmli, ötkəm, şən nəğməsini,
Şirin avazını, billur səsini
Bütün varlığımla duyuram mən də.
Hər kəslə danışır onun dilində!

Taxta sinəsindən vulkan püskürür,
Aləmə eşq odu yaxır telli saz.
Nakəsi, namərdi mə’nən öldürür
Odlu ildırımlar çaxır telli saz.

Məcnun ilə səhraları seçibdi,
Kərəm ilə Ərzurumu keçibdi,
Koroğluynan yağıları biçibdi,
Mərd əli mərdliklə sıxır telli saz.

Günəş kimi nur çiləyir hər yana,
Daş dinləsə vallah dönər insana.
Onun ilə göz açmışıq cahana
Qəlbimizdə qanla axır telli saz.

Ondan həyat suyu içmişəm mən də,
Bələdçim olubdu dumanda, çəndə.
Atlas köynəyindən, zülmət gələndə,
Ay kimi sıyrılıb çıxır telli saz.

Hər kim ona könül versə bircə an
Gözündə cənnətə dönür bu cahan.
Aşiqlərlə birgə olur hər zaman,
Nurlu gələcəyə baxır telli saz.

Hamısı telli saz adlansa belə
Hərəsi bir cürə gələcək dilə.
Bir usta düzəltsə, yenə bil ki sən,
Onlar fərqlənirlər biri-birindən.
Bütün cəhətlərdən seçilir onlar;
Öz boyu, öz rəngi, öz xisləti var.
Budur zilə çəkir, görürsən biri
Bəmə meyillidir ancaq digəri.
Bax onun səsində bir quruluq var,
Bununsa telində bir könül sızlar.
Necə olur olsun, ancaq əzəldən,
Hamısı uzaqdı alçaq əməldən.
Hər biri vəsf edir çiçəkli yazı,
Eşqə köklənibdi şirin avazı.
Yaxına buraxmaz ancaq hər kəsi;
Onun xoş avazı, mö’cüzə səsi
Aşiq barmağından yaranır ancaq.
Həyat deyiləndə sən hikmətə bax!
Ellərin dilində bir məsəl də var:
Hər kəs öz tayını tapıb sığınar.

Sevən kəslər nur çiləyir hər yana,
Eşqin gözləriylə baxır cahana.
Əsil məhəbbətlə sevirsə bir kəs
Heç kimə yamanlıq eyləyə bilməz.

Gəlin nəzər salaq yenə Məcnuna;
Çölün vəhşiləri sığındı ona.
Əzəldən sonacan belədir onlar,
Həyata, insana aşiq olanlar.

Eşqdən kənarda qalanlar da var,
Şeytan bilir niyə yaşayır onlar.
İxtiyar birinə keçsə bir zaman,
Yalnız zərər çəkər cəmiyyət hər an.
Necə batır-batsın elin milyonu,
Zərrə qədər məyus eləməz onu.
Taki öz cibinə bir manat gəlsin,
Gödəni tox olsun, işi düzəlsin.
Əgər cibi dolsa bir gün nəhayət,
Cibinin yanından cib açar əlbət.
Nəfsi təyin edər həyat yolunu.
Yaxşı tanıyıbdı əzəldən onu
Mənim telli sazım ondan gen gəzər,
Yalnız insanların ömrünü bəzər.

Oğul evləndirib, qız köçürəndə.
Saza tapşırılar bu müqəddəs gün
Məhsul toplanılıb, payız gələndə
Bəzən qırx gün çəkər belə toy-düyün.
Ona tapşırılır hər müqəddəs gün.

Məclisin sonunda özgə dil açar,
Xeyir dua verər bəxtiyarlara.
İnsani duyğular çağlayar, daşar,
Yol tapa bilərmi şeytan mağara,
Saz könül veribsə bəxtiyarlara?

Bəy, gəlin həyatdan zəfərlə keçər
Diləkləri ondan mayalanarsa.
Körpə böyüyəndə olacaq bir ər,
Beşiyi başında saz çalınarsa.
Duyğuları ondan mayalanarsa.

Əgər sazla deyib gülürsə insan
Ondan mayalanar eşqi, vicdanı.
Yaxın gələ bilməz qəlbinə şeytan,
Müqəddəs hisslərlə qaynayar qanı.
Sazla mayalanarsa eşqi, vicdanı.

Onunla yaşamır hər qulaq asan,
Qulaq asmaq hələ duymaq deyldir!
Belə bir neməti duymasın insan, -
Hələ açılmamış düyünlü bir sirr.
Qulaq asmaq hələ duymaq deyildir!

Qeyrətli babalar, bizim babalar
Beləcə ömr etdi min illər boyu.
Amalı, nəsibi namus, e’tibar
Şeytansız keçirdi şadlığı, toyu;
Beləcə ömr etdi min illər boyu.

O insan əqlinin barı olsa da
Gücünü ürəkdən, əldən alsa da
Aşıq sənətinin şəriyidir saz.
Sənətkarı onsuz düşünmək olmaz!
Sazsız yaranmazdı eşq dastanları, -
Ellərin misilsiz dövləti, varı.
Elə daş dövründə qalardı bəşər,

Ələsgər olmazdı Aşıq Ələsgər.
Onunla bir yerdə aşıq boy atdı,
Sinədəftər oldu, şöhrətə çatdı.
Ellər gözəlindən ilham aldıqca,
Sazı sinəsinə basıb çaldıqca
Oyatdı qəlblərdə ülvi duyğular,
Hər duyan ürəyə gətirdi bahar.
Qovub sürgün saldı kini, nifrəti;
Ölçüyə gələrmi sazın xidməti?!

Əsrlər dolandı, dəyişdi dövran,
Bir qardaş tanıdı insan insanı,
Həyat başdan başa oldu firavan,
Daha da nurlandı sazın meydanı.

Əfsus ki, yetişdi elə bir zaman
İblisi seçmədi insanın gözü.
Şeytana min lə’nət oxuyan insan
Onu məclislərə çağırdı özü.

Elə ki, məclisə yol tapdı şərab
Ordan uzaqlaşdı saz yavaş-yavaş.
Qəlbimizi şeytan edirsə sirab,
Mütləq göz tökürük düzəldincə qaş.

Həyatın yolları daşlı, kəsəkli...
Min illər boyunca yıxıla-dura,
Müqəddəs arzulu, ülvi diləkli
Ürəklər çatdırıb bəşəri bura.

Xeyirlə şər hələ qoşa qalsa da,
Bəşəri yaşadır yaradan əllər.
Bəzi ürəklərdə hakim olsa da,
İtib gedəcəkdir murdar əməllər.

Sübutmu göstərim, axır zamanlar
İçkisiz məclislər gəlir meydana.
/Ağzının dadını tapıb insanlar./
Eşq və poeziya hakimdir ona.

Belə məclislərdə yuxarı başa
El dəvət eləyir sədəfli sazı.
Bu millət boy atıb saz ilə qoşa,
Dəmlənsə duyarmı o xoş avazı?!

Həyatın bir neçə baş qanunu var;
Birinə deyirlər inkarı inkar.
Heç nə qaça bilməz hökmündən yana,
Bütün hadisələr tabedi ona.
Səslər aləmində bir qayda varmı?
Onu da söz kimi yazmaq olarmı?
İnsan, «bu sirri də açaram dedi»;
O kəs Ədülqədir Məraqi idi.
Açdı musiqinin sirrini bir-bir,
Dedi, - «Onun dili düz on ikidir.
Səslər bir cərgəyə düzülən zaman
Eyni səs neçə don geyinir hər an.
Əvvəlki tayını edərək inkar
Yeni bir əsasda olur bərqərar.» -
Daha dərinlərə əqli nur saçdı;
Musiqi kağıza köçüb dil açdı.

Sonralar dəyişib döndükcə zaman
Hər alət özunə pay aldı ondan.
Sazdan çox sonralar yaransa belə
Qərbin alətləri malikdi dilə.
Sazın nəğmələri əzəldən bəri
Aşığın qəlbində gəzir elləri.
Musiqi dilini kəşf edən bəşər
Sazın dili üçün bəs kimi gözlər?!

Bundan xeyli əvvəl, tutdan bir zaman,
Saza kiçik qardaş yaratdı insan.
İndi o alətə tar deyirik biz,
Onunla bərabər ötür qəlbimiz.
Əvvəllər tək bircə çanağı vardı,
Simləri az idi, meydanı dardı.
Elin şad günündə alardı onu,
Tarzən dizi üstə çalardı onu.

Üzünə çəkilir ürək pərdəsi,
Yəqin ona görə onun nəğməsi
Qüdrətli, yanıqlı, ecazkar olur.
Dinləyənlər həyat eşqiylə dolur!
Onun pərdələri muğam yaratdı,
Dühalar muğamla şərqdə boy atdı.
Muğam musiqidə zirvədi, şəksiz!
Onu lazımınca sevirikmi biz?!
Yoxdu elə inci heç bir ölkədə,
Bu gündən sonra da, hələ bəlkə də,
İdrak deyilənin hüsnünü bəzər;
Zirvədən o yana zirvə nə gəzər?!

Tar öz qardaşından bəxtli yarandı,
Özgə məhəbbətlə teli darandı.
Əvvəl usta Sadıq əl verdi ona,
Bir bülbül ləhcəli dil verdi ona.
İkinci çanağı əlavə etdi,
Simləri artırdı, iş başa yetdi.
Sonra sinəsinə qaldırdı tarı,
Sıxdı yanağına o şux dildarı.
O, həm usta idi, həm də tarzən,
Elə çalırdı ki, dağılırdı çən.
Gecənin qoynundan günəş doğardı,
Odlu mizrabından əfsun yağardı.
Yığışıb gələrdi bülbüllər ünə,
Uçub qonardılar onun çiyninə.
O qədər el ona söylədi ki «Can»,
Adı doğmalaşıb qaldı Sandıqcan.

Hər elin sənətə məhəbbəti var,
Bizim el ustadı gözündə saxlar!

Azəri xalqıdı ən kamil ana;
Neçə dahi verib bu yurd cahana!
Üzeyri bəxş etdi bir gün də bizə,
Musiqi sənəti çıxdı gündüzə.
Axtar keçmişləri, bütün dünyanı,
Ona tay gələcək bəstəkar hanı?!
Ölməz sənətinin şux inciləri
Həyata səsləyir bütün bəşəri.
Bütün ölkələrdə günəş tək yanır,
Hər bəşər ürəyi nura boyanır.
Sevdirdi cahana musiqimizi,

Qabil bir xalq kimi tanıtdı bizi.
Bəşərə xidməti qalsa bir yana,
Tar bu günü üçün borcludu ona.
Azaltdı sayını pərdələrinin,
Ona vaqif oldu dərindən dərin.
Neçə muğam, mahnı, kəsmə şikəstə,
Elin inciləri dəstəbədəstə
Musiqi dilində köçdü kağıza,
Aşdı sərhədləri, düşdü ağıza.
Qərb alətləri tək tar da o gündən
Nota malik oldu, sevindi vətən.

Hər elin ustada məhəbbəti var,
Bizim el onları gözündə saxlar!

Atalar deyib ki, su gələn arxdan
Kəsilsə yenə də gələr bir zaman.
İnamla baxırıq nurlu sabaha;
Bu torpaq yetirər başqa bir düha.
Onun hünəriylə çıxar irəli,
Telli sazın nota yetişər əli.
Həyata yeni bir vəsiqə alar,
O da tam hüquqlu bir alət olar.
Açılar hər yerdə saz sinifləri.
Vətən başqa rəngə düşəndən bəri
Hər müqəddəs arzu həqiqət olub,
Ellərin nəsibi səadət olub!
O gün uzaq deyil, inanıram mən,
Ey cavan oxucum sən görəcəksən.
Hələ güclənəcək o şirin avaz,
Hələ öz sözünü söyləyəcək saz!

ŞAHNAZ

Yenə qalxıb dalğalandı o ilahi, o sirli səs;
Bu qüdrətə, bu hikmətə daş da laqeyd qala bilməz.
O səslərin gör necə də, qırılmaz bir ahəngi var,
Həyat ilə sevgi kimi bir-birindən doğur onlar.
Qoca tarix, söylə görək, kimlər qoydu təməlini?
Kim ərsəyə çatdırıbdı bizim ellər gözəlini?
Hansı vurğun, hansı aşiq bəstələyib ilk xalını?
Hansı qadir rəssam çəkib onun nurlu camalını?
Əbdülqədir Mərağinin rübabından qopan zaman,
Azğın-azğın cahangirlər səcdəsinə endi inan.
Yerin qəlbi döyündükcə zaman-zaman ümman kimi,
Görürsən ki, bir qətrəsi üzə çıxır vulkan kimi.
El qəlbi də onun kimi nəhayətsiz bir dənizdi,
İndiyədək üzə çıxan, yadda qalan cüz’i izdi.
Günəş kimi hərarəti olmasaydı elin qəlbi,
«Şahnaz» kimi inciləri dayanmazdı elə qəlbi.
Özgə peşə sahibiyəm, musiqiçi olmasam da,
Nə kamanı, nə də tarı layiqincə çalmasam da,
Sanıram ki, «Şahnaz» mənim ürəyimin öz səsidir,
Məhəbbətə, səadətə həsr etdiyi nəğməsidir.
İlk xalından Araz kimi ürəyimdə coşur qanım,
Dalğa-dalğa, pillə-pillə ərşə qalxır həyəcanım,
Hər nə dərdim olsa əgər unudulur bircə anda.
Qəlbimdəki ağrılara özgə məlhəm yox cahanda.
Qoy sevgilim inciməsin mənim bu son sözlərimdən,
Ürəyimdə bu muğamla onu qoşa qoymuşam mən.

Şahnaz, şahnaz!
Sən elin

Xoş günüylə əkizsən,
Ona görə könlümə
Bax bu qədər əzizsən.
Dədə Qorqud qopuzu
Cuşa gəldiyi zaman
Ellərin şənliyində,
Qətrə-qətrə yaranır
Ayaq açırdın sən də.
Koroğlu öz yarını
Çənlibelə alanda,
Şah İsmayıl dalbadal
Qələbələr çalanda,
Qaçaq Nəbi Həcərlə
Cüt sürəndə atını,
Vəslə yetən hər aşiq
Qoşanda bayatını,
Sən də cilalanırdın,
Günəş kimi yanırdın.
Şahnaz, Şahnaz, ay Şahnaz!
Ey sevgiyə tay Şahnaz,
Sənin hər bir xalından
Hələ nələr doğacaq,
Ən duyğusuz qəlbdə də
Qaranlığı boğacaq.

Heç yadımdan çıxarmı,
Hələ gənclik çağında,
Ot biçirdik dağların
Sehirli qucağında.

Səhərdən axşamacan
Hey çalışdıq neçə gün,
Şe’r, musiqi, sənət
Yaddan çıxdı büsbütün.
Əldən-dildən düşərək,
Döndük kəndə bir axşam
İmkanım yox idi ki,
Heç olmasa edim şam.
Dincəlmək diləyirdi
Əldən düşmüş yazıq can.
Radionu «xod»ladı
Kimsə elə bu zaman.
Dilləndi Adil Gəray,
Dindi «Şahnazsayağı».
O ilahi sədalar
Doldurduqca otağı,
Mən yenidən doğuldum
Elə bil ki, həyata;
Özgə gözlə baxıram
O gündən kainata…

Ellərin qəlbində, əsirlər boyu,
Ehram tək tikildi, düzəldi «Şahnaz».
Deyirlər ki, «Şahnaz» sevgi deməkdir,
Deməli, onun tək əzəldi «Şahnaz».

Kim deyir ki, onun meydanı dardı,
Artıq vaxtı keçib, bir ixtiyardı?
Bu dünya durduqca güllü bahardı.
Heç kəs görməyəcək xəzəldi «Şahnaz».

Hər duyan ürəyi gətirir dilə,
Onu həmdəm edir gülə, bülbülə.
O tanrı nurudu, verilib elə,
Qiymətsiz incidi, bir ləldi «Şahnaz».

Qəm, kədər gələn tək olur yanımda,
Gəzir varlığımda, axır qanımda.
O bəxt ulduzumdu asimanımda,
Ən şirin qoşmadı, qəzəldi «Şahnaz».

Bir vüsal dəminin nəşidəsidi,
Vurğun ürəklərin zənguləsidi.
Pənahın qəlbinin şah nəğməsidi,
Gözəldi, gözəldi, gözəldi «Şahnaz».

1111111247899
(11.12.1940)

MƏHƏBBƏT, MƏHƏBBƏT...

Ah məhəbbət!
Min illərdi sənsən dillər əzbəri,

Əzəl gündən xoşbəxtliyə səsləyirsən bəşəri.
Hər bir insan səndə gəzir səadəti əzəldən,
«Bəli», deyib yön çevirsən bir kimsəyə əgər sən,
Gözlərində bütün dünya cənnət olur bir anda,
Sənin kimi ülvi duyğu yaranmayıb cahanda.
Harda həyat cücərirsə orda sənin yerin var,
Gəlişinlə suya dönür milyon illik boran, qar.
Təbiətin dərk edilməz qalasıdı əbədi,
Ona görə dövranın da olasıdı əbədi.
Təkrar nədir, tanımayır əzəl gündən bu həyat,
Sonsuzluğun üzərində qurulubdu kainat.
Ona görə hər ürəkdə yeni meydan açırsan,
Hər an özgə don geyirsən, özgə işıq saçırsan.
Kim desə ki, «mənim kimi sevən yoxdu cahanda,»
Həqiqətdi, heç kəs o cür düşə bilməz o oda.
O müqəddəs odlarında alışdıqca canımız,
Aydınlaşır şüurumuz, durulaşır qanımız.
Səndən uzaq hər bir ürək insanlığa yaddı, yad,
Onlar üçün mə’nasızdı, əfsanədi bu həyat.
Sənə könül verənlərin, bu da var ki, çox zaman,
Qismətinə düşmüş olur ya ayrılıq, ya hicran.
Ya görürsən vəhşilərlə səhraları dolanır,
Ya görürsən vüsal dəmi şam tək alışıb yanır.
Ya görürsən külüng alıb parçalayır dağları,
Fəğan ilə yola salır neçə qışı, baharı.

Ancaq yenə ürəklərdə hakim olur sədaqət,
Sevgi necə gəlir gəlsin, səadətdi, səadət!
İnsanlığın ilk duyğusu sən olmusan şübhəsiz,
Sənin böyük baharına yol alırıq hələ biz.

El bilir ki, sarı bülbül
Məhəbbətsiz ötə bilməz.
Gözəlliyin şahı, o gül,
Elə gözəl bitə bilməz.

Ürək safsa güləsidi,
Həyat nədi, biləsidi.
Geci-tezi gələsidi
Eşq ondan yan ötə bilməz.

İlk bahardı olsa harda;
Çiçək açar dağda qar da.
Biganələr o odlarda
Bir tükünü ütə bilməz.

Dəyanətə dönəsidi,
Sədaqətə dönəsidi,
Səadətə dönəsidi –
Sevgi izsiz itə bilməz.

Ey cavan oxucum, odur yenə sən,
Şirin xəyallara dalıb gedirsən.
Deyirsən, «sevgilim bircə dənədi,
O, inci-gövhərdi, o, dürdanədi.
Cahana gəlməyib elə bir gözəl;
O camal, o duruş, o bilik, o əl

Həyat deyilənin mö’cüzəsidi,
Xəzan tanımayan qadir səsidi.
Yanaqları kimi gül ola bilməz,
Gözləri tək duru göl ola bilməz.
Zəriflik ölçüsü onun telidi,
İncələrdən incə onun belidi.
Kamil musiqidi səsi, gülüşü,
Həyat tək şirindi onun hər işi.
Ən gözəl şe’rdi sözü, söhbəti,
Tayı bu dünyada tapılmaz, qəti.»

Dedinmi qəlbindən keçən hər nə var?
Dinməyə bilərsən, aşkardı, aşkar.
Tam aça bilibmi kimsə qəlbini?
Birini deyibsə qalıbdı mini.
Onu duymaq asan, danışmaq çətin,
Odur baş məqsədi şe’rin, sənətin.
Bu şirin duyğular tanışdı mənə,
Səninlə bir daha yaşadım yenə.
Ancaq soruşsam ki, söylə, nədən sən
Başqasını deyil, onu seçmisən?
Özün də məəttəl qalarsan buna,
Bu əfsunlu sirrin nə olduğuna.
Bütün kainata şərəf, şan insan,
Burdan ulduzları oxuyan insan
Allah tək qüdrətli olsa da, ancaq,
Bu hikmət önündə aciz qalıb, bax!
Belə də olacaq min il, milyon il;
Bu sirrin açarı tapılan deyil.

ƏDALƏT

Vavilovun və 30-cu illərin günahsız
qurbanlarının parlaq xatirəsinə ithaf olunur.

Haqqı, ədaləti axtaran hakim,
Tapar qulaq ilə göz arasında.

AŞIQ ƏLƏSGƏR

Sən ey bütün yer üzündə insanlığın mayağı,
Arzuların, istəklərin, diləklərin dayağı,
Sən ey bəşər övladını səadətə səsləyən,
Hər nə qədər yüksəlsək də yenə də yüksəl deyən,
Sən ey hər cür nadanlığın, cəhalətin qənimi,
Alçaqlığın, namərdliyin, səfalətin qənimi,
Ey insanı, insanlığı şöhrət edən cahana,
Həqiqətə ekiz qardaş, ey müqəddəs, ey ana,
Biz gəldikcə sən gedirsən, insaf elə, dayan, dur!
Bir dəfəlik yer üzündə məhkəməni gətir qur!
Qoy kəsilsin yer üzündən haqsızlığın ayağı,
Layiqincə cəzalansın hər nadürüst, hər yağı.
Elə et ki, qurdlar gəlib qoyunlarla otlasın,
Nadan, nakəs, azğın, alçaq qırağını qatlasın.
Min illərdi bəşəriyyət o günlərə can atır,
Daim ona yaxınlaşır, qoy görək ki, lap çatır.
Günü bu gün yer üzündə ən yaxınıq sənə biz,
Nəfəsini hər an duyur bizim azad nəslimiz.
İndi bizdə sənin adın səadətlə bir durur,
Bu amalla neçə millət bir yaradır, bir qurur.

Ancaq hərdən görürük ki, hələ hökmün tam deyil,
Orda-burda haqsızlıqla üzə gəlir hələ el.
Buna görə şübhəsiz ki, özümüzük günahkar,
Bə’zən sənə biganəyə tapşırılır ixtiyar.
Əzəl gündən hər bəşərin diləyisən, ədalət!
Dünyamızın hava, su tək gərəyisən, ədalət!

Otuzuncu illər, qanlı, qadalı;
Çoxlarının qəlbi intizardadı.
Min-min günahsızın fənadı halı,
Bəs hanı ədalət, axı hardadı?!

Göstəriş gəlibdi yenə oradan,
Kənddə zor gücünə kolxoz qurulur.
Kim e’tiraz etsə əldən gedir can,
Ya da ki, sürgünə boynu burulur.

Hanı demokratiya, hanı azadlıq?i
Onlarçün edildi axı inqilab.
Heç zor olan yerə gələrmi şadlıq;
Ədalət nə qədər çəkdi iztirab.

Könülsüz görülən işdən qar yağar,
Odur ki, doğrultmur bu yol özünü.
İş əldən, əl işdən çəkir intizar,
Əkinçi torpağa tikib gözünü.

Kənddə zor gücünə kolxoz quranda
Ədalətə quyu qazmadıqmı biz?!
Şəxsi maraq hissi hakimdi canda,
Odur ki, axsayır orda işimiz.

Torpağın kəndliyə tapşırılması
Əsla kapitala dönüş deyildir.
Kəndlinin işinə ağa olması
İşin tələbidir, yaxşı düşün bir.

O köhnə dünyanın varisi idik,
Yaxşı nə vardısa mirasdı bizə.
Biz birinci idik, başa düşmədik,
Xortdan tək göründü gözlərimizə.

Torpağı əkənə – belədi məncə,
Özgə bir yol yoxdu, bunu yaxşı bil.
İşə münasibət düzəlməyincə
Məhsul bolluğu da yaranan deyil.

Torpağı əkəndən aralı saldı,
Budur Stalinin ən böyük səhvi.
Səhvsiz birincilik – bu bir xəyaldı,
Buna baxmayaraq lazımdır əhvi?

Fəhlələr də elə, maddi maraq
Baş stimuludu fəaliyyətin.
Biz o məsələdən dolansaq qıraq
Əsil qələbələr çətindir, çətin.

Başqa bir səhvi də yenə rəhbərin
Az zərər vurmadı ümumi işə.
«Sosial inkişaf getdikcə dərin,
Siniflər də kəskin girir döyüşə.»

Atıldı ortaya belə bir şüar,
«Ölkə düşmənlərdən təmizlənməli.
Özgə cür düşünən adamlar ki var,
Düşməndi, düşməndi, düşməndi, bəli.»

O gərək biləydi, yerlərdə hər kəs,
Şəxsi düşmənindən qisas alacaq.
Yaxşılar pisə də şər ata bilməz,
Pislərin sənəti böhtan atacaq.

Bəd əməl həmişə bənddi bir himə,
Böhtan göbələk tək artdı o gündən.
Düşmən az tutuldu, gizlidi kimə? -
Nə qədər dostunu itirdi vətən.

Nə gözəl insanlar, ağıllı başlar
Paxıl qonşuların qurbanı oldu.
Böyük sərkərdələr, aqil yoldaşlar
O xəzana düşüb saraldı, soldu.
Deyərdilər allah zülm götürməz,
Deyərdilər böhtan bəhrə gətirməz,
Əgər od olmasa tüstü də çıxmaz,
Güzgü təmizdisə əks əyri olmaz,
Napaklıq tanımaz çağlayan sular...
İnsan harda varsa, sağlam ümid var!
Bunların əksini, bəlkə də min yol,
Bu dünya görübdü, lap arxayın ol.
Ancaq geci-tezi, bilirik ki biz,
Ədalət yerini alır, şübhəsiz.

Yəqin ki, ədalət çəkilib Aya;
Vavilov düşübdü həbsxanaya.

Dünyanın əşrəfi, o böyük insan,
Ellərə xidmətdən qalmadı bir an.
Bütün qit’ələri gəzdi piyada,
Atdı bir canını yüz suya, oda.

Hər eldən min cürə toxum gətirdi,
Onları arzu tək əkdi, bitirdi.
Gecə də çalışdı o əhli hünər;
Aclıq nə deməkdi unutsun bəşər.
Gen elmi onunla tapdı şərəf, şan,
O böyük dühaya baş əydi cahan.
Gör necə sallandı onun yelkəni;
E’lan edilibdi elin düşməni...
Niyə o gün günəş göydə sönmədi?
Niyə zaman özü geri dönmədi?
Anlaya bilmirəm yaşadıq necə?
Gərək o gün gündüz olaydı gecə.
O gün kimsə necə «yar» deyə bildi?
«Dünyada ədalət var», deyə bildi?
O gün necə keçdi görəsən rüzgar?
Gərək hökm edəydi şaxta, boran, qar.
Zəlzələ olaydı gərək dərindən,
Ya da Yer çıxaydı öz məhvərindən.
Alov püskürəydi göy birdən birə,
Ulduzlar daş kimi gələydi yerə.
Ən alovlu ürək, ən təmiz vicdan,
Məhbəsə düşmüşdü çünki həmin an.

Yaxşı da, yaman da hey işdə idi,
Dünya yenə köhnə gərdişdə idi...

Bundan xeyli əvvəl, odur yönəlib,
Lısenko yuxarı yol tapa bilib.
Stalin təmkinlə dinləyir onu,
Beriya kənardan izləyir bunu.
«Miçurin çox böyük inqilab edib,
Düz yüz il zamandan qabağa gedib.
Bu adi bağbanın nəticələri
Sınaqdan çıxıbdı nə vaxtdan bəri.
Onun bu işləri birər və birər,
Bizim nəticəni təsdiq edirlər.
Beş-on il gərəkdi, şəksiz, şübhəsiz
Ərzaq bolluğuna çatacağıq biz.
Ancaq bir əngəl var»

«O nədi elə?»
«Vavilov ölkədə düşübdü dilə.
Burjua elminə o, tə’zim edir,
Morqanın, Mendelin yoluyla gedir.
Güya yaradıblar yeni bir tə’lim,
Gen nəzəriyyəsnə söykənir bu elm».
«Konkret mə’nası nədir o işin?»
«Guya qaydası var çərxi-gərdişin;
Şahdan şah doğulur, alimdən alim,
Sırf cəfəngiyyatdır bu yeni tə’lim.
Guya təbiətdə qəti qayda var,
Hər fərd öz-özünü eyləyir təkrar.
Alimlərin çoxu inanır ona,
Vavilovun elmi çox çəkir yana.

Nə qədər ki, onun nüfuzu vardır,
Bizim işlər daim axsayacaqdır.»
Stalin hirslənir:

«Beriya, gedin,
Siz ağı qaradan tez ayırd edin.»
Beriya çıxarır özgə nəticə;
Yox olsun Vavilov gərək gizlicə.
Bu deyilən vaxtdan daha da əvvəl,
Çıxır Vavilovun önünə əngəl.
Elm dünyasına Lısenko gəlir,
O, necə alimdi, Vavilov bilir.
İşlərinə mane olmasın deyə,
Yoxdan intriqa salmasın deyə
Vavilov məcburən güzəştə gedir,
Onu Akademik Lısenko edir.
Onunsa qəlbini dağıdır həsəd,
Nadanlıq, paxıllıq tanıyarmı hədd?
Vavilova saysız böhtan yazılır,
Dibi görünməyən quyu qazılır.

Vavilov elm üçün şam kimi yanır,
Durub dincəlməyi bir itki sanır.
Vaxtı hardadır ki, bir tədbir görsün,
Düşünür, nə etmək, hürür qoy hürsün.
Hələ də dünyanı bir cənnət sanır,
Haqqa, ədalətə şəksiz inanır.

Ey Lısenko, görüm gorun çatlasın,
Öldün, insan kimi tutuldu yasın.
Çoxu bilmədi ki, ölübdü bir qurd,
Səndən iyrənirdi yəqin ki, tabut.



_____________Milli Kitabxana_____________

375

Az etdi Vavilov sənə köməyi?
Burnundan gələydi o vaxt əməyi.
Neynəmək, gecsə də gəldi ədalət,
Hər kəs öz yerini tapdı nəhayət.
Vavilov hardadı, gör sən hardasan,
Əbədi lə’nətli dibsiz gordasan.

Vavilov – cavabdeh, utan ey həyat,
Həqiqət axtaran – Leytenant Xvat.
Onun soyadına fikir verin siz,
Mənə söyləyir ki, iblisəm, iblis.
Üz-üzə durubdu gündüzlə gecə;
Üzdə eynidilər, ayıraq necə?
Daxilən baxıram, çaşıram təmiz,
Dayanıb önümdə mələklə iblis.

Bunu düşünürəm, varlığım mənim
Sonsuz iftixarla yüksəlir göyə.
Onu düşünürəm, donur bədənim,
Xəcalət çəkirəm insanam deyə.

Bunu düşünürəm, qəlbimdə səhər,
Al şəfəq bürüyür dünya üzünü.
Onu düşünürəm, anamız Günəş
Bütün kainata yumur gözünü.

Bunu duşunurəm, Günəş tək yanıb
İnsanlıq gözümdə yüksəlir hər an.
Onu düşünürəm, hər şeyi danıb
Deyirəm ki, kökün kəsilsin, insan!

Bunun varlığına hakim ləyaqət,
Onun daxilini çürüdüb nifrət.
Bu özü bir şamdı, nur saçır necə!
Onun varlığını çulğayıb gecə.
Bu deyir, mən yanım, isinsin insan,
O, yalnız düşünür özünü hər an.

İstintaq başlanır, çəkir düz bir il,
İş nə sayaq gedir, necə desin dil?
«Ürəklə» çalışır Leytenant Xvat,
Belə qansız insan görməyib həyat.
Dırnaqlar çəkilir, dişlər ovulur,
İnam, təpər, dözüm candan sovulur...
Oxucum, təsvirə dözməyir qələm,
Bütün varlığımı bürüyür ələm;
Əsir dodaqlarım, yaşlıdı gözüm,
Mənim də canımdan əksilir dözüm.

Dörd yüz dəfə sorğu, qalarmı taqət,
Polad bir iradə sınır nəhayət.
Artıq varlığında tükənir həyat,
Necə lazımdırsa verir izahat;
Harda, necə vurub ziyan vətənə,
Nə üçün çevrilib qarı düşmənə...
Ortaya qoyulan «həqiqətə» bax,
Susub yerə baxır ədalət ancaq...

Qəlbimdə nə qədər yaralarım var,
O dövrü silərdim olsa ixtiyar.
Cavid o vaxt gedərgəlməzə getdi,
Müşviq kimi şair bu başdan itdi.

Eh, nə qədər alim, həkim, mühəndis
O qanlı illərdə itirmişik biz.
Yetmiş min itirib tək Azərbaycan,
Bu əşya deyildir, axı candı, can!
İnsan yarım əsrə güclə dikəlir,
Mütəxəssis olub ortaya gəlir.
Özün hesab elə, ey oxucum sən,
Nə dağlar görübdü o zaman vətən...

Əfsanə deyir ki, edildi günah,
Sui-qəsd hədəfi oldu Adil Şah.
Oyaqdı ədalət son anda ancaq,
Qəsdə səbəbkarlar edildi dustaq.
Onların hamısı on nəfər idi.
Rəmmalı çağırıb şah belə dedi:
«Hünərini göstər, eylə aşikar,
Kimlər günahsızdı, kimlər günahkar?
Günahsız bir damla qoy axmasın qan,
Çünki müqəddəsdi günahsız insan.»
Səhərisi rəmmal dedi «Ulduzlar
Göstərir, bir nəfər deyil günahkar.
Ancaq o hansıdı, aşkar edilmir,
Görünür, ulduzlar gizləyir bir sirr.»
Yenə rəmm atıldı, ancaq hər dəfə,
Gedib yetişmədi oxlar hədəfə.
İş belə gələndə şah etdi e’lan:
«Onların hamısı azaddı bu an.
Qoy doqquz təqsirli yaşasın azad,
Taki bir təqsirsiz etməsin fəryad.»
Qərar qəsdçiləri elədi islah,
On dost qazanmışdı o gün Adil Şah.

Dünyada bir söhbət gedir son zaman,
İnsan hüququnun qorunmasından.
Nə qədər azadıq, yox buna hacət,
Elə ki dolaşdıq, tapılmır fəqət.
Vavilov o cürə çəkibsə əzab,
Adilər heç insan edilməz hesab.

Götürək bir xırda, adi məsələ;
Bir toyuq oğrusu keçibdi ələ.
Müstəntiq baxta-baxt söyləyir ki, sən
De görək dəvəni necə etmisən.
Bu qəfil sualdan biçarə çaşır,
Dili topuq vurur, sözü dolaşır.
«Aha, hərif, səndə işlər var», deyə
Müstəntiq əl atır burda kötəyə.
Bir, beş, onbeş, əlli – can deyil qaya,
Müstəntiq istəyi gəlir ortaya.
Böyük bir «cinayət» açılır o gün,
Əslində vurulur ən böyük düyün.
Oğruya nə deyir axı bu halət:
«Yoxdu yer üzündə, yoxdu ədalət».
Belə «ədalətlə» qarşılaşan kəs,
Heç zaman düz yolu tanıya bilməz.
Sübut təyin etsin gərək günahı,
Onsuz ədalətin yoxdu sabahı.
Kötəklə çıxırsa üzə həqiqət,
O bir qara pul da deyildir əlbət.
Yalnız yaxşılıqdan yamanlıq qorxar,
Yamanlıq hər zaman yamanlıq doğar.
İnsani rəftarla şəksiz, şübhəsiz,
Yamanlığa qalib gələcəyik biz.

Bunu unutmasın heç zaman onlar,
Ədalət yolunda əsgər olanlar.

Oyuncaq məhkəmə, odur qurulur,
Beş-on dəqiqəyə yekun vurulur.
Vavilov edilir xalqın düşməni,
Ölənəcən həbsə məhkumdur yəni.
Onunla yanaşı neçə düşmən var,
Ağır şəraitdə saxlanır onlar.
Vavilov işləyir yenə durmadan,
Bilir, hesabdadır keçən hər bir an.
Bəlkə tükənməzdir onda ləyaqət?
Orda insan qalmaq – sonsuz dəyanət.
Bitib tamamlanır sonuncu əsər,
Əfsus, hələ onu görməyib bəşər.
İtibdi həyatın döngələrində.
Bəlkə də, bəlkə də günün birində
Bir təsadüf ilə üzə çıxacaq,
Bəşər o mərd əli bir də sıxacaq...

Bir qrup adamlar, nə vaxtdan bəri,
Kənara qoyaraq qələbələri
Yalnız qüsurlardan söhbət açır, bax,
Guya Stalindir günahkar ancaq.
Gəlin ədalətə arxalanaq biz,
Qoy ona inamla vursun qəlbimiz.
Ölkə taleyini heç zaman bir kəs
Kefi istəyən tək həll edə bilməz.
Hər şeyə cavabdeh zamandır, zaman,
Adi icraçıdır bəlkə də insan.

İnkişaf yolları sonsuzdu, şəksiz;
Bax belə bir yolun varisiyik biz.

O vaxt ona tabe olmasa ölkə,
Çox çətin olardı qələbə bəlkə.
Nəzərdə tuturam müharibəni.
Məğlub etmək üçün güclü düşməni
Hamını ayağa qaldıra bildi.
Vahid qurğu kimi tez qura bildi.
Bəlkə də hamıdan artıq çalışdı,
Sayəsində çoxu işə alışdı.
Bəşər heyran qaldı onun ağlına,
Güzəştə getmədi hətta oğluna.
Bir də, gör nə vaxtdı köçüb dünyadan,
İşimizsə rəvan olmayıb bir an.
Bəlkə də daha çox qalırıq geri,
Dalınca danışmaq – heç deyil yeri.

Gözəl Leninqrad, əbədi yaşa!
Bir canlı tarixsən sən başdan başa.
Nə qədər muzey var sənin qoynunda,
Şərəfli keçmişə hörmət var bunda.
Hər gün bir abidə ucalır yenə,
Bir muzey xüsusən əzizdi mənə.
Dən kolleksiyası saxlanır orda.
İstidə, soyuqda, şaxtada, qarda
Bir-bir toplayıbdı Vavilov onu;
Bilirəm zəhmətin nə olduğunu.
Otuz ton toxumdu, düz beş qit’ədən,
O böyük əməyə baş əyirəm mən.

Müharibə gəldi – yox olaq deyə,
Leninqrad düşdü mühasirəyə.
Dəhşətli bir aclıq həddini aşdı,
Üç il küçələri gəzdi, dolaşdı.
Yüz minlərlə qurban versə də şəhər,
Toxuma dəymədi ancaq bir nəfər.
O sonsuz dözümə baş əydi cahan,
Böyükdü, böyük də qalacaq insan!

Axır ki, müstəqil yaşayırıq biz,
Sabaha inamla vurur qəlbimiz.
Gəlin tənbəlliyin daşını ataq,
Bir az çox çalışaq, bir az az yataq.
Hər kəs qoy işinə cavabdeh olsun;
İstək sağlamdırsa kim görüb solsun?!
Ey əziz oxucum, götürək səni,
Çıx açıq dənizə, qaldır yelkəni.
Birinci olmasan tanıma aram,
Demə kimsə getsin, mən də baxaram.
Ən qiymətli sərvət torpaqdı, torpaq.
Bizdə nə qədərdi, ona yaxşı bax.
Altı da, üstü də onun sərvətdi,
Ürəklə yapışsaq sabah cənnətdi.
Artıq düz yoldayıq, inanıram mən,
Gözəl-gözəl günlər gələcək hökmən.
Çünki həqiqətdən ilham alırıq,
Böyük ədalətə arxalanırıq.

Ömrün hər anını şərəflə yaşa,
Demə gözləyirəm ay Ana haqqı.

Fərq qoy yaxşı-pisə, quruya, yaşa,
Unutma gün, həftə, ay, an a, haqqı.

Haqq söz desə uşağa da endir, ər,
Yoxsa səni el nəzərdən endirər.
Kim görüb ki, təpəsindən endirər,
Ər çəkib düzəldər, aya, nahaqqı.

Namərd qursa hiylə, riya çatmasın
Mərd odu ki, qaşlarını çatmasın,
Ola bilər düzə əvəz çatmasın,
Ötməz yamanların a yana haqqı.

Kim vicdanı pula satar, dad, alar,
Qıymaz onu özgələr də dadalar.
Ər kişilər yaxşılıqdan dad alar,
Gözləməz ki, çıxsın ayana haqqı.

Ürəklərdə birinci ol, baş ol, ar;
Yəqin onda baş da dönüb baş olar.
Görərsən ki, nakəs min il baş olar,
Vaxt çatar, yetişər ay ana haqqı.

Haqq yolçusu Leyli, Məcnun, Şiriindi,
Mən də oldum o meydanda şir indi.
Bilirsənmi bir də niyə şirindi –
Sən tanıtdın mənə, ay Ana, haqqı.

Ömür birdi, inam ilə yaşa yar!
Fələk baxmır kimliyə, yar, yaşa, yar!



_____________Milli Kitabxana_____________

383

Düz kəslərin ürəyində yaşayar,
Heç kəs görməyibdi ayana haqqı.

Sən ha de ki, qismətimə yazıl, ar;
Nə qazansan yalnız o da yazılar.
İnsan üçün yazılıbdı yazılar,
Kim görüb ki, Günəş, Ay ana haqqı?!

Yatma, Pənah, öz-özünlə bacar, a,
Zaman adlı qasırğadan bac ara!
Ola bilməz nadürüstlər bacara,
Sıxışdıra bilə a yana haqqı.

1111111247899
(11.12.1940)

QANA QAN

Davalı yerdə ot bitməz
EL MƏSƏLİ

Neçə min il ömr elədik bu qayda,
Qeyrətlilər söylədi ki, qana qan!
Heç bilmirəm götürdülər nə fayda;
Şöhrətlilər söylədi ki, qana qan!

Hər bir adət bağlı olur zamana,
Öz dövründə şöhrət verir insana.
Namərd, nakəs, qorxaq, alçaq bir yana,
Cürətlilər söylədi ki, qana qan!

Bu döyüşdə ər babalar qoç oldu,
Namərdlərin çox arzusu puç oldu.
Ancaq bəzən fağır, yazıq heç oldu,
Sərvətlilər söylədi ki, qana qan!

Baş kəsməkdən çoxu şöhrət, şan aldı,
Fəxr elədi, nə zaman ki, can aldı.
Bəziləri bir qana beş qan aldı,
Nifrətlilər söylədi ki, qana qan!

Yüz-yüz keçib dolandıqca nəs illər,
Bir-birini qırıb tökdü nəsillər.
Bu tarixdən bir sualdı, aqillər,
Qüdrətlilər söylədimi qana qan!?

Güclülər dünyasının
Öz qanunu, qaydası var;

Ağıllıdı, haqlıdı,
Kimdə varsa ixtiyar.
Qüdrətli söylənilir
Orda qalib kəslərə,
Necə qalib gəlibdi –
Axtarılmaz bir kərə.
Odur ki, mənəm deyir
Harda qolu zorlu var,
Gücsüz çıxsa yoluna
Məhvinə verir qərar.
Bax beləcə yaşadı
İnsanlar min-min illər;
Təbii seçmə idi,
Saflaşırdı nəsillər.
İnsanlığın baharı
Çox-çox uzaqda idi,
Dostluq, düzlük, həqiqət
Hələ sazaqda idi.
Necə oldu görəsən
İnsanlıq çıxdı üzə,
Təslim oldu nəhayət
Zalım gecə gündüzə?

Sadəlikdən aliyə
Yol alıbdı kainat,
Zülmətdən aydınlığa
Gedir daima həyat.
Hər insani keyfiyyət
Tez düşürdü dillərə,

Töhvə kimi çatırdı
Sonrakı nəsillərə.

«Dama-dama göl olar»
Söyləyibdi atalar,
Yavaş-yavaş əridi
Ürəkləri alan qar.
Yaxşılıqdan dastanlar,
Rəvayətlər yarandı;
İnsanlıq bax bu sayaq
Əsrlərlə darandı...

Belə bir əhvalat da
Yadigardı atamdan,
Qələmim, gəl danışaq,
Soldurmasın qoy zaman.

İki kənd arası, beş-altı qoyun,
Otarır Fərəməz, deyir, tez doyun,
Tez qayıdaq evə, nə qədər iş var.
İlahi, özün ol mənə havadar.
Bir deyən gərək ki, bə tüfəngi sən
Nə üçün özünə şələ etmisən?
Lap gəlib alsınlar bu qoyunları,
Dövlət gedir getsin, can qalsın barı.
Mütləq öldürərlər silahı alsam,
Özümə dəyməzlər silahsız olsam.
Ədavət yoluna qədəm qoymaram,
Beş qoyundan ötrü qana qıymaram.
Yava-yavaş onun fikri dolaşır,
Qəfil qışqırıqdan oyanır, çaşır.
Əlində dəyənək gəlir Mustafa,

O dəyənək qırıb nə qədər qafa.
Fərəməz gələnə dəhşətlə baxır,
Onun kürəyindən soyuq tər axır.

Sən demə bu zaman bədbəxtlik olub,
Gedib əkinlərə qoyunlar dolub.
Qonşu obadandı Mustafa kişi,
Dava-dalaş olub hər zaman işi.
Fərəməz duyur ki, pisdi vəziyyət,
Bütün varlığını çulğayır dəhşət.
Özü də bilmədən tüfəngi alır,
Mustafa çul kimi yerində qalır.
O hələ qorxur ki, Mustafa durar,
Gəlib təpəsindən çomaqla vurar.
Sonra yavaş-yavaş yanaşır ona,
Görür bütün bədən batıbdı qana.
Keylikdən ayılır, eyləyir fəryad,
Yerlərdən, göylərdən istəyir imdad;
«Evim yıxılıbdı, ay ellər gəlin,
Fərəməz qatildi, bir yolluq bilin.»
Hönkürür başına o döyə-döyə,
Gah çölə boylanır, gah baxır göyə.
Səs-küy eşidənlər elə bu ara
Hər iki obadan axışır ora.
O oba götürür geri ölünü,
Bu oba qaytarır diri ölünü.
Biri birisinə deyir ki, bu an;
«Aman bu gərdişdən, aman, əlaman!
Yazıq Fərəməzin söndü ocağı,
Lüt uşaqlarını tutmur bucağı.
Bu gün harda olsa Qaçaq Bəxtiyar,
Qardaş ölümündən xəbərdar olar.
Elə bax bu gecə alar canını,
Heç qoyarmı yerdə qardaş qanını?!»

Beş-on gün keçibdi o vaqiədən,

Fərəməz olubdu donuq bir bədən.
Elə gözləyir ki, gələr Bəxtiyar,
Gecənin birində canını alar.

Kiçik dəstəsiylə Bəxtiyar gəlir,
Ağsaqqal evinə bir baş yönəlir.
Eldə başbiləndi Məhəmmədəli,
Həyətdə çalışır, işdədi əli.
Onları görən tək saxlayır işi,
Bəlkə gözləyirdi o, bu gəlişi?
Xoş gəldin eləyir, atdan enirlər,
Onun arxasınca evə girirlər.
Bu zaman həyətdə kəsilir erkək,
Evə qonaq gəlib, özün hesab çək.
Bəxtiyar hiss edir bu hazırlığı,
Xeyli narahatdı, səyriyir bığı:
«Sən bizim ellərin ağsaqqalısan,
Tədbirtökənisən, pürkamalısan.
Haqqın tərəfində olmusan hər an,
Bunu mən demirəm, şahiddi cahan.
Durub gəlmişəm ki, icazə alım,
Olmalı işləri yoluna salım.
Fərəməz diri tək çəkdikcə səfa,
Rahat yata bilər məgər Mustafa?
Bu qoca dünyada qanun, qayda var,
Qana qan deyibdi ellər, obalar.»

«Sən bizim dağların qartal oğlusan,
Adın el dilindən düşməyir bir an.
Cavankən əlindən çıxıb bir xata,
Sən qaçaq deyilsən elə, elata.
Ellərin hər dərdi sənin olubdu,

Ağrısa gül kimi rəngin solubdu.
Eşit, gör nə deyir Məhəmmədəli,
Qıymaram gəzəsən gözü kölgəli.
Haqqın var, o qanı alasısan sən,
Məndən də tam razı qalasısan sən.
Deyə bilmərəm ki, gəl keç o qandan,
Məni qınamazmı ellər bu zaman?!
Rahat yeyib-için, düzələr hər iş,
Hər işi yoluna qoyur bu gərdiş.»

Məclis başa çatır, qonaqlar durur,
Bəxtiyar kefi kök, bığını burur.
Bayaqkı söhbəti razılıq bilir,
Aqillər də çaşır, yoxdu burda sirr.
Bu vaxt qardaşına yönəlir əli,
Həşimi çağırır Məhəmmədəli:
«Gəl, əziz qardaşım, lazımsan mənə,
Qulluq bitirəsən gərəkdi yenə.
Çıxar yaraqları, tulla bir yana,
Bu gün sənin ömrün yetişir sona.
Qardaşım, qanını mənə halal et!
İndisə düş yola, bu igidlə get.
Gərək Mustafanın batmasın qanı,
Bu gün bundan özgə ayrı yol hanı?»
«Baş üstə», deyərək Həşim yönəlir,
Silahları qoyub qayıdıb gəlir.

Donubdu qaçaqlar, donub Bəxtiyar,
Həyatın qəribə dönüşləri var.
Sükut xeyli çəkir, Bəxtiyar birdən
Atılır yəhərə durduğu yerdən.
Çapıb uzaqlaşır dağlara sarı,

Axırı xeyirə calansın barı...
Öndə qartal kimi süzür Bəxtiyar,
Arxada dostları çəkir intizar...

Bəxtiyar neçə gün pərişan gəzir,
Ağır düşüncələr ruhunu əzir.
Çarpışır cismində iki Bəxtiyar,
Birisi zimistan, birisi bahar;
Biri qılıncını qınına qoyur,
Biri Fərəməzi dip-diri soyur.
Biri gülümsəyir, əhv edir yəni,
Biri yetim qoyur yeddi körpəni.
Birinə imamdı Məhəmmədəli,
O biri hayqırıb söyləyir, «dəli».
Birisi baş əyir o böyüklüyə,
O bir hirs ilə deyir ki, «niyə?»
Bu deyir «o yazıq vurub qorxudan,
Qorxdumu, özünü şaşırır insan».
O deyir, «fərqi yox, insan oğlu, sən
Gərək əməlinə cavab verəsən».
Bu deyir, «qana qan deyildir hünər,
Gərək yeri gəlsə bağışlasın ər.
Haqlıdı, haqlıdı Məhəmmədəli,
Rədd etsəm el mənə söyləyər dəli.»
O biri Bəxtiyar susur nəhayət,
İnsan qalib gəlir, belədi adət...

VƏTƏN

Budur, yenə bulaq kimi durulubdu duyğularım,
Başım üstə qanad gərib ilham adlı nazlı yarım.
Beşcə hərfli doğma bir söz hey dolanır ürəyimdə;
Bu dünyada odur mənim köməyim də, dirəyim də.
Duyan kimi, deyən kimi işıq axır gözlərimə,
Nə dərdim var unudulur, təpər gəlir dizlərimə.
Bütün dünya xəyalımda sanki dönüb cənnət olur,
Ölçü bilməz bir səadət varlığıma axıb dolur.
Duyuram ki, tunc sinəmi hər tufana gərə billəm,
Min yağının meydanına təkbaşına girə billəm.
Bax, belə bir mö’cüzədi könlümdəki «VƏTƏN» sözü,
Sanıram ki, varlığımda yurd salıbdı vətən özü.
Ruhum, qəlbim körpəlikdən bu hikmətə bir sirdaşdı,
Bu duyğudan uzaq ürək urək deyil, qara daşdı.
Varlığımda çulğalaşıb vətən – ana, ana – vətən;
Xoşbəxtliyə, səadətə odur tə’məl, bilirəm mən.

Al, bir nəğmə qoşum yenə,
Ay şöhrətim, şanım vətən!
Həsr olacaq daha sənə,
İlim, günüm, anım, vətən!

Kimin qəlbi sənə laldı,
Nə tanındı, nə ucaldı.
Sənsiz ömür boş xəyaldı,
Sənsən adım-sanım, vətən!

Torpağından yaranmışam,
Eşqin ilə uçan quşam.
Deməsələr vətəndaşam,
Sökülməsin danım, vətən!

Bölünmüsən yarı – niyə?
İtirmisən yarı – niyə?
Bu qaranlıq itsin deyə
Məşəl olub yanım, vətən!

Aranına, yaylağına,
Hər saralmış yarpağına,
Bircə misqal torpağına
Qurban olsun canım, vətən!

Qaralan bir axşam, ülkər bir səhər,
Palçıqlı bir oba, abad bir şəhər,
Çiçəkli bir bağça, ya bəhrəli bağ,
Bu yamyaşıl meşə, o dumanlı dağ,
Bir axar kənarı, dəniz sahili,
Ya da bir təpənin yastıca beli,
Min rəngli çəmənlər, qarlı yamaclar,
Xınalı kəkliklər, xallı turaclar,
İsti aran yeri, ya sərin yaylaq,
Yağış gölməçəsi, ya qaynar bulaq,
Adi çaylaq daşı, ya inci, gövhər,
Saymaq mümkün deyil, desəm müxtəsər
Nə fərqi, nə sayaq, harda varam mən,
Vətən qoynundayam, bəxtiyaram mən!

Vətəndi insanın şöhrəti, şanı,
Mənliyi, varlığı, iliyi, qanı...
İnsan, vətəni sev, vətəni tanı;
Onun hər çınqılı, daşı müqəddəs,
Vətəni qəlbindən silməsin heç kəs.

Onsuz səmərəsizdi şöhrət də, var da,
Ürəksiz bədənik dayansaq harda;
İstidə, soyuqda, yağışda, qarda
Yaşadır insanı o doğma nəfəs,
Vətənsiz isinə bilməyib heç kəs.

Üzünə xoş baxsa hara – vətəndi,
Boldursa cibində para vətəndi,
Gün harda xoş keçsə ora vətəndi;
Belə fikrləşmək əbəsdir, əbəs,
Vətənsiz səadət bilməyib heç kəs.

Yurdsuzlar gözləyir dilsiz yolları;
Deyir ki, bir dəfə görəydim barı...
Xaniman tikdirsə lap dörd divarı
Qızıldan olsa da qəfəsdir, qəfəs,
Vətənsiz ürəkdən gülməyib heç kəs.

El-oba həsrəti, - bu əsrar, bu sirr
Dəmir ürəyi də gec-tez mum edir.
Qəriblər dünyadan əlaçıq gedir;
Tarixin səsidir yüksələn bu səs,
Vətənsiz rahatca ölməyib heç kəs.

Vətən eşqi axı nədi, -
Həqiqətdi, əfsanədi?
Nədən doğur o duyğular,
Arxasında, görən, nə var?
Yaşadırıq bilə-bilə,
İnstinqdi bəlkə elə?
Hamı onu bir cür yaşar,
Ya bunun da min rəngi var?
Bu duyğular itəcəkmi,
Özgə cürə bitəcəkmi?
Vətən eşqi axı nədi,
Həqiqətdi, əfsanədi?

Doğulduğum koma əziz,
Kəndimiz də silinməz iz.
Boy atınca, böyüyüncə
Ana oldu mənə Gəncə.
Əziz deyil, məgər, Bakı?
Onun qaynar qoynundakı
Hər qarışa vurğunam mən,
Bəlkə odur mənə vətən?
Başdan başa Azərbaycan
Varlığıma vermirmi qan?
Hər bucağı mənə birdi,
Bəlkə yurdum eseserdi?
Ürəyimə nəzər yetir,
Orda tamdır anamız yer.
Bu qədər ki, sevirəm mən,
Bəlkə odur mənə vətən?
Vətən özü axı nədi;
Həqiqətdi, əfsanədi?...

Tarix boyu mərd insanlar,
Gör nə qədər qəhrəmanlar,
Vətən, deyə, keçdi candan,
Yaşamadı onsuz bir an.
O da var ki, yamanlar da,
Özgə hava çalanlar da,
Bu duyğuya olur əsir;
Yarpaq kimi bəzən əsir.
Bir vaxt onu atanlar da,
Yad əllərə satanlar da,
Kim deyir ki, güldü getdi,
Bu həsrətlə öldü getdi.
Vətən eşqi axı nədi,
Həqiqətdi, əfsanədi?...

Əgər xeyli dönsək geri,
Yada salsaq ilk bəşəri
Görərik ki, vətən ona
Əziz olub, sanki ana.
Heyvanlara fikir verin,
Bir onları duyun dərin;
Qoruyur öz oylağını,
Nişanlayır torpağını.
Döyüşə də çıxır hər an,
Ora girsə özgə heyvan.

Bəlkə əzizdi vətən
Qəlbimizin eqoist,
Mənəmli istəyindən?
Bəlkə səbəb odur ki,
Göz açdığı torpaqda

Çiçəkləyir hər bədən?
Bəlkə sevirik onu
Üz-gözümüz hüsnünə
Adət etdiyi üçün?
Bəlkə ona görə ki,
Canımız torpağından
Yoğrulubdu büsbütün?
Az-çox düzlük olsa da
Onların hər birində,
Sualın tam cavabı
Yatır daha dərində.

Bu dünya həyatı verəndə bizə,
Onu qoru deyir hər birimizə.
Vətənsiz çətindi onu qorumaq,
Tarix deyilənə yaxşı-yaxşı bax;
Yurdunu itirən ellər yox olub,
Nəsillər puç olub, dillər yox olub.
İstəsək yaşasın sabah nəslimiz,
Vətəni qoruyub sevməliyik biz!...

Həyatın binası türk dünyasıdı.
Bəşərin anası türk dünyasıdı.
Dünyada ilk kitab türk dilindədi,
Biliyə ilk açar türk əlindədi.
Bunu sübut edir nə vaxtdan bəri,
Orxan-Yeniseyin kitabələri.
Nə qədər axtarsan gedib o yanı,
Mədəni həyatdan nişanə hanı?!
Dörd min il yaşı var o yazıların;

Bəşər həyatına gələn baharın
Bu gün əldə olan ilk müjdəsidi,
İdrakın ucalan qadir səsidi.
Tərəqqi, tənəzzül tarix uzunu
Keçib dalğa-dalğa, bilirik bunu.
Gah talançı olduq, gah da talandıq.
Oldu, başdan başa alışıb yandıq.
Nə qədər bəlalar çəksə də başı
Türkün qəribliyə düşmədi daşı.
O həyat, o dünya qaldı yerində,
İşlədi kökləri daha dərində.
O vaxtkı dünyanın yarısı, bəlkə,
Bizlərin olubdu;

Bu qədim ölkə
Uzanıb məşriqdən məğribə qədər.
O dünya, o həyat itməyib hədər;
Boş yerdə Nizami yaranmaz idi,
Sənət Fizuliylə daranmaz idi.
Bax buna görə də ən nadir güllər,
Bizdə açılacaq, keçdikcə illər.

Yer üzündə Koroğlu tək bir qəhrəman,
Yer üzündə «Koroğlu» tək özgə dastan
Kim tanıyır?

«Dədə Qorqud» kitabəsi
Başdan başa mö’cüzədi onun səsi
Əsrlərin arxasından axıb gəlir,
Dünya toylu ildırım tək çaxıb gəlir.
Yalnız, qədim bir tarixə malik olan,
Təkamülün yollarında hey ucalan

Ulu bir xalq yaradardı Nəsrəddini;
Onun fəhmi ayaq üstə qoydu məni.
Hələ Bəhlul Danəndəyə fikir verin;
Onun hər bir hekayəti göydən dərin,
Aydan arı, sudan duru bir hikmətdi,
Əvəzsizdi bu dünyada, - həqiqətdi.
Ya da, elin sevimlisi, o bic Keçəl;
Onun min bir oyununa vurulma gəl.

Üzeyir Bəy, ey möhtəşəm, böyük ustad,
Ölməz ruhun əbədilik qoy olsun şad!
Axı niyə sən Həmzəni edib namərd,
Onu doğan el qızına vermisən dərd?
Gəl yenidən «Koroğlunu» ələ alaq,
O hissəni kəlmə-kəlmə yada salaq;
Həmzə müsbət qəhrəmandı, el oğludu.
Axı onu yaradanın qəsdi budu,
Söyləsin ki, ey ağalar, ey paşalar,
Sizdə mənim bircə keçəl oğlumdaca
Olan qədər nə ağıl, nə fərasət var.

Həmzə yaxşı bilir ki,
Tərlan qanad çalasıdı,
Qıratını yağılardan
Asanlıqla alasıdı.
O, Qıratın dırnağını
Dəyişməzdi taxtı-taca.
Ömür boyu ac qalardı,
Baş əyməzdi ehtiyaca...

El sinəsi xəzinədi,
Ləmələmdi, - dürdanədi;
Əfsanələr, rəvayətlər,
Hələ, sevgi dastanları,
Bayatılar, diringilər...
Tükənməzdir elin varı:
O qədərdi, saymaq olmaz,
Dinləməkdən doymaq olmaz.
Min illərə yaranıbdı,
Min illərdi daranıbdı
Muğamların hər bir xalı;
Elə bil bir nadir xalı...

Mö’cüzə saz!
O xoş avaz
Hansı qəlbə
Gətirmir yaz?!

Mən bunları düşündükcə
Qəlbim sanki dönür dağa.
Min illik bir palıd kimi
Köklənirəm bu torpağa.
Düşünürəm, nə yaxşı ki,
Bu ellərin oğluyam mən;
Belə ulu, qədim ölkə
Yazılıbdı mənə vətən.
Fəxr edirəm Nizaminin,
Fizulinin sənətiylə,
Fəxr edirəm Koroğlunun,
Qoç Nəbinin cür’ətiylə.



_____________Milli Kitabxana_____________

400

Saymaq ilə qurtararmı
Ana yurdun inciləri?!
Bunun üçün gərək alıb
Gör neçə min ildən bəri
Keçmişləri arayasan;
İzsiz keçib getməyibdi
Nə bir nəsil, nə bircə an.

Keçmişləri düşündükcə ucalıram,
Bu günlərə dönən kimi qocalıram.
Türk dünyası niyə belə parçalanıb?
Azərilər mənliyini tamam «danıb».
Milliyətcə Nizami türk, Sabir türkdü,
Bəs nə üçün çəkdiyimiz özgə yükdü?
Biz azəri türkləriyik, bilir aləm;
Bunu bərpa etməyincə, kədər, ələm
Ürəyimdə, dodağımda donasıdı,
Nakam ölsəm, məzarım da yanasıdı...
Yarım əsr əvvəl bir əli qanlı,
Qazdı sinəm üstə «azəribaycanlı».
Qəddarlıq, cəlladlıq adi iş idi,
Adı «şəxsiyyətə pərəstiş» idi.
O vaxtdan yeni bir millət «yarandı»,
Tarix nə səksəndi, nə də utandı.

Olur ki, tərsinə hərlənir zaman,
Zülmə baş endirir, belədi insan.
Ancaq belə gərdiş əbədi getməz,
Min-min yalan səpsən biri də bitməz.
Elə uzaq deyil, gələr o zaman,
Yenə türk tanıyar məni bu cahan.

Əmək olub bir zaman
İnsanlığı yaradan.
Artıq bu həqiqəti
Qəbul edir hər insan.
Ancaq əmək tək deyil,
İnsan oğlu birliklə
Yüksəlibdi müttəsil.
Onun qadir əliylə
Yarandı qəbilələr, -
Ayağa durdu bəşər.
Milyon illər boyunca,
İnanma ki, doyunca
Dayanmadan bircə an
Alıb çarpışdı insan.
Nəticədə hər dəfə
Birlik qələbə çaldı, -
Bəşər ondan güc aldı.
Ora tərəqqi gəldi,
O el, oba yüksəldi.
Birliyin pozulması
Tənəzzülü gətirdi,
Min illik yüksəlişi
Bircə anda itirdi.
Bü günün özündə də
Eldən uzaq olanlar,
Meşələrdə qalanlar
Asanca vəhşiləşir;
Həqiqətdi, deyil sirr.

Ey oxucu, sirdaşım,
Canım, gözüm, qardaşım!

İndi özün hesab çək, -
İnsanı insan edən
Birlikdi, bir də əmək.

Milyon illər boyu bununla belə,
Özgə bir fəlsəfə hökm etdi elə.
Bəşər özgə gözlə baxdı cahana,
Dedi, canavardı insan insana.
«Parçala, hökm elə», bir adət oldu,
Bəşər bu yol ilə kamala doldu.
Bilirəm, bilirəm əsası nədi;
O, həyat uğrunda mübarizədi.
Özgə cür – olmazdı təbii seçmə,
Bu yolla yarandı qüdrətli, seçmə.

Həyatın mə’nası, bilirik ki, biz
Həyatı qorumaq olur şübhəsiz.
O, belə qorundu bu günə qədər;
Dövran heç bir şeyi etməyir hədər.
Əsrin əvvəlindən gəldi elə an,
Özgə bir gərdişə başladı dövran.
Artıq açıq-aşkar görür ki, bəşər,
Bu gün çarpışmalar, müharibələr
Bir başa həyata qarşı yönəlib;
Özgə cür hərəkət zamanı gəlib.
İşə başlayıbdı yeni fəlsəfə,
O, hərdən oxunu vurur hədəfə.
Misalmı göstərim, iprit ya fosgen
Döyüş meydanından qovulubdu gen.
Odur, atomun da növbəsi gəlir,
Əfsuslar ki, bəşər yavaş yüksəlir

Yeni fəlsəfənin pillələriylə.
Gün tək aydındır ki, gedərsə belə,
Həyatın sonunu görəcəyik biz;
Özünə gor qazır insan nəslimiz.
Hər an zəhərlənir torpaq, hava, su.
Artıq fəlakətin gəlir qoxusu.
Hətta olmasa da mühəribələr,
Bu gedişlə, məhvə məhkumdu bəşər.
Əgər birləşməsə bütün yer üzü,
Həyatı qorumaq çətindi düzü.
Ancaq, inanıram, xoşdur gələcək,
Ağıl cəhalətə üstün gələcək.
Bütün yer üzünün əşrəfi insan,
Üzü ağ çıxacaq bu imtahandan.
Sabah qoyacaqdır sözü bir yerə;
Qayğıyla yanaşıb anamız yerə
Onun keşiyində duracaq mətin,
Mümkündü, olsa da çətindən çətin...

O xoş gələcəyin qurulmasında,
Şərin əldən düşüb yorulmasında,
Mənim bircə qətrə əməyim olsa,
Bir nəğməm bəşərin yadında qalsa,
Demək yaşamadım havayı yerə.
Çəkdiym bu ağır əməyə görə
Mükafat gözləyib, haqq ummamışam;
Mən öz nəğməsini oxuyan quşam.
Elə ki, yazılır kiçik bir əsər,
Görsəm ki, yox deyil sambal və kəsər,
Alıb oxuyuram onu neçə qat;
Ola bilməz ondan böyük mükafat.

Bu işdən hüdudsuz ləzzət alıram,
Olur ki, özümdən razı qalıram.
Məni cılız, lovğa sanmayın barı,
Şirindi bağbana bağının barı.
Ataların səsi deyilmi bu səs;
Qarğasını qırğı sayırsa bir kəs,
Onun az da olsa haqqı var buna.
Eşq olsun yaradan insan oğluna!

Bəşər bu sınaqdan qurtara bilsə,
Ən böyük səadət üzünə gülsə,
Ömrünün baharı gələcək o gün,
Çünki açılacaq ən çətin düyün.
Sülh, əminamanlıq çalacaq zəfər,
İtəcək həyatdan müharibələr.
Təkamül işindən qalmasın deyə,
İnsan yol alacaq əsil birliyə.

Mənim dediklərim havayı deyil,
Elmi, dialektik əsaslıdır, bil!
Mənşəcə bir olub bütün insanlar,
Tələb eyləyir ki, inkarı inkar,
O, yüksək əsasda yerinə gəlsin.
Həyat bir mərtəbə qalxıb yüksəlsin.
Yaxşı fikirləşsək görərik ki, biz,
Çoxdan bu yolludu insan nəslimiz.
Çulğaşır musiqi, çulğaşır sənət,
Gec-tez yaranacaq bir mədəniyyət.
Esperanto dili quru səs deyil,
Dövrün tələbidi, boş həvəs deyil.

Hətta ümumbəşər əlifba da var,
Bizim eloğludu ona səbəbkar.*
Sür’ətlə qarışır insanın qanı,
Tezliklə görərik vahid insanı.
Bir vətən olacaq bütün yer üzü,
Mən qibtə edirəm onlara düzü...

Dövrün tələbinə qol qoy, ey bəşər,
Qoy daha sürətlə gəlsin gələcək.
Alçaq əməlləri o nurlu səhər,
İnsan həyatından alıb siləcək.

Bəşər təbiətlə olacaq sirdaş,
Çiçək açacaqdır hər qaya, hər daş.
Hamı bir-birinə deyəcək qardaş,
İnsanın qədrini insan biləcək.

Qoca dediyimiz əbədi cahan
Şüurla tapacaq yeni bir dövran.
İblisi qəlbindən qovacaq insan,
O da bir tərəfdə gedib öləcək.

Arxivə, muzeyə verəcək bəşər, -
Nağıla dönəcək müharibələr.
İdman meydanına çıxacaq ərlər,
Şöhrəti, mənsəbi orda böləcək.

* Əliməmməd Kürdüstaniyə işarədir

Səadət olacaq əzəl yarımız,
Ədalət əlində ixtiyarımız.
Xəyal qədər şirin arzularımız,
Nəhayət, həqiqət olub güləcək.

Hələ açılmayıb bəşərin gözü,
Hələ dumanlıdı göylərin üzü.
O gözəl günlərə çox qalır hələ,
Kim bilir neçə il, bu gündən belə,
Bu yolda zillətə dözməliyik biz;
Gərək çox saflaşsın insan nəslimiz...

Eşit, türk dünyası, bilirsənmi sən
Həmin yüksəlişdə necə gerisən?
Gör neçə hissəyə parçalanmısan,
Müqəddəs birliyi necə anmısan?
Beş yüz il əvvəli gətir yadına,
Xətai yetişdi o vaxt dadına.
Yarım dünya oldun onun əliylə,
Əfsus, o tərəqqi qalmadı elə.
Mənəmlik, nadanlıq qələbə çaldı,
İblislər imkanı əlinə aldı.
Tənəzzül başladı o vaxtdan bəri,
Düz beş yüz ildir ki, gedirik geri.
Azərbaycan da tam qalmadı barı,
Cahangirlər alıb böldülər yarı.
Sinəmə çalçarpaz çəkildi dağlar.
O boyda dövlətin, büdür imkanım,
Otuzda biridir Azərbaycanım.

Kor baxdı həyata gözümüz bir vaxt,
Böldük özümüzü özümüz bir vaxt,
Çünki haçalaşdı sözümüz bir vaxt;
Acı həqiqəti düşün, qan, Araz,
Ona görə verir yaram qan, Araz!

Düşmənə də elə bu gərək idi,
Bölünməmiz ona bir dirək idi.
Bəd əməl barını verəcək idi;
İzsiz ötə bilməz bircə an, Araz,
Vərəqlə tarixi axtar, an, Araz!

Sabah gecdir, bu gün oyanaq gərək,
Haqqın keşiyində dayanaq gərək,
Qızıl bir şəfəqə boyanaq gərək;
Sökülsün ömrünə qızıl dan, Araz,
Bütün kainatı yoxsa dan, Araz!

Haqqı, ədaləti gəzməklə ancaq,
Bu yolda əzaba dözməklə ancaq,
Müqəddəs barını üzməklə ancaq,
Qayıdar əvvəlki o ad-san, Araz,
Çətinsə də, bunu mümkün san, Araz!

Rəftar kəcsə, biz də ər olmalıyıq,
Cavanşir oğluyuq, şir olmalıyıq.
O tay, bu tay yenə bir olmalıyıq,
Təpədən dırnağa alış, yan, Araz,
Ancaq bu haqqından ötmə yan, Araz!

Ülfət bağlamaqla ədalət ilə,
Hər bəşər oğluna məhəbbət ilə,
Mərdlik, namus, qeyrət, dəyanət ilə
Qayıtsın əvvəlki şərəf-şan, Araz,
Sinəmiz qalmasın qoy şan-şan, Araz!

El oyanır, qara ağ ola bilməz,
Nakəslərin kefi çağ ola bilməz,
Ayrılıqda heç kəs sağ ola bilməz;
Bütün yer üzünə söylə «Can», Araz,
Daha da saflaşsın ürək, can, Araz!

Bütün millətlərin açılıb gözü,
Hər kəs taleyini həll edir özü.
İki əsr boyu ağladıq, bəsdi,
Yas tutub qaralar bağladıq, bəsdi.
Gərək mütiliyi atıb birləşək,
Birləşmək əsridi, gərək birləşək.

Bahar mehi kimi səssiz, səmirsiz
Bir gün bu cahana gəlsən nə xeyri?!
Ellərin qəlbində qoymasan bir iz,
Doyunca danışıb gülsən nə xeyri?!

Tutaq ki, çinardı qəddi-qamətin,
Tutaq ki, təmizdi arzun, niyyətin,
Tutaq ki, çətində var dəyanətin,
Təkcə öz xeyrini bilsən nə xeyri?!

Ömür boyu düşsən hicran tək oda,
Ay Pənah, min yaşa, axı nə fayda?

Vətən iki şaqqa qalsa dünyada,
Sən öz əcəlinlə ölsən nə xeyri?!

Şükür ki, qurbansız mümkündür bu iş;
Özgədi zəmanə, özgədi gərdiş.
Dünyaya açılır özgə bir səhər,
Haqqa, ədalətə köklənir bəşər.
İşıqlı hər ümid bağlanır ona,
Birləşmiş Millətlər Təşkilatına.
Canavardan az-çox qorunur quzu,
Getdikcə güclənir onun nüfuzu.
Ondan haqqımızı istəyək gərək;
Onun sayəsində deyir ki, ürək,
Dağların dalında deyildir yazım,
Sərhəd olmayacaq bir gün Arazım.

Ey vətən övladı, bu mürgüdən dur,
Zərbəni bəşərlə bir nöqtəyə vur.
Qoy birlik adlanan o nurlu günəş,
Ömrünə, gününə səpsin bol atəş.
Nadanlıq, cəhalət yad olsun sənə,
Bəşərin önündə çıx dayan yenə.
İmkanı əlindən versə bircə an,
Düşüb ayaqlarda sürünür insan.
Tənbəllik ölümdü, onu at yana,
Əməkdir səadət verən insana.
Ömrün hər anına halallıq gətir,
Onu həyatında bir yolluq bitir.
Adətdi hər yaxşı, hər murdar əməl,
Yaxanı yaxşıya tanıt ki, yüksəl.

Gör hara endirib tənəzzül səni,
Yetən qamarlayır halal tikəni.
Tərəqqiyə dönmək asanca deyil,
Səndən ömrü bütün istəyəcək bil.
Hünərlə atını döndər o yola,
Çətini dönməkdi, uğurlar ola.

Vətənim, gəl dünəninə bir də yaxşı nəzər salaq,
Etdiyimiz o səhvlərdən dönə-dönə ibrət alaq.
Sosializm xəyal deyil, bəşər ondan keçsin gərək,
Onun nurlu camalından həyat suyu içsin gərək.
O, həyatın öz yoludu, buna şübhəm yoxdu bir an,
Çünki babam Nizamidi ondan ilkin ilham alan.
İnkişaf bir kainatdı, sonsuz sayda yolu vardır,
Eləsi var ilk bahardı, eləsi var boran, qardır.
Yaranmayıb bu günəcən iki eyni buğda dəni,
Demək, özgə yol gözləyir inkişafda hər ölkəni.
Söylədik ki, ömrümüzdə nəyi varsa kapitalın,
İnsanlığın ziddinədi, dibdən üzüb yerə salın.
Bilmədik ki, köhnə dünya qalıb bizə bir yadigar,
Onda müdrik babaların milyon illik əməli var.
Quldarlıqdan üzü bəri yaxşı-yaxşı nəzər yetir,
Hər bir dövran əvvəlkindən təməl alıb, deyildir sirr.

Hər birisi bir pillə də azaldıbdır istismarı,
O qədər də bəşər oğlu artırıbdır ixtiyarı.
İstismarı bir dəfəlik yox eyləmək mümkün deyil,
Bizdə onu minimuma endirmək bir məqsəddir, bil.
Asan deyil birdən-birə düşüncənin inqilabı,
Quru çağrış, quru şüar çəkən deyil bu hesabı.
«Mənim» hissi çox güclüdür, milyon illik tarixi var,
Min illər də, kim nə bilir, indən belə bəlkə yaşar.

Hər an onun tələbiylə insan oğlu səfərbərdir,
Öz xeyrindən kim qaçıb ki, burda hamı pirhünərdir.
O, insanın qanındadı, onu asan boğmaq olmaz,
Özgələri birdən birə bir dam altda yığmaq olmaz.
Bir də, axı, yox zərəri, bu hissimiz hey yaşasın,
Ancaq elin xeyri üçün öz yükünü qoy daşısın.
Hər nə qədər güclü olsa, varlı olsa «mənim» özü,
«Bizimin» də bir o qədər təpər tapar qadir dizi.
Şükür, artıq bu yolludu neçə ildi bizim vətən,
Çox dalayıq, əlli tərpən, canım vətən, gözüm vətən...

Ey könül, həyatla üz-üzə duraq,
Alıb bu söhbətə bir yekun vuraq;
Min illər irəli baxmaq çətindi,
Beş-on il qabağa boylanaq indi.

Yaxın gələcəkdə deyir ki, ürək,
Bəşər bir yumruq tək birləşsin gərək.
Dünya xarabaya dönəcək yoxsa,
Həyat bir şam kimi sönəcək yoxsa.
İnsan, nadanlığı bir tərəfə at,
Belə tələb qoyur anamız həyat;
Bir vətənə dönsün gərək yer üzü,
Qurtarsın gecəsi, gülsün gündüzü...
Sən də, türk dünyası, yuxudan oyan,
Birlik cəbhəsinin önündə dayan,
Əvvəl özün birləş bir nəfər kimi,
Ümumi birliyin qoyulsun himi.

CEYRANKEÇMƏZ ƏFSANƏSİ

Dağların qoynunda geniş bir tala.
Bu yanda bir sürü yayılıb yala.
Zirvədən təzəcə boylanır Günəş,
Səxavətlə səpir cahana atəş.
Ətirli bir mehə çevrilib külək,
Uçur çəmən boyu xallı kəpənək.
Qırmızı lalələr alışıb yanır,
Çəmən çiçəklərdən əlvan boyanır.
Hər tərəf o qədər gözəldir bu an,
Yəqin ki, özünə heyrandı cahan.

Xanın sürüsünü otarır Çoban,
Mərdlikdə ona tay görməyib cahan.
Şirin-şirin çalır çoban-bayatı,
Yanında dinşəyir vəfalı atı.
Quşlar nəğməsiylə qoşulur ona;
Hər varlıq xoşbəxtdi yarandığına.

Fınxırıb kişnəyir Çobanın atı.
Vəfalı heyvandı, xalisdi zatı.
Dərhal nəzər salır Çoban düzənə,
Bəlkə qurd təpilir sürüyə yenə?
Gözünə bir atlı dəyir həmin an,
Elə bil bir oxdu, çıxıbdı yaydan.
Qalmayır Çobanda bir şübhə yeri,
Saxlaya bilməyir atı süvari.
Dərhal da dayanır damarında qan;

Çapır uçuruma bir baş o heyvan.
Tütək susur, Çoban bir anlıq donur,
Sonra qartal kimi atına qonur
Çapır kəsəsinə ki, qabaqlasın,
O qızmış heyvanı bəlkə saxlasın.
Oyaqmış görünür tale ulduzu,
Son anda qoparır yəhərdən qızı.
Belə qurulubdu əzəldən həyat,
Düşür uçuruma havalanmış at.

Elə bil aləmə çökdü qaranlıq,
Donub dayandılar onlar bir anlıq.
Yıxılmasın deyə dağlar gəlini,
Çoban qucaqladı qızın belini.
O ellər gözəli, o nazlı sona,
Özü də bilmədən sığındı ona.
Saçının ətrini duyduğu zaman,
Elə bil yuxudan ayıldı Çoban.
Təmasdan əlləri alışdı, yandı,
Dünya gözlərində nura boyandı.
Bu sirri anlaya bilməyib xilqət,
Nə vaxt, nə səbəbdən gəlir məhəbbət!

Nəhayət gözünü açdı o pəri,
Dikildi Çobana ala gözləri.
Xəfifcə qızartı rəngini sardı,
Ürkək bir ceyrana bənzəri vardı.
Tanıdı qonağı bizim qəhrəman;
Xəyal tək durmuşdu Xan qızı Ceyran.
Yəhərdən quş kimi atıldı yerə,

Söylədi: Xan qızı keçin yəhərə.
Canım da, atım da qurbandı sizə,
Salamat çatdırar ailənizə -.
Təşəkkür edərkən Çobana Ceyran,
Şirin ləhcəsinə kəsildi heyran.
Könlünün könlünə daş atdı getdi,
Şirin təlatümlər oyatdı getdi.
Onun arxasınca baxdıqca Çoban,
Elə bil cismindən ayrılırdı can.
O gündən meylini tütəyə saldı,
Şirin nəğmələrdən təsəlli aldı.
Çaldı könlündəki xoş duyğuları,
Odur sevən qəlbin dövləti, varı.
Dağlar gözəlini düşündü hər an;
«Bir də görünərmi Xan qızı Ceyran?»
Hər şeyə hazırdı onun yolunda,
Fil gücü duyurdu Çoban qolunda.
Sanki doğulmuşdu Çoban yenidən.
Oxucum bu hissi duymusanmı sən?
Kimsə ömür boyu, kimsə bircə an,
Vurğun olan zaman yaşayır insan.

Eyni məhəbbətlə vuran cüt ürək,
Çəkər bir-birini əhanrüba tək.
Başlandı talada gizli görüşlər,
İncə naz-qəmzələr, umu-küsülər,
İntizar günləri, odlu busələr
Gah bahar gətirdi, gah yağdırdı qar.
Hər eşqin təkrarsız bir aləmi var.

Bu eşqin tarixi gətirdi ili,
Bir də, yüyrək olar nağılçı dili.
Çobanın anası ilin başında
Oturdu xanlığın elçi daşında.
Vəziri xəlvətə çəkib zalım Xan,
Ağıllı bir tədbir istədi ondan.
Vəzir söylədi ki: Ey qüdrətli Xan
Ceyran kimi bir qız görməyib cahan.
Onda yüz kişinin qeyrəti vardır,
Ağlı, düşüncəsi bir ilk bahardır,
Desən ya onu at, ya da ki məni,
Ceyran el içində sındırmaz səni.
O səni çox sevir, keçməz, bilirəm,
Adi bir çobanı seçməz, bilirəm.

Qızının yanına durub gəldi Xan.
Xeyli sükut etdi, söylədi: - Ceyran!
Mən xanlar xanıyam, adım, sanım var,
Sonsuz var dövlətim, xanimanım var.
Gərəkdi hər insan tayını seçsin,
Dost-düşmən önündən vüqarla keçsin.
Sən mənim dünyada təkcə balamsan,
Hər nə deyirəmsə yaxşı düşün, qan.
O Çoban özünü tay tutub mənə,
Anasını elçi göndərib sənə.
Mənim Ceyran balam indi özün seç,
Ya Çoban, ya da mən, birimizdən keç.
Ata ürəyində korsa məhəbbət,
Övlada heç zaman verməz səadət.
Əlləri qoynunda qayıtdı ana,

Duyğusuzun şərti çatdı Çobana.
Dolandı həftələr gəlmədi Ceyran,
İl kimi dolandı Çobana hər an.
Ürəyində həsrət qabar bağladı,
Tütək nalə çəkdi, tütək ağladı.
Elə ki dinərdi onun tütəyi,
Bir an dayanardı hicran küləyi.
Tütəkdən çağlayan o nalə, o səs
Deyirdi Ceyranım eşqindən keçməz.
O nəğmə hər duyan qəlbi dağladı,
«Ceyrankeçməz» qaldı havanın adı.

İki od arasında
Xeyli dayandı Ceyran
Sonsuz bir əzab oldu
Yaşadığı hər bir an.
Atanı, yoxsa yarı?
Ceyran seçə bilmədi.
İki mey, sonu zəhər
Aldı, içə bilmədi.

Bir gecə yarısı oyandı Ceyran,
Dünya lal-kar idi, yatırdı hər yan.
Geyinib atının yanına gəldi,
Minərək dağlara sarı yönəldi.
Gəldi o yerə ki, düz bir il qabaq
Düşüb ölməliydi, qanad açaraq.
Dayandı heçliyin kənarında lal,
Gecənin dilində kövrək bir sual...
Uçurdu boşluqda bir ağ kəlağay,
Ulduzlar sönmüşdü, ağlayırdı ay...

QAŞ VƏ GÖZ ƏFSANƏSİ

Alqış sənə, nazlı bahar, alqış, ey sənəm,
Min əfsunla, min sehrlə gəlmisən yenə.
Gəlişinlə yelkən kimi qabarıb sinəm,
Sanıram ki, təzə həyat vermisən mənə.

Qırx doqquz yol varlığıma ayaq açmısan,
Söylə görüm, neçə yol da gözləyim səni?
Eşqin ilə ürəyimdə çağladıqca qan,
Məcnun kimi dolanıram çölü, çəməni.

Elə sayaq bağlamısan məni həyata,
Sanıram ki, yer üzündə əbədiyəm mən.
Ötən illər saçlarımda etsə də xata,
Ürəyimdə Günəş doğub, yoxdu duman, çən!

Sən cahana o ürəklə baxırsan, bahar,
Toxunduğun daş da çiçək açmaya bilməz!
Bircə faiz bənzəyirsə sənə sənətkar,
Misraları qanadlanıb uçmaya bilməz!

Cavan idim, bilmirdim ki, nədir bu həyat,
Neçə dəfə gəlib getdin xoş xəyal kimi.
Daha sənət göylərində açmışam qanad,
Daha sənə köklənibdi qəlbimin simi.

Sənin ilə cüt vurandan ürəklərimiz,
Məhəbbətlə baxır mənə şeirsevənlər.

Qoşma, təcnis dünyasında qoymaq üçün iz,
Günəşi mən oyadıram indi hər səhər.

Bahar, bu il həyatıma qoşa gəlmisən,
Xəyal qədər şirin olan bir varlıq ilə.
Onu duyan bir ürəkdə qalmaz duman, çən,
Təkcə mən yox, el heyrandı o şirin dilə.

O elə qızdı ki, günəş camallı,
Yaqut dodaqları şəkərli, ballı.
Gözlərində məna göylərdən dərin,
Hər sözü, söhbəti şəkərdən şirin.
Mələk misallıdı, qumru səslidi,
Bahar həvəslidi, yaz nəfəslidi.
Ay təslim olardı bəhsinə girsə,
İpək utanardı telini gərsə.
Onu dinləsəydi, susardı bülbül,
Yanaşı qoyulsa solardı hər gül.
Heç fələk də bilməz yoğrulub nədən, -
Başdan ayağacan kamil bir bədən.
Olmayıb cahanda elə pürkamal,
Üstəlik mehriban, sadə, əhlihal.
Hanı yer üzündə elə bir pəri? –
Nadir varlığını duyandan bəri,
Bildim ki, əfsanə deyildir cahan,
Onun əşrəfidi hər belə insan.
Məni xoşbəxt etdi, danışdı bir an,
Gör nələr süzüldü dil-dodağından:

Bu əbədi cahanda,
Çox-çox keçmiş zamanda
Bir cüt sevgili vardı,
Bax beləcə bahardı.
Oğlan polad biləkli,
Oğlan aslan ürəkli;
Qızın ala gözləri
Andırırdı ülkəri.
Oğlan mərdlik cəsarət, -
Başdan-başa ədalət;
Qız elə bil bir pəri, -
Mat qoymuşdu elləri.
Çinar boyluydu oğlan, -
Elə şöhrət, elə şan;
Sərv qamətli idi qız, -
Sərv bilməz nədir payız.
Nə işdən yapışsaydı
Ram olardı oğlana;
Qızın nəfəsi dəysə
Daş da gələrdi cana.
Qız elə bil Ay idi,
Oğlan ona tay idi.
Hər ikisi mehriban,
Hər ikisi isti qan…

İlk baxışdan vurulmuşdu
Bir-birinə sevgililər, -
Sevgi nədir, nədən doğur,
Bu günəcən bilmir bəşər…
Bir təpənin sinəsini
Görüş yeri seçdi onlar.

Ömürlük bir sədaqətə
Hələ and da içdi onlar.
Sevgililər görüşəndə
Təpə cənnət olar idi,
Günəş göydə dayanardı,
Bol-bol işıq salar idi.
Özgə ətir çilənərdi
Elə bil ki, çiçəklərə.
Əsən külək dayanardı,
Mehə dönüb birdən birə
Oynayardı o afətin
İpək kimi saçlarıyla.
Hardan alım Rafaeli
Fırçasını ələ ala,
Bircə anda alıb çəkə
Sevgi adlı o səhnəni;
Vurğun edə, insan edə
Hər baxanı, hər görəni.
Yüz dəfə də dillənsəydi
Qaş adlanan bizim oğlan,
Hər dəfə də can deyərdi
Göz deyilən qız həmən an.
Qız oğlanı vurub qaçsa
Hara gəldi, çəmən boyu,
Sevinc ilə izləyərdi
Oğlan durub o sərv boyu.
Gülə-gülə qaçardılar,
Qaçmaq nədi, uçardılar.
Yorulunca o şən afət,
Tutmaz idi oğlan əlbət.

Yoruldular, dayandılar,
Odur onlar üz-üzədi.
Barmaqları daraqlanıb,
Diz-dizədi, göz-gözədi.
Barmaqlardan bir-birinə
Nə duyğular axır indi…
Dünya əgər cənnətdisə,
Bac bu sayaq sevənindi.

Birdən çəkib əllərini,
Yana atıb tellərini
Qız yenə də dönür quşa,
Oğlan bir an gedir huşa…
Yenə qaç-qov, yenə gülüş,
Doymaq bilmir bundan onlar;
Unudulmur ömür boyu
Belə günlər, belə anlar…

Sevgililər xoşbəxtdilər,
Bax beləcə neçə aydı.
Ürəkləri elə bil ki,
Çilçıraqlı bir saraydı.
Sanırlar ki, min-min ildi
Bir-birini tanıyırlar,
Beləcə də olacaqdır
Bu səadət onlara yar.

Günəş kimi bir qüdrət də
Daim işıq saça bilmir,
Qara-qara buludların
Girdabından qaça bilmir.

Görürsən ki, min rəng verən
Çiçəklərin arasından
Bir pəzəvəng qara qanqal
Üstlərini aldı o an.
Sarı bülbül nəğməsindən
Məst olunca bu çöl, bayır,
Geci, tezi bir qarğa da
Gəlib orda qarıldayır.
Xeyirin hər əməlini
Bax beləcə izləyir şər,
Hər işində, hər addımda
Bu təzadı duyur bəşər…

Elə bil güdürdü şər bu haləti,
Əğyarı araya göndərdi, qəti.
Ürəyi daş kimi duyğusuz əğyar
Görən kimi dedi, mənimdir o yar.
Onları neçə yol gəzib izlədi,
Gözə görünmədi, fürsət gözlədi.
Adəti əksinə, bir dəfə Göz qız
Tez gəldi görüşə xoşbəxt, qayğısız.
Əğyar bircə anda üstünü aldı,
Sandı ki, afəti kəməndə saldı;
Ey gözəl, bu gündən mənimsən, dedi,
Qaş da, olanlar da bir əfsanədi.
Qız gördü vəziyyət xarabdı yaman,
Göylərə üz tutub dilədi aman.
Bir anda arada yarandı çəpər,
Gözü dövrələmiş ox tək kipriklər
Şığıyan əğyarın gözünü dəldi, -
Vəhşi bağırtılar göyə yüksəldi.

Özü də bilmədi yönəlsin hara,
Düşdü dərin-dərin uçurumlara.
Ancaq açılmadı bir daha çəpər,
Bir dəfəlik uddu Gözü kipriklər.

Bu yandan qaş gəldi, yenə keyfi çağ,
Nə bilsin taleyi necə olacaq.
Gördü ki, təpədə bir çəpər bitmiş,
Anlaya bilmədi, bu necə bir iş.
Çəpərdən yuxarı uzandı yerə,
Geçikir, deyildir birinci kərə.
Deyərək bir anlıq xəyala daldı.
Birdən ürəyindən ağrı ucaldı.
Duydu ki, bir daha gəlməyəcək Göz,
Halını yazmağa hanı elə söz?!
Ölüncə gözlədi o sərvinazı,
Olur ki, bax belə yazılır yazı…

1111111247899
(11.12.1940)

TƏPƏGÖZ

Azərbaycan xalq nağılı

Hamam hamam içində,
Xəlbir saman içində.
Dəvə dəlləklik eylər
Köhnə hamam içində.
Ülgücləri taxtadı,
Aldığı pul saxtadı.
Qarışqa şıllaq atdı,
Dəvənin böyrü batdı.
Qarışqanı mindilər,
Dağdan düzə endilər.
Dovşana bax, dovşana,
Papış tikir şeytana.
Şeytan düşüb təşvişə, -
Əlindən çıxır peşə.
Şir qoyunla otladı,
Qurdun bağrı çatladı.
Qaravəlli uzandı,
Dinləyən nə qazandı?
Milçək mindik, körpü keçdik,
Yavaynan dovğa içdik;
Belə göpcul nağılçını
Bu günəcən görməmişdik...

O vaxt ki, Hürmüzün cavan çağıydı,
Yurdumuz elə bil cənnət bağıydı.

Dədə Qorqud idi baş tədbir tökən,
İnsanlar işgüzar, yaradan, tikən.
Yaxşılıq hər kəsə olmuşdu adət,
Elin nəsibiydi ancaq səadət.
Xeyirdə, ya şərdə ellər bir idi,
Ürəklər, duyğular, dillər bir idi.
Hərə bir tərəfdə çəkirdi zəhmət,
Odur ki, bol idi hər cürə ne’mət.
Düzgün tutulurdu hər kəsin yeri,
Ədalət hakimdi, axtarma sirri.
/Görün ürəyimdə dolanır nələr, -
Geri qayıdacaq şəksiz o günlər./
Çoxdan Əhrimanın gəlmirdi səsi,
Tamam kəsiləydi kaş ki, nəfəsi.
Bir gün iblis kimi çıxdı böyürdən,
Dedi, əncam çəkim buna gərək mən.
O, harda görsəydi xoşbəxt insanı,
Sanki cəhənnəmdə yanırdı canı.

O vaxt Nəbi adlı bir kişi vardı,
Tale çox cəhətdən işinə yardı.
Başından aşırdı varı, dövləti,
Əziz tutulurdu eldə hörməti.
Əfsuslar olsun ki, yoxdu övladı,
«Sonsuz», çağrılırdı yazığın adı.
Övlad diləyiylə çəkirdi həsrət,
Düşündükcə onu alırdı dəhşət;
Nədən oğlum, qızım məni anmasın,
Öləndə ocağım niyə yanmasın?
Mən kimə tapşırım varı, dövləti,
Nə üçün yadların olsun qisməti? –

Gecə, gündüz bu cür qayğılanırdı,
Özünü ən bədbəxt insan sanırdı...

Beləcə qəribədi
İnsanın təbiəti;
Olan səadətini
Görmək istəmir qəti.
Dərdsiz insan nə gəzir,
Hərənin öz dərdi var,
Başacan heç bir kəsə
Olmayıbdı tale yar.
Hər kəs öz qayğısını
Ən çəkilməz dərd sanır,
Şikayət eyləməkdən
Nə bezir, nə usanır...

Nəbinin Mədət adlı bir çobanı var idi,
O da öz zəhmətiylə xoşbəxt, bəxtiyar idi.
O, bir gün sürüsünü qaldırmışdı dağlara,
Yay hünərlə gəlirdi, çəkil, deyib bahara
Gül gülü çağırırdı, çiçəklərsə çiçəyi,
Səhər şehində çimmiş çiçəklərin ləçəyi,
Bir gözəl yanağı tək rəng verib rəng alırdı,
Qayalar da dörd gözlə onlara boylanırdı.
Necə də şirin idi quşların şərqi səsi,
Onlara züy tuturdu bulaqların nəğməsi.
Zümrüd göydə üzürdü bəyaz-bəyaz buludlar,
Onları seyr etməyin bir özgə aləmi var.
Varlığıyla sevirdi Mədət bu təbiəti,
Qəlbi olan hər kəsin odur baş səadəti...

Birdən birə tamam dəyişdi rüzgar,
Sanırdın bu saat yağasıdı qar.
Bir külək əsdi ki, demək çətindi,
Deyərdin dağları yıxacaq indi.
Göyləri çulğadı qara buludlar,
Güclü ildırımlar çaxdı o ki var.
Qoyunlar sıxlaşıb durdu baş-başa.
Mədət bu dağlarda dolsa da yaşa,
İlk dəfə görürdü belə haləti, -
Nə bilsin fələyin nədir niyyəti.
Sonra bircə anda dayandı tufan,
Dağıldı buludlar, açıldı hər yan.
Günəş əvvəlki tək alışdı, yandı,
Yerlər, göylər minbir rəngə boyandı.
Qoyunlar otlağa yayılan zaman,
Onların yerində gördü ki, çoban,
Atılıb qalıbdı körpə bir uşaq;
Təzə doğulmuşdu, özü də çılpaq.
Onun təpəsində tək gözü vardı,
Kim nəzər salsaydı, şəksiz qorxardı.
Mədət yapıncıya bükdü uşağı;
Bilsə ki, ellərə çıxacaq yağı,
Onu bir çomağa edərdi qurban,
Əfsuslar olsun ki, özgəydi fərman.
Axşam düşən kimi yola düzəldi,
Bir başa ağanın yanına gəldi.
Əvvəlcə şad oldu Nəbi bu işə,
Hüsnünü görəndə düşdü təşvişə.
Arvadı dedi ki, beləymiş qismət,
Taledən bu sayaq yazılmış əlbət.

O, bizə qıyıbdı belə bir övlad,
İnsan qismətinə gərək olsun şad.
Xəbərdar etdilər yaxını, yadı,
Təpəgöz qoyuldu uşağın adı.

Təpəgöz yeməkdən bilmirdi doymaq,
Nə olsa yeyirdi, süd, qatıq, qaymaq.
Həm də boy atırdı yeminə görə,
Bir yaş böyüyürdü sanki hər kərə.
Beş gündə o qədər boy atmışdı o,
On yaşlı uşağa lap çatmışdı o.
Bir dəfə anası xəmir yoğurdu,
Ocağı qalayım deyərək durdu.
O çölə çıxan tək Təpəgöz qalxdı,
/Baxan deyərdimi ona uşaqdı./
Bir tabaq xəmiri uddu bir anda,
Atıldı yüyrəyə yenə o yanda.
Arvad qayıtdı ki, boş qalıb tabaq,
Düşündü, cinlərin əməlinə bax!
Yenidən oturub yoğurdu xəmir,
Üstünə də qoydu ağır bir dəmir.
Çölə yönəldi ki, yandırsın ocaq,
Qayıdıb gördü ki, boş qalıb tabaq.
Yenə də cinləri tutdu günahkar;
Hərənin hər sirrə öz izahı var.
Bir neçə gün keçdi bu minval ilə,
Bu qəribə işlər düşürdü dilə.
Əlinə nə keçsə, qoyun, keçi, at,
Təpəgöz yeyirdi onu o saat.
Bir dəfə bir uşaq keçdi əlinə,
İnsan əti dəydi onun dilinə.

Bu ət onun yaman xoşunə gəldi,
Sevinclə düşündü, işim düzəldi.
Hələlik nə etsə gizli edirdi,
Nəbinin gözündə onlar bir sirrdi.
Təpəgöz on günlük oldü nəhayət,
Onu görən kəsi alırdı dəhşət.
Nə qədər yesə də yenə ac idi,
Yemək onun üçün ehtiyac idi.
Anasına dedi, nəyin var gətir,
Bir yol aclığımın işini bitir.
Evdə nə vardısa uddu bir anda.
Bir camış bağlanıb gördü o yanda.
Alıb parçaladı, camışı yedi,
Sonra anasına üz tutub dedi:

- Bir sürü camış da bəs etməz mənə,
Yeyib deyəsiyəm gətirin yenə.
Mənə halal eylə əməyini gəl,
Gedirəm, getməsəm çıxacaq əngəl.
Məskən salacağam mağaralarda,
İstəmirəm sizi qalasız darda.
O, bunları deyib yola düzəldi,
Qorxulu dağların qoynuna gəldi.
Bir iri kahanı eylədi məskən,
Bir yanı sıldırım, üstü duman, çən.
Hər gün qarət üçün çıxdı səfərə,
Eli çalıb çapdı, yığdı o yerə.
Sürüylə mal-qoyun alıb dönərdi,
Elləri qorxuya salıb dönərdi.
Kökündən çıxarıb iri bir çinar,
Çomaq düzəltmiş özünə murdar.

Hər gün on beş qoyun kabab edirdi,
Üstündən də iki adam yeyirdi.
Nə qılınc kəsirdi, nə batırdı ox,
Ellər görürdü ki, ona çarə yox.
Neçə igid getdi öldürüm deyə,
Ancaq qayıtmadı bir də geriyə.
İnsanlar əlindən geyindi qara,
Köçməyə başladı yad diyarlara.
Döndü xarabaya abad bir ölkə;
Tərəqqi tənəzzül gətirir bəlkə...

Hürmüz bu işlərdən xəbər tutunca,
Neçə yurd yerində cücərdi yonca.
Neçə kənd yığışıb köçdü qürbətə,
Ellər düçar oldu min fəlakətə.

Bir kənd də köç edirdi,
Hara gəldi gedirdi.
Gündüz hey gedirdilər,
Gecə dincəlirdilər.
Aman allah, bu nədi? –
Kim deməz faciədi?
Ana yatır o yanda,
Körpəsi də yanında.
Bir şir çıxmışdı ova;
Ceyranı qova-qova
O yerdən keçən zaman
Onları gördü əl’an.
Ovu qoyub kənara,
Yaxınlaşdı onlara.

Alıb körpəni birdən,
Uzaqlaşdı o yerdən.

Oxucum nigaran qalma uşaqdan,
Hürmüz göz qoyurdu ona uzaqdan.

Odur şir yetişdi mağarasına,
Körpəni ehmalca qoydu bir yana.
O öz balasına süd verən zaman,
Körpə də yanaşıb əmdi o yandan.
Şir əmən yetəcək şöhrətə, şana,
Şir oğlu İsgəndər söyləyək ona.
Gün nədi, İsgəndər bəlkə anbaan
Böyüyüb olurdu güclü pəhləvan.
O vaxtdan keçsə də cəmi üçcə il,
İyirmi yaşlıydı igid elə bil.
Elə hiss edirdi artıq özünü,
Yerə gətirirdi filin dizini.
Ay kimi gözəldi hüsnü, camalı,
Dəryalar qədərdi ağlı, kamalı.
Dizlərində aslan təpəri vardı,
Ceyranı, maralı qovub tutardı.
Bir yol yenə ova çıxdığı zaman,
Gördü ki, adamlar keçir o yandan.
Onlara yan alıb soruşdu əhval
Ona dedilər ki, dağılır mahal.
Təpəgöz nə vaxtdı zülm edir bizə,
Dözülməz dağ çəkir ürəyimizə.
Talayıb aparıb malı, davarı,
Ov kimi ovlayır, o, insanları.

Uzaqdakı o dağ məskəndi ona,
Quş da səkə bilməz onun yanına.
Biz də canımızı qurtaraq deyə,
Yığışıb köçürük özgə ölkəyə.
Ordan bir baş evə döndü İsgəndər,
O aslan ürəkli, o yenilməz ər.
Dedi ki, anacan, söylə görüm bir
Təpəgöz deyilən kimdir, nəçidir?
Şir belə söylədi:

- Təpəgöz ki, var
Hardandı, nəçidi deyildir aşkar.
Əlində məhv olub nə qədər insan,
Ona qalib gəlmək deyildir asan.
Çünki tilsimlidir başdan ayağa,
Yağı kəsilibdi bizim torpağa.
Ona nə ox batır, nə qılınc kəsir,
Əlinə kim keçsə eləyir əsir.
Onu məhv eləmək istəyən insan,
Çıxası olacaq çox imtahandan.
İskəndər dedi ki:

- Söyləyir ürək,
Onunla gücümü sınayam gərək.
Ya gərək tədbirlə alım canını,
Sel kimi axıdım murdar qanını,
Ya da qurban gedim mən də bu yolda;
Hər igidin başı olacaq qalda.
- Sən gəl bu qorxulu sevdadan əl çək,
Müqəddəs olsa da könlündə dilək,
Həyata keçirmək deyildir asan,
Qorxuram arzuna qurban olasan. –

Ana çox danışdı, ana çox dedi,
Oğul eşitmədi, qayda belədi.
- Birinci sınaqdan yaxşı çıxdın sən,
Sözündən hər dəfə belə dönməsən,
Ümid var çatasan hər diləyinə,
Ehtiyat və tədbir gərəkdi yenə.
İkinci sınağa hazır ol indi,
Əlbəttə o bundan daha çətindi.
Yollan Təpəgözün yurduna tərəf,
Tezcə olacaqsan düşmənə hədəf.
Ağılla, tədbirlə tərpənərək sən,
Onun caynağından qurtara bilsən.
Birbaşa qayıdıb gələrsən evə.
Onda deyərəm ki, o qorxunc divə
Necə üstün gəlib öldürmək olar;
Hər dərdin şübhəsiz dərmanı da var.
Al mənim tükümdən özünlə götür,
Yadından çıxmasın onlardakı sirr.
Xilasa ümidin itəsi olsa,
Tədbirin, dözümün bitəsi olsa,
Götürüb onları oda atarsan,
Sənin köməyinə gələrəm o an. –
Bu sözdən İskəndər yaman oldu şad,
Elə bil ki, ona verildi qanad.
Daha ləngimədən düzəldi yola,
O ellər oğluna uğurlar ola!
Xeyli getmişdi ki, gördü İskəndər
O tərəfə gedir iki igid ər.
Onlardan soruşdu:

- Deyin qardaşlar,
Bu qorxunc yerlərdə nə işiniz var?

Dedilər:
- Təpəgöz dağ çəkib bizə,

Ürək daş olsa da çətindi dözə.
Arvad, uşaq, dövlət yem olub ona,
Gərək cavab versin o murdar buna.
İntiqam eşqiylə vurur qəlbimiz,
Ya ölüb, ya qalib gələcəyik biz. –
Bir məqsəd üçünü etdi səfərbər,
Yola düzəldilər onlar müxtəsər.
Odur Təpəgözün yaşadığı dağ,
Çoxdan viran qalıb burda bağça, bağ.
Dağın ətəyinə çatanda onlar,
Gördülər ki, burda çoxlu qoyun var.
Təpəgöz onlara çəkirdi keşik,
Onu şir də görsə gəzərdi deşik.
O sayaq qorxulu görkəmi vardı,
Havada quşlar da qanad salardı.
Neçə ox atdılar əvvəlcə ona,
Hamısı çöp kimi sıçradı yana.
Nə qədər canına qılınc çaldılar,
Dərisinə belə batmadı aşkar.
Onlar yorulunca çəkdi bu halət,
Təpəgöz gülərək dedi:

- Nəhayət
Başa düşdünüzmü kimdi Təpəgöz?
Bu axşam gözləyir sizi isti köz.
Sizi kabab çəkib yeyəcəyəm mən,
Allaha çox şükür deyəcəyəm mən;
Siz tək axmaqlardan göndərsin yenə,
Axı insan əti gərəkdir mənə. –

Zırpı çomağına sonra əl atdı,
Onları da qovub sürüyə qatdı.
Hamısını sürüb gəldi kahaya,
Kahanı örtmüşdü nəhəng bir qaya.
Təpəgöz qayanı çəkdi bir yana,
Yüz adam gərəkdi bəlkə də ona.
Təpəgöz sürünü doldurdu ora,
İskəndərgil yaman düşdülər tora.
Yerinə qaytarıb həmən qayanı,
Təpəgöz yenə də örtdü kahanı.
Sonra bir tərəfdə qaladı ocaq,
Bir iştahı vardı, əridərdi dağ.
Əvvəl on beş qoyun elədi kabab,
İskəndərə dedi:

- Düzələr hesab
İki adam yesəm bunun üstündən,
Beləcə yarıac dolanıram mən. –
Sonra adamları əllədi bir-bir,
Görsün ki, köklükdə onlar necədir.
İkisinə dedi:

- Kökəlin bir az,
Sizdən hələ dadlı kabab alınmaz.
Hələlik bu iri gələcək kara. –
Deyib İskəndəri çəkdi kənara.
İskəndərin hirsi başına vurdu,
Düşmənin önündə ər kimi durdu.
O, elə bir yumruq vurdu ki, ona
Təpəgöz top kimi sıçradı yana.
Yerindən duraraq dedi ki:

- Əhsən,

Sən gücdə pəhləvan görməmişəm mən.
Sən buna layiqsən, bir gün də yaşa,
Sabah axşam ömrün çatacaq başa.
O biri adamlar taxıldı şişə,
Sonra bircə anda çəkildi dişə.
Başının altına qoyub bir qoyun,
Dedi ki;

- Bu günlük qurtardı oyun. –
Elə bir xorultu saldı o murdar,
Səsinə yarpaq tək titrədi dağlar.
İskəndər kəsərək iri bir qoyun,
Təzəcə başlayır dedi bu oyun.
Onu kabab çəkib yedi doyunca.
Gecə keçib getdi, səhər olunca
Qoyun dərisini başına aldı,
Özünü sürünün içinə saldı.
Bu zaman Təpəgöz yuxudan durdu,
Onu çox axtarıb özünü yordu.
Anlaya bilmədi iş nə haldadı,
Bilmədi pis günü hələ daldadı.
Hirs ilə qayanı tullayıb sağa,
Qovdu sürüsünü yenə otlağa.
İskəndər yavaşca çıxdı aradan,
Bir başa yollandı evə oradan.

Şir sevinir oğlunun,
Gəldim, deyən səsinə.
İnanmağa başlayır
Axır qələbəsinə.
Övladın fərasəti,
Ya da ağlı versə bar,

Anaların qəlbində
Doğar hədsiz iftixar.
Şir ona söyləyir ki;

- Oğlum, yaxşı qulaq as,
Ananın məsləhəti
Heç vaxt gərəksiz olmaz.
Üçüncü sınaqdan da
Çıxa bilsən əgər sən,
Qələbə çalmağına
Əmin ola bilərsən.
Al bu qılıncı bağla,
Misridir onun adı.
Döşümün südü ilə
Sulanıbdı poladı.
İnsan oğlusan, ancaq,
Şir südü əmmisən sən,
Hər tilsimi, əfsunu
Onunla kəsəcəksən.
Necə çıxdın kahadan,
O yolla da ora gir.
Kahanın lap dibinə
Yaxşı-yaxşı fikir ver.
Görəcəksən taxçada
Bir yay, üç dənə ox var.
Kim əl vursa ox onun
Ürəyinə sancılar.
Bu qılıncı tut oxa,
O, tilsimdən düşəcək;
Bil ki, Təpəgöz yalnız
O yay-oxla öləcək.

Bunun üçün sən onu
Gözündən vurmalısan,
Bu yolla baş tilsimi
Əsasən qırmalısan.
Əgər vura bilməsən,
Düşəcəksən quyuya.
O səni aparacaq
Düz qaranlıq dünyaya.
Ordan bu günə kimi
Heç kəs dönməyib geri.
İnamı itirməsən
Tərk edərsən o yeri.

Yolçu yolda gərəkdi,
İskəndər yola düşdü.
Qoyunlara qarışıb
Tez kahaya sürüşdü.
Şir necə demişdisə
O cür çatdı mənzilə.
Odur, sirrli yay-oxu
Artıq gətirib ələ.
Deyir ki, ay Təpəgöz,
Bəsdir dövran sürdüyün,
Axırıncı dəfədi
Bu dünyanı gördüyün. –
Təpəgöz cumur ona,
Yay-oxunu almağa,
Özünü də götürüb
Qayalara çalmağa.
İskəndər atır oxu,

Deyir ki:
- Bəsdir daha,

Bitsin bu qorxunc yuxu.
Təpəgöz son məqamda
İtirməyir özünü,
Əli ilə qapadı
Öz yeganə gözünü.
Ox sancıldı əlinə
Salamat qaldı gözü,
Yenidən görə bildi
Al Günəşli gündüzü.
İskəndər həmən anda
Düşüb getdi quyuya,
Quyu onu çatdırdı
Düz qaranlıq dünyaya.

İskəndər elə bildi
Düşüb lal qaranlığa.
Gözləri öyrəşincə
Bu alatoranlığa,
Gördü ki, sağ tərəfə
Kiçik bir cığır gedir.
Düşündü, gedim görüm
Fələk mənə nə edir.
Bir azca getmişdi ki,
Gördü bir mağara var,
Önündə də bir qoca
Kişi tutubdu qərar.
İskəndər arxayınca
Ona yaxınlaşanda,

Qoca kişi çevrildi
Əjdahaya bir anda.
Hər yandan ilan, əqrəb,
Əcinnələr gəlirdi,
Əcaib və qorxulu
Səslər də yüksəlirdi.
Bundan əsla qorxmadı
Şir oğlu Şir İskəndər;
İnsanı təhlükədən
Əvvəl qorxu məhv edər.
O, ər kimi hünərlə
Misri qılıncı çaldı,
Əjdahanın boynunu
Vurub canını aldı.
İlan, əqrəb yox oldu
Bircə anın içində.
Baxaq görək nələr var
Mağaranın içində.
İçəridə qırx otaq
Düzülmüşdü yanyana,
Burda bolabol idi
Nə lazımsa insana;
Yemək, içmək, geyimlər,
Qızıl, gümüş, silahlar...
Daş-qaş, ləl, cəvahirat
Gözləyirdi xiridar.
İskəndər gözucu da
Baxmadı o şeylərə, -
Bilirdi ki, var-dövlət
Bir tələdi bəşərə.

Doyunca yeyib içdi,
Əvvəl, bizim qəhrəman.
Birinci ehtiyacı
Gərək ödəsin insan.
Sonra durub baş çəkdi,
O, qalan otaqlara,
Birisində bir qadın
Bağlanmışdı divara.
İskəndər bircə anda
Kəsib tökdü bağları,
Yemək, içmək gətirdi, -
Özünə gəlsin barı.
Qadın ona dedi ki,

- Mən Yəmən padşahının
Bircə dənə qızıyam,
Vaxt vardı deyərdilər
Elin dan ulduzuyam.
Zöhrədir mənim adım.
Düz qırx il bundan əvvəl,
On beş yaşım olanda,
Bu div məni saraydan
Oğurladı bir anda.
Mən ona arvad olum,
Belə idi istəyi,
Bu günəcən gözündə
Qalıb murdar diləyi.
O vaxtdan zəncirdəyəm,
Qalmayıbdı məndə tab;
Daha kimə gərəyəm,
Çoxdan bağlanıb hesab.

Atam, anam yəqin ki,
Gedibdilər rəhmətə.
Görüm cadugər divi
Min yol gəlsin lə’nətə.
Bilirəm ki, ey igid,
Sən onu öldürmüsən;
Qırx il sevinc bilməyən
Könlümü güldürmüsən.

İnanırdım yer üzündə
Ədalətin varlığına,
Ona görə qırx il dözdüm,
Baş əymədim ancaq ona.
Bu müddətdə bircə an da
İtirmədim inamımı,
Yaşa səni, həqiqətə
Çevirmisən gümanını.
İgid oğlan, kimsən ki, sən
O cadugər Qara Divi
Bir döyüşdə öldürmüsən? –
- Mən şir əmən İskəndərəm,
Özgə yolum yoxdu mənim;
Nə qədər ki, yer üzündə
Ömr eləyir bir düşmənim,
Nə ölməyə, nə itməyə
Əsla mənim haqqım yoxdu. –
Düşmənimin qənimisə
Əlimdəki bu yay-oxdu. –
O, qısaca nəql elədi
Bildiyimiz hekayəti.

Bundan sonra öz yerindən
Zöhrə xanım durdu qəti:
- Vaxt itirmək olmaz daha,
Gələr divin qardaşları,
Tez ol çıxaq yer üzünə,
Bir Günəşi görüm barı.
Əvvəl gərək sən zümrüdü
Əsarətdən qurtarasan.
O yazıq quş tilsimdədi,
Zəncirlərdə çürüdür can.
Onlar çıxıb mağaradan
Tapdılar zümrüd quşunu.
Tilsimlənmiş neçə zəncir
Saxlayırdı darda onu.
Misri Qılınc
Düşdü işə,
Var ol səni
Belə peşə!
Bircə anda zəncirlərdən
Azad oldu Zümrüd quşu,
Su verdilər, yem verdilər
Öz yerinə gəldi huşu.
Burda hər şey aydındı ki,
Nə gərəkdir təsvir edək,
Gəlin biz də onlar ilə
Havalanaq, uçub gedək.

Odur bax, qurtarır alatoranlıq,
Qara dünyasında qalır qaranlıq.
Bircə an da keçir, Günəş görünür,
Əsirlər şəfalı nura bürünür.
Nə qədər gözəldi torpaq, hava, su,

Onlara bağlıdı insan duyğusu.
İskəndər deyir ki:

- Zümrüd, can Zümrüd!
Məni endir yerə, havalan Zümrüd!
Çatdır öz yurduna Zümrüd xanımı,
Mən də gedib alım intiqamımı. –
Dərələrdə selə döndü qoç İskəndər,
Təpələrdə yelə döndü qoç İskəndər,
Gəlib mənzilinə yetdi nəhayət.
Aldı Təpəgözü qorxu və heyrət,
Dedi:

- Ey İskəndər, gəl olaq qardaş,
Qoşa dövran sürək, nə lazım savaş? –
- Özün bilirsən ki, bizimki tutmaz,
Heç yola gedərmi qarlı qışla yaz?
Çox nahaq qanların baisisən sən,
Qurtardı dövranın, gərək öləsən. –
Təpəgöz cüt əllə örtdü gözünü,
Kaman dəqiq dedi ancaq sözünü.
Ox hər iki əli dəlib keçərək,
Onun tək gözünü kor etdi gerçək.
Təpəgözdən müdhiş bir səs ucaldı,
Dağları, daşları lərzəyə saldı.
Əlləriylə dartıb oxu çıxardı,
Onu çilikləyib kənara atdı.
Yaralardan qanı dönsə də selə,
İskəndərə tərəf cumdu fəhm ilə.
Neçə gecə-gündüz çəkdi bu qaç-qov,
Təpəgöz ovçuydu, İskəndərsə ov.
İskəndər gördü ki, yorulub yaman,

Bilirdi, düşməni eləməz aman.
Anasının sözü düşdü yadına,
Tük yandı, şir çatdı dərhal dadına.
Şir aradan keçib yana qaçanda,
Təpəgöz izlədi onu bir anda.
O, aldanıb şiri İskəndər sandı,
İskəndər xilasa imkan qazandı.
Evlərinə tərəf yola düzəldi,
Şir də Təpəgözü azıdıb gəldi.
Ana-bala ordan evə gəldilər,
Yedilər, içdilər və dincəldilər.
Şir dedi:

- Qələbə asandı daha,
Ciddi iş qalıbdı ancaq sabaha.
Kahanın içində bir quyu vardır,
O, Təpəgöz üçün sirrli məzardır.
Gərək itələyib salasan ora,
Ağzındakı daş da gələcək kara.
Onunla quyunu örtmək gərəkdir,
Təpəgöz bu yolla gəbərəcəkdir.

Səhəri gün axşam üstü
Yola düşdü qoç İskəndər.
Duyurdu ki, uzaq deyil,
Əlindədir daha zəfər.
O kahaya yetişəndə
Bağlanıbdı gördü kaha;
Ağıllılar, tədbirlilər
İşi saxlamaz sabaha.
Necə keçsin içəriyə,
Fikirləşdi bircə anda.

O, dərini geyib, sonra
Mələməyə başlayanda,
Təpəgöz açdı qapını,
Çöldə qoyun qalıb deyə.
İskəndərə bu lazımdı,
Dərhal keçdi içəriyə.
Mağaranın ortasında
O, quyunu tapdı asan,
Yana çəkib qapağını
Arxasında durdu haman.
Bundan sonra qoyun kimi
Dayanmadan hey mələdi.
Onun səsi dilxor olmuş
Təpəgözü dəng elədi.
Hövsələsi daralanda
Dəli kimi cumdu ora, -
Səs eləyən o qoyunu
Alıb çaxsın qayalara.
Quyu onun yolundaydı,
Çatan kimi uddu onu;
Bir qaydadı, bax beləcə,
Vəhşiliyin puçdu sonu.

Bu tərəfdə rahatlıqla nəfəs aldı ulu Hümrüz,
Gecə keçdi, yurdumuza salam verdi yenə gündüz.
Didərginlər qayıtdılar, geri döndü ötən çağlar,
Xarabalar abad oldu, çiçəklədi yenə bağlar...

O tərəfdə Əhrimənin qaralmışdı murdar qanı,
Yenə tədbir tökürdü ki, necə pozsun bu dövranı...

Göydən üç alma düşdü
Yenə həmişəki tək;
Ədalətlə bölərik,
Tələsməyin bir görək.
Birisi mənə düşsün,
Biri nağıl deyənə.
Üçüncü çatmalıdı
Zəhmət çəkib bölənə.
Məsələ həll olundu,
Nə yaxşı ki, varam mən.
Gülürsünüz, deməli,
Razısınız bölgüdən.

1111111247899
(11.12.1940)

REDAKTORDAN SON SÖZ ƏVƏZİ

Əziz oxucular, Pənah Göyçə «Necə unudum səni» poetik toplusu ilə
ikinci dəfə Sizin görüşünüzə gəlib. Bu görüşü Siz 14 il gözləməli
olmusunuz.

1991-ci ildə Pənah Göyçə «Göyçə gözüm işığı» adlı birinci kitabı ilə
poeziya sevərlərin görüşünə gəlmişdir. Hələ o vaxt Pənah müəllimə irad
tutaraq deyirdilər ki, indi kimdir şe’r oxuyan, siz özünüzə nahaq əziyyət
verirsiniz. Lakin Pənah Göyçə bir şair olaraq öz oxucusuna, poeziyə
sevərlərə, xalqın hər zaman dəyərli sözü qiymətləndirməyinə arxalanmış və
kitabı çap etdirərək o vaxtkı qiymətlərdən on qat baha qiymətə satışa
çıxarmışdı. Beş min tirajla çıxan «Göyçə gözüm işığı» kitabı tezliklə satılıb
qurtarmışdı. İndi o kitabı əldə etmək çox çətindir. Çünki, indi onu heç kim
nə satmaz, nə də bağışlamaz. Hətta müəllif özü də hərdən qonağı olanda
bağışlamaq üçün o kitabından tapa bilmir. Demək, əziz oxucular gözləməyə
dəyərmiş.

Tale elə gətirdi ki, Pənah müəllimin növbəti kitabının çapa
hazırlanması prosesində iştirak etmək mənə də nəsib oldu. Kitabın
yığılması zamanı hər bir misranı diqqətlə oxuyur və öz-özlüyümdə təhlil
edirdim. Hər dəfə müəyyən məqamlarda Pənah müəllimə irad və
təkliflərimi bildirirdim və bu isə çox zaman müəllif tərəfindən razılıqla
qarşılanırdı. Amma təsəvvür edə bilməzdim ki, nəhayətdə Pənah müəllim
mənə bu kitaba redaktor olmağı təklif edə. Və onun ərklə mənə: «Heç bir
redaktor redaktə etdiyi kitab üzərində sənin işlədiyin qədər işləməyib və sən
redaktorsan!» (Buyur, nəinki etiraz etməyə, hatta müxtəlif bəhanələrlə bu
məsuliyyətdən yayınmağıma belə yer qalmamışdı.)

Pənah Göyçə poeziyası haqqında müxtəlif fikirlərə rast gəlmişik. Bir
məclisdə ixtiyar bir qocanın dilindən çıxan səmimi sözlər ürəyimdən xəbər
verir: «Pənah Göyçə poeziyası özünəməxsusdur, o nə Aşıq Ələsgər, nə
Səməd Vurğun, nə də başqa böyük şairlərin poeziyasına bənzəmir.»
Doğrudan da, bu gün bir sıra şairlər şe’rlərini mümkün qədər qəribə
ifadələr işlətməklə, mə’nanı dolaşdırıb dərində gizlətməklə başa düşüləsi
mümkün olmayan bir vəziyyətə salırlar. Maraqlıdır ki, az da olsa, bəzi
oxucular bu dolaşıqlığı «dərinlik» kimi qəbul edirlər. Amma indiyədək
klassiklərin heç biri bu cür yol tutmamışlar. Əslində isə dolaşıqlıq
məntiqsizlik və fəlsəfəsizlik kimi başa düşülməlidir. Pənah Göyçə poeziyası,
onun hiss və duyğularının sadə və aydın sözlərin köməyi ilə ifadəsidir.

Hətta tanınmış xalq şairlərindən biri bir dəfə Pənah müəllimə onun
şe’rlərinə görə irad tutmaq istəmişdi: «Sənin şe’rlərində hanı xalqın
dərdi?» Mən bu barədə Pənah Göyçə ilə razıyam ki,  nəinki xalqın dərdi,
eləcə də bütün dərdlər insanların bir-birinə məhəbbətinin azalmasından
əmələ gəlir. İnsanlar bir-birinə məhəbbətlə yanaşsa, demək tanrısını da
unutmur və ona məhəbbəti var. Bunu ki, anlamaq çox asandır. Təki hər
yerdə məhəbbət olsun, problemi həll etməyə nə var. Axı məhəbbət çox
böyük qüvvədir. Demək, dünyanı da məhəbbət xilas edəcək, gözəllik yox.
Gözəllik adlı qüvvə yoxdur. Çünki gözəllik özü də məhəbbətdən yaranır.
Dünyada ən böyük gözəllik isə elə insanın özüdür. O tanrının
məhəbbətindən yaranıb. Pənah Göyçə poeziyası da insanlara elə bunu
deyir:

...Ömrün bahara dönsün,
Fırtınasız, xəzansız,
Bircə anın ötməsin
Yarsız, dostsuz, həyansız...

Qurani Kərimdə Yaradan adından buyurulur ki, hamınız mənə
dönəcəksiniz, Pənah Göyçə də bu dönüşü həsrətlə gözləyir:

...Varlığımı həsrət yaxır,
Dönəsiyəm əvvəl-axır...
Xoşbəxtəm ki, sənə baxır,
Ürək, beyin, göz, əl, Allah!

Yenə o müqəddəs kitabda deyilir ki, ürəkdən ürəyə yol var, Pənah
Göyçə isə:

...Nə qədər ki, könlünlə
Könlüm ehtizazdadı,
Ömrüm, günüm, varlığım,
Xəzan bilməz yazdadı...

Və beləliklə, Quranın bəzi ayələri ilə səsləşən bir çox fikirlərə Pənah
Göyçə poeziyasında tez-tez rast gəlinir. Bəs insan-təbiət vəhdəti tablosu
görün necə çəkilir:

...Mən ora çatan kimi
Ay boylanır səmadan,
Elə ki, təkcə görür,
Uzaqlaşır həmən an...

Əziz oxucular, Pənah Göyçənin poeziyamıza yenilik və rekordlar
gətirməsi xüsusi qeyd edilməlidir. Belə ki, indiyədək yazılı ədəbiyyatda 6
bənddən çox təcnisə rast gəlməmişik. Pənah Göyçənin «Yarana» rədifli
təcnisi 16 bənddir.

Rübai və bayatı ən kiçik həcmli şe’r formasıdır. Əslində hər ikisində
birinci, ikinci və dördüncü sətirlərin qafiyələnməsi, üçüncü sətrin isə
sərbəst buraxılması ilə eyni forma təşkil edirlər. Bu günədək Pənah Göyçə
800 rübai yazmışdır. Onlardan 200-ü bu kitaba salınmışdır. Biz burada da
qeyri-adi bir rekorda rast gəlirik. Belə ki, şair bir, iki, üç və s. hecalı
rübailər yazmaqla yeni bir rekorda imza atmışdır. Bu rekordu təzələmək
mümkün deyil, yalnız təkrar etmək olar.

Bir məsələni xüsusilə qeyd etmək istərdim ki, Pənah Göyçənin ədəbi
dünyagörünüşünün formalaşmasında Nizami Gəncəvi, Məhəmməd Fizuli,
Səməd Vurğun, Aşıq Ələsgər və s. dahilərlə birgə onun böyük qardaşı Əli
Qurban Dastaçının da rolu olmuşdur.

Yuxarıda qeyd etdiyim kimi, Pənah Göyçə poeziyası onunla fərqlənir
ki, sadədir, səmimidir və eyni zamanda dərindir. Sadəliyinə görə onları
oxuyanların çoxu düşünür ki, elə bu şe’rləri mən özüm də yaza bilərdim.
Mən inanıram ki, gələcəkdə Pənah Göyçə poeziyası ədəbiyyatçılar
tərəfindən dərindən öyrəniləcək və geniş təbliğ ediləcəkdir.

Onu da qeyd edim ki, bu günlərdə Pənah Göyçə dünya şöhrətli,
böyük kaman ustası Habil Kamanın və misilsiz saz ifaçısı Aşıq Ədalətin
müşayiəti ilə silsilə şe’rlərini «Necə unudum səni» və «Bağışla» adlı kaset
və kompakt disklərini öz ifasında musiqi və poeziyasevərlərin ixtiyarına
buraxmışdır. Bir daha Pənah Göyçəyə bu işləri mənə e’tibar etdiyinə görə
təşəkkürümü bildirir və «Necə unudum səni» poetik toplusu ilə
oxucularının görüşünə gəlməsi münasibəti ilə onu təbrik edirəm.

RAFAEL ƏLƏSOV

